
ХОЁРДУГААР ХЭСЭГ

	
1. Үгүй байлгүй!

	Майн нэгний нэрэмжит колони байгуулагдаад долоо дахь жилээ дуусгаж байгаа боловч, түүнд цугларсан хамт олон нь байгууллагаасаа олон ах ажээ. Түүний түүх, нэлээд дээр үед, Октябраас хойш хоёр хоногийн дараа, өөр газарт, огт ондоо байгаль орчинтой Полтавын талын хуучин тосгод, тариан талбайн дунд эхэлсэн ажээ. Энэ хамт олныг «үндэслэгчид» нь ил тод зантай, алдаж онохоос айдаггүй хүмүүс байлаа. Тэд энд ирэхдээ «эрх дураараа» явсан, элдвийн хэрэг төвөгт орооцолдож, эвдэрч, энүүхэндээ гэхэд эдэлж хэрэглэхэд зохимжгүй, капиталист соёлын чаминд автсан, эрүүгийн хэрэгтэн тийш нэлээд хэлбийсэн хүүхдүүд авчирчээ.

	Жирийн сайхан сэтгэлтэй, тохиолдлын хуваариллаар хувьсгалт фонтын энэ нэгхэн даруу хэсгийг эзэлж авсан, цөөн хэдэн хүн сурган хүмүүжүүлэгчдийн албыг гүйцэтгэх болов. Энэ хэсгийн ахлагч нь мөн л жирийн нэг хүн — Захаров гэгч байлаа. Энэхүү үүсгэлд жирийн биш, цочир зүйл нэг байсан нь Октябрийн хувьсгал, дэлхий ертөнцийн шинэ хаяа зааг байлаа. Тиймээс Захаров болон түүний хамтран зүтгэгчийн зорилго тодорхой: шинэ хүнийг хүмүүжүүлэх асуудал байв. Энэ ажил тун яггүй, хүнд урт удаан ажил болох нь бүр анхны өдрүүдэд тодорхой болов. Захаров хэдэн мянган өдөр шөнийг амсхийлгүй, сэтгэл тайвшралгүй, баяр баясгалангүй давах хэрэгтэй болжээ. Гэвч жинхэнэ шинэ хүн болоход бас ч их зай байлаа. Азаар, Захаров бол дорнод Европын тэгш тал нутгийнхны дунд ихэд дэлгэрсэн авьяас болох - өөдрөг үзлийг, ирээдүйдээ тэмүүлэх авьяас билгийг эзэмшсэн хүн байжээ. Энэ нь чухамдаа авьяас биш, тодруулж хэлбэл, эрүүл саруул толгой, юмны үнэ цэнийг ялгаж чаддаг хурц нүдтэй орос хүний цэвэр ариун оюуны онцгой баялаг мөн. Октябрийн хувьсгалаас өмнө оюун санааны болон итгэлийн энэ баялгаар эзэд ноёд панз үсэргэн итгэлийг итгэмтгий байдал, өөдрөг үзлийг нь амарлингуй болгож, эдгээр чанарыг «оросын» уужим сайхан сэтгэлийн заяаных нь чанар мэт үнэлдэг байжээ. Тэгээд саруул ухаан, сайн юмны үнэ цэнийг мэдэх, үнэн мөнийг таних ардын итгэл, чухамдаа бодит амьдралын хүрээнээс шахагдаж, зугаа цэнгэлд тохируулан бодож олсон үлгэр домог, өгүүлэл, шог ярианы сэдэв болон хувирсан ажээ. Оросын ард түмний оргилом хүчийг дараа нь Тулын мастеруудаар хаяг хийлгэж түүн дээр өөрсдийг нь доорд үзэн «Хай хөөрхий яах вэ, яаж ийгээд амь тээнэ» гэж бичжээ. Тэгээд өөдрөг үзэл нь европын их зангаар инээж шоолмоор, орос хүний уйтгар гунигаар уйлж унжмаар өчүүхэн зүйл болон хувирчээ.

	Их зан, уйтгар гунигийн аль алиныг бодолцон яг тэр газарт нь язгууртны хөшөөг цагаан гантигаар босгож, түүн дээр нэгэн яруу найрагчийн дараах шүлгийг сийлжээ:

	 

	Хүлцэнгүй чиний нүцгэн биед

	Хүний сайхан нуугдаж байгааг

	Харийн хүний бардам харцаар 

	Хараад, эрээд олохгүй 

	Загалмайн өмнө бөхөлзөн байж

	Заяагаа холбосон нутгаар чинь 

	Бурхан тэнгэр боолын дүрээр 

	Буян амлаж хэсэж явна

	 

	Хорьдугаар зууны эхэн гэхэд өнөөх суут оросын өөдрөг үзлээс ердөө л: гэнэн цайлган, хүлцэнгүй байдал үлдсэн байлаа. Чухам иймээс хамгийн гэнэн хүн л хүлцэнгүй нүцгэн биед нь хүлээж юу нуугдаж байгааг ойлгож чадахгүй биз. Арай илүү юм үзсэн хүмүүс нь сахлаа имрэн жуумалзаж: орос хүнийг ч овоо дээрэмдэж чаджээ. Өөдрөг үзэлдээ гоморхох юм үгүй билээ гэлцэнэ. Гагцхүү 1917 онд л санаандгүй байтал ард түмний өөдрөг үзэл маань илүү хүчтэй баярламаар зүйл болохоо харуулжээ. «За яах вэ», «Заяа мэдэг» гэдгийг харгалзалгүй эргэлт буцалтгүй, жинхэнэ ажил хэрэгчээр оросын ард түмэн, хуучин ёсны гоо хэлбэрийг шүтэгчдийг «Ертөнцийн хязгаарт» тонилгож, шинэ гоозүй, шинэ өөдрөг үзлийн байр суурийг цэвэрлэж засжээ. Лав Баруун Европынхон ийм үйл ажиллагааны жирийн байдал, итгэл үнэмшил яаж бий болсныг одоо хүртэл ойлгодоггүй байх аа? Зөвлөлтийн хүн өөрийнхөө зөвхөн эрэмгий харц, урамшил, эр зоригийн дэнсэлгээг харуулаад зогссонгүй, өдөр тутмын тэвчээр шалгасан зүтгэл, баячуудын үл тоох хар ажлын дундаас үл ажим, нарийн үзэгдэл юмс дунд ирээдүйгээ гагцхүү бүх эх булгийнх нь дэргэд холдохгүй байгаа хүн л ажиж чадахаар тийм зүйлийг харуулсан ажгуу. Хүлээж ядсан мянга мянган өдөр шөнө, гай удсан, гайхаш тасарсан, сульдаж цөхөрсөн энэ хүний дараа баярлах цаг ирж: бүрэг бараг байтугай бүр нарийн, аар саар зүйл бүхэн үзэгдэх болж, одоо хүртэл зөвхөн өөдрөг үзлээр мөрөөдөж байсан барилга байгууламж сүндэрлэн босох болов. Ийм баярт мөч ирэхэд хамгийн баярламаар юм нь бүхнийг сайн урьдчилан харсан, өөрөөр байж болохгүй, эд бүгд мэдлэг, бодит байдал дээр тулгуурласан байлаа. Тэгээд ер нь өөдрөг үзэл биш, бодит итгэл мөн ажээ. Харин жаахан бүрэгдээ л өөдрөг үзэл гэж нэрлэж байсан юм.

	Захаров ч гэсэн ганц өөдрөг үзлийн тийм хүнд замыг туулсан билээ. Хуучны өтгөн хандмалын дунд шинэ юм үүсэн бий болж байв. Үүнд хуучин гай зовлон, өлсгөлөн, атаа жөтөө, уур унтуу, цухалдан түлхэлцсэн хүмүүс зэрэг нь тэр хуучин зүйл мөн. Үүнээс ч илүү хуучны гай гамшиг олон илрэн гарна. Эдгээр нь хуучин зуршил, дураараа авирлах, аз жаргалын тухай хуучирсан төсөөлөл зэрэг болно. Хуучин зүйл олон талаар илэрч байсан боловч жирийн тайвнаар алга болохгүй байлаа. Тэр нь замд саад болон дардайж гар, хөлд өртөж, үг яриа гаргаж, хүмүүжлийн тухай хууль ном зохионо. Хуучныхан бүр өгүүлэл хүртэл бичиж, түүндээ «Зөвлөлт сурган хүмүүжүүлэх ухааныг хамгаалж байгаа» мэт харуулна.

	Энэхүү хуучин зүйл нь цоо шинэ баг өмсөж эргэлдэн, Захаровын ажил үйлийг даапаална. Гайхамшигт шинэ зүйлийг шаардаж байсан удаа бас бий. Хуучин нь түүний өмнө үлгэр домог шиг тааврыг шинжлэх ухааны нарийн нандин үгээр томьёолон цаадах нь түүнийг тоомсорлохгүй болохоор хуруугаараа чичин:

	— Энэ нөхөр баларч! гэж хашхирдаг байжээ.

	Он жилүүд улиран өнгөрч энэ бүх үл ойлгогдох явдал болсоор байсан боловч, яавал бүр сайн болгох билээ гэж бодмоор шинэ зүйл олон бий болов. Улс орны өнцөг булан бүрээс, үйл явдал болгоноос, хэвлэлийн мөр бүрээс, зөвлөлтийн гайхам өсөлт хурдаас, зөвлөлтийн иргэн бүрээс колонид ямар нэг санаа, шаардлага, хэм хэмжээ ирдэг байлаа. Тэгээд бүх юмыг өөрөөр нэрлэж, тодорхойлж ондоо шинэ зүйлээр хэмжих болов. Хэдэн арав, зуун охид хөвгүүд тийм зэрлэг амьтад биш, ухаант хүний үрс билээ. Захаров одоо тэдний хүч бололцоог мэддэг болсон учраас айж эмээхгүйгээр тэдний өмнө улс төрийн том шаардлагыг айлтгүй тавина.

	— Жинхэнэ хүмүүс болж үз! гэнэ.

	Тэд залуу хүний сайхан сэтгэлээр энэ шаардлагыг хүлээн авч, эдгээр шаардлагад бусад «сурган хүмүүжүүлэх хандлагаас» илүү хүндэтгэл итгэл байна гэж ойлгодог болжээ. Шинэ сурган хүмүүжүүлэх ухаан дөрвөн хананы дундах хий бясалгалаас биш, хүмүүсийн амьд хөдөлгөөн, уламжлал, бодит хамт олны хариу хандлагаас, сахилга, нөхөрлөлийн шинэ хэлбэрээр урган гарч байлаа. Ийм сурган хүмүүжүүлэх ухаан холбоот улсын бүх нутаг дэвсгэрт үүсэн бий болж байсан авч, анхны үр хөврөлийг хурааж авах тэвчээр газар болгонд байсангүй.

	Газар дэлхий дээр хуучин юм амь бөхтэй зууралдаж, Захаров ч гэсэн заримдаа өөрөөсөө хуучны буртгийг авч хаясаар явлаа. Тэр өөрөө ч гэсэн «сурган хүмүүжүүлэх гол согог» болох хүүхдүүд бол хүмүүжлийн объект гэсэн гэнэн хонгор итгэлээсээ дөнгөж саяхан салсан ажээ. Үгүй, хүүхэд гэдэг чинь жинхэнэ амьдрал, тун сайхан амьдрал, иймээс тэдэнд яг анд нөхөр, иргэний ёсоор хандах хэрэгтэй. Мөн тэдний эрх, үүргийг олж харах, онцгой хүндлэх ёстой, энэ нь юу гэвэл баяр баясгалантай байх эрх, хариуцлагаа ухамсарлах үүрэг болно. Тэгээд л Захаров тэдэнд эцсийн шаардлага болох: тасалдал, хагарал, сандрал мэгдлийг нэг ч агшинд гаргаж болохгүй гэдгийг дэвшүүлэн тавьсан юм! Тэд ч мөн ийм хагарлыг үгүйсгэж байсан учраас энэ шаардлагыг инээд алдан хүлээн авсан ажээ.

	Уурлаж уцаарлахгүй өглөөд сэтгэл төвшин сэрэх тийм он жилүүд ирэв. Хамт олон шаргуу хөдөлмөрийн амьдралаар амьдарч, тэдний мах цусанд шинэ, социалист байдал нэвт цохилон, эдгээр нь хуучны нян хорхойг үсэрхийлсэн эхний агшинд алж устгаж чадах болжээ.

	Колонид шинэ хүүхдээс айхаа больж, Захаров ч аажим хувьсалд хүндэтгэлтэйгээр хандах болов. Нэг зун тэр амжилтад нь эргэлзэхээргүй нэг туршилт хийжээ. Хоёр өдрийн дотор колонидоо тавин шинэчүүдийг хүлээн авчээ. Тэднийг галт тэрэгний буудал дээрээс вагоны дээвэр, ачааны галт тэрэгний хоорондоос цуглуулж авчээ. Тэд эхлээд эсэргүүцэж «өөрсдийнхөө нүүр царайг харуулах» гэсэн боловч колонийн хашир хүмүүжигчдээс бүрдсэн тусгай штаб тэднийг хэв номд нь оруулж, юу болохыг тайван хүлээдэг болгож чаджээ. Тэд өмссөн хувцас, бүхий л байдлаараа «эвдэрч доройтсоны» бүхий л шинжийг сонгомол дүрээр нь харуулж байлаа. Ойр ирээдүйгээ гутрангуй төсөөлдөг нөхөд билээ. Зун байсан болоод ч тэр үү, зунд зугаалж сурсандаа ч тэр үү, тэднийг английн лордуудтай зүйрлэмээр ганцхан зүйл нь энэ байлаа. Цаашдын болсон үйл явдлыг Захаров «тэсэлгээний арга» гэж нэрлэдэг бол хүмүүжигчид нь арай энгийнээр: «Бидэнтэй хамт дуул, хөөрхийс!» гэнэ.

	Колони шинэ хүүхдүүдийг, хэдэн мянган үзэгчид цугларсан төмөр замын буудлын талбайд сайхан парад жагсаалаар явж, туг намируулж, «шинэ нөхдөд» баяр хүргэсэн уриа хашхиран хүлээн авсан байна. Сэтгэл хангалуун боловч, бүрэг ичимхий шинэчүүд хормойгоо барин гурав, дөрөвдүгээр салааны хооронд байраа эзлэн зогсжээ.

	Колони жагсаал хотоор өнгөрч өөрийн нутаг дэвсгэрт ойртоод ирэх үед шинэ хүүхдүүд өөрсдөө баярлаж, бусам бас бузгай сэтгэгдэл төрүүлэв.

	Явган зам дээр эмэгтэйчүүд нулимс унагаж, сонин сурвалжлагчид гүйлдэнэ. Байрандаа ирээд, усанд орж, үсээ авхуулсан, ижилхэн дүрэмт хувцастай, улаа бутарсан царайтай, балчир сэтгэлийнхээ гүнд нийтийн анхааралд өө сэв гаргахгүй байх, сахилга батад бага зэрэг сэтгэл түгшсэн шинэ жаалууд бас нэг санаандгүй явдалтай тулгарав. Цэцэгт эгнээнүүдийн дунд, цардмал талбай дээр тэдний «аяллын хувцсыг» бөөгнүүлээд, шилтэй керосин хийж асаахад тэр «хог» нь утаа манаруулан, түүдэг гал шиг дүрэлзэнэ. Дараа нь Миша Гонтарь хувин шүүр хоёр барьж ирээд үнс чандрууг нь мэдэгдэхгүй болтол цэвэрлэж байхдаа ойрхон байсан нэг шинэ хүүхэд рүү зальтайяа ирмэж:

	— За, бүх намтар чинь ингээд шатаж орхилоо гэв.

	Колонийн хуучин хүмүүжигчид Мишагийн болхидуу үгийг сонсоод хөхрөлдөхөд шинэ хүүхдүүд гэмших байдлаар ийш тийш харна.

	Энэ ёслолын дараа жирийн өдрүүд эхлэв. Энэ өдрүүдэд юм юм л болсон боловч шинэ хүүхдүүд Захаровыг ч, хамт олныг ч зовоосонгүй учир өнөөх улигт давтан хүмүүжүүлэх явдал гарсангүй.

	Хүүхдийн хамт олны эрүүл саруул амьдрал зөвлөлтийн бүхий л бодит байдлаас зүй ёсоор зайлшгүй урган гарч байгаа гэдгийг Захаров ойлгож байлаа. Гэтэл зарим хүнд энэ зүй тогтолт үзэгдэл тэгж буухгүй байлаа. Шинэ хүнийг хүмүүжүүлэх нь сурган хүмүүжүүлэх ухааны хувьд аз завшаантай бөгөөд хүч тавих зүйл гэдгийг Захаров одоо нотолж чадах билээ. Түүнээс гадна «эвдэрсэн хүүхэд» гэдэг бол урагшгүй сурган хүмүүжүүлэгчдийн улиг үг гэж тэр нотолдог байлаа. Ер нь тэр одоо олон зүйлийг баталж чадах боловч, гол нь хуучныг баримтлагчид түүний дургүйг ихэд хүргэнэ.

	Хуучин ёс бол хусаад арилдаггүй эд. Тэр манай амьдралын завсар заалхай, ан цав бүрээр нэвтэрч ороод түүгээр хэн ч ажмааргүй тун болгоомжтой ухаалаг шагайлна. Хуучин ёсны авцалдаж боломгүй зүйл гэдэг ховор. Хүүхдийн баяр баясгалан, тэдний өсөлтөөс илүү сайхан юм юу байх вэ? Энэ бүхнийг хуучин ёсонд мөн л нотолж номнож байсан. Гэхдээ... 

	Колонид хүмүүс ирээд явж, үзэж хараад тэмдэглэлийн дэвтрээ гаргаж ирээд, ганц асуулт тавьж амжаагүй атлаа хий сэтгэл зовох өвчин нь хөдөлж, нүдний нь нулимс цийлгэнэ.

	— За... яаж байна?

	— Танд юу хэрэгтэй юм бэ?

	— Танд хэцүү байна уу?.. Эднийгээ гартаа байлгаж дөнгөж байна уу?

	— Зүгээр, болгоод л байна.

	— Тэгвэл, хүндхэн нэгэн тохиолдлын тухай ярьж өгөөч гэнэ.

	Захаров уйтгартайяа тамхины хайрцгаа тэмтрэн:

	— Энэ танд ямар хэрэгтэй юм бэ?

	— Маш чухал. Дахин хүмүүжүүлэх гэдэг амаргүй алба гэж бид ойлгодог. Цаадуул чинь одоо засарсан байх л даа. Гэхдээ та нарт хэчнээн хүнд байсныг төсөөлж байна!

	— Дахин хүмүүжүүлэх...

	— Тийм, яг тийм! Ямар нэгэн содон тохиолдол байвал, зургийг ч үзмээр байна. Танайд дахин хүмүүжүүлэхээс өмнөх нь... байдаггүй нь харамсалтай.

	Захаров өнгөрснөө эргэн санана. Үнэхээр, бүр дээр үед, дахин хүмүүжүүлэх тийм явдал тохиолддог байлаа. ... Тэр сониуч хөөргүү сэтгэлтнийг хараад дотроо: Яавал амар салах вэ? Ямар ч атугай дахин хүмүүжүүлэх явдал хэрэггүй гэж нотлох уу, эсвэл шууд худал хэлж, ямар нэгэн шог юм ярих уу? Үнэнийг хэлэхэд хоёр дахь нь хамаагүй хөнгөн тусна.

	Иймэрхүү эндүүрэлд Захаровын хувьд гунигт зүйл олон ажгуу. Гэгээрлийн Ардын комиссариатаас андууд түүн дээр ирэхэд бүр ч гунигтай. Тэд хүнтэй нь танилцаж, машин, цэцэг, тоо баримт, нэгдсэн тайланг үзэн бодит зүйлийг шохоорхон харж, бичиг нэг бүрийг биечлэн шалгана. Тэд юунд ч итгэдэггүй хүмүүс юм гэдгийг тэдний царайнаас Захаров олж харлаа.

	— Эд чинь харж хандах хүнгүй юу?

	— Үгүй, эд колонийн хүмүүжигчид.

	Володя Бегунок буйдан дээр суугаад нуг нуг инээнэ.

	— Энэ жаал! Эцэг эх үгүй юу?

	Володя босож, учиртай бөгөөд нөхөрсөг харцаар Захаров өөд харж:

	— Би дөрөвдүгээр бригадын хүмүүжигч.

	— Гэхдээ, урьд нь чи харж хандах хүнгүй байсан биз?

	Яагаад ч юм бэ Володя инээдээ барьж ядан, буйдангийн буланд инээд алдана. Бүгдийг хариулах ёстой:

	— Би... мартчихаж...

	— Юу мартсан гэж? Чи эцэг эхтэй байсан эсэхээ мартлаа гэж үү?

	— А - хаа.

	— Арай үгүй байлгүй дээ!

	— Яг үнэн шүү! гэж Володя тун үнэмшилтэй хэлэхэд: энэ жаал дамшиглаж байна. Эд нар бүгд л нэг зүйлийн тухай яриад тохирчихсон юм шиг байгааг бодолцвол аргагүй ч юм уу даа гэж нөгөө нөхөд сэтгэл гонсгор буцсан юм. 

	Ингэж нэг хүн шиг ам нэгдсэн байхыг тэд ховор үзсэн л дээ. Ийм байхад нүгэлгүй үнэн нь хаана, нүд хуурсан нь хаана байгааг тогтоож болно гэж үү? Ямар ч гэсэн Захаровын ажил үйлс ихээхэн өөдрөг байлаа.

	— Үгүй байлгүй!

	— Тийм байлаа ч гэсэн, тэмцэл чинь хаана байна? Өнөөх сурган хүмүүжүүлэх ухаан хаана байна? Бас, өнчин, тэнэмэл хүүхдүүд хаана байна? Энэ нөхөр ер нь эдгээр хүүхдийг хаанаас олж аваад байна?

	Ийм хүмүүст хэзээ ч өөдрөг үзэл заяадаггүй билээ.

	
2. Ваня

	Ванягийн бүхий л амьдралд хамгийн дурсгалт өдөр болох бригадын дарга нарын зөвлөлөөр орсноос хойш нэг сар өнгөрлөө. Энэ нутагт нартай, халуун зургаадугаар сар айлчлан иржээ. Ванягийн сургуулийн костюм шургуулгат хайрцагтаа хэвтэнэ. Дөрөвдүгээр бригадын дарга сургуулийн костюмаа өмсөхийг хэнд ч зөвшөөрдөггүй байлаа.

	— Жаалууд та нар одоо, наранд шарж зөвхөн дотуур богино өмдтэй явж байх хэрэгтэй гэж тэр ярина.

	Ваня болон дөрөвдүгээр бригадын бусад гишүүд цөм дотуур богино өмдтэй, захгүй цамцтай явдаг байлаа. Ёслолын үед гялалзтал индүүдсэн «усан цэрэг» цамц өмсөж, энгэртээ халаастай, зах ханцуйтай хувцсаа өмсөнө. Хөлдөө «тамирчны» цэнхэр богино оймс өмсөж, алтлаг оройвчоор тэргүүнээ гоёно. Ийм хувцастай жаалууд онцгой хөөрхөн харагдана.

	Ваня колонийн амьдралд түргэн дасаж, түүнд юм бүхэн таалагдаж, даалгасан ажил бүр хийж чадмаар савагдана. Тэр бээр хоёр өдөр гадуур сул явах хууль ёсны эрхээсээ татгалзаж, хоёр дахь өдрөөс эхлэн цутгах цехэд хэвчнээр ажиллах болов. Цутгах цех нь хуучин чулуун саравчинд байрлана. Эндхийн нэг буланд цутгах бул байх бөгөөд нөгөө хэсэгт нь хэвчид ажиллана. Цутгах цех нь тослуурын зэс гүц цутгадаг ажээ. Тэдгээрийг «Штауферын тослуур» гэж сүрхий албархуу нэрлэдэг нь Ваняд таалагджээ. Мөн эдгээр нь янз бүрийн заводод хэрэгтэй, дөрөвдүгээр бригадынхны нотолдогчлон түүнгүйгээр нэг ч суурь машин ажиллахгүй гэж бодоход чухал эд болох нь илэрхий. Тэдний бүтээгдэхүүнийг хийсэн жижиг хайрцгийг галт тэрэгний буудал руу явуулахаар ачиж байгааг харах гэж Ваня зориуд гүйж гардаг байжээ. Эдгээр хайрцагт, цайрдсан бэлэн тослуурыг цаасанд ороож хийжээ.

	Тослуурууд нь хориос, наян миллиметр хүртэл голчтой тул хэвийг тийм л хэмжээгээр хийнэ. Ваня анхны өдрөөс эхлэн ажилдаа дасав. Ажиллагаа нь эхлээд түүнд амаргүй байсан нь мэдээж. Анхандаа бэлэн болсон хэвүүдийг хатаалгад явуулах гэж, хавтгай сарампай дээр тавиад нарийн төмөр утсаар хатгах үед хэв нь гарт бутардаг байлаа. Гэрч долоо хоногийн дараа модон алхаар түүнийг бутрахгүй болтол нь нягтруулж чаддаг, элсэнд тохирох чийглэг өгч, хэлбэр дүрсийг нь алдагдуулалгүйгээр нарийн төмөр утсаар хатгаж тавьж чаддаг болжээ. Дөрвөн цагт зуун хэв гаргаж чаддаггүй ч гэсэн, жарыг сандралгүй хийж амждаг болжээ. Соломон Давидович хүүхдүүдэд хэв бүрийд нэг копейк төлнө. Филька, Кирюша бас Петька нар үүнийг бага гэж чамладаг байлаа. Гэвч Ванягийн сэтгэлийг ганц хэв эзэмдээд зогссонгүй, өдөр бүр түүнд ямар нэг шинэ зүйлийг авчирч байв. Ирэх өдрийн өглөө тэр сониуч сэтгэлдээ хөтлөгдөн гайхаж, шинэ нөхдөө эргэн тойруулан харж, тэднээс тайлбар сэлтийг шаардана. Жишээ нь: үлээвэр хөгжим. Дөрөвдүгээр бригадын бүх жаалууд үлээвэр хөгжмийг биширнэ. Тэд хөгжмийн талаар олон зүйлийг ярьж «Милитэр марш», «Кармены» марш зэргийг дуулж чаддаг ажээ. Харин «Харуул солилцох» гэдэг дуунд:

	 

	Ариун пап Ромоос гарч

	Аянд мордохоор зэхэж гэнэ хөөрхий

	Алтан сайхан малгай нь харин 

	Аанай л гурван жил хүлээгдлээ гэнэ, хөөрхий

	 

	гэж дуулна.

	Энэ бадгийн дараа маш нарийн гоё тара, ра, ра гэж аялна. Гэвч үлээвэр хөгжмийн жинхэнэ нууцыг Володя Бегунок, Петька Кравчук бас Филька Шарий зэрэг тун цөөхөн хүүхэд мэднэ. Учир нь Володя бэсрэг бүрээгээр, Петька пиколкаар, Филька бол хамгийн дээд зэрэг болох бүлүүрт бүрээгээр тоглоно. Ваня бас ямар нэгэн хөгжим дээр тогломоор байсан боловч дагалдан хүнийг үлээвэр хөгжимд авдаггүй болохоор, хүмүүжигч цолоо автал хүлээхээс өөр аргагүй байлаа. Энэ баярт мөч хүртэл, Ваня ганц ч тоглолтыг таслалгүй хардаг аж. «Үлээврийн цугларалт»-ын дохиог сонсмогц тэдний цугладаг ангид Ваня хамгийн түрүүнд ирдэг. Анхандаа үлээвэр хөгжмийн жижүүр түүнийг «хөөх» гэдэг байсан боловч аяндаа дасаж, Ваня Гальченког ирээдүйн хөгжимчин гэж тооцох болжээ. Үлээвэр хөгжмийн бүх юм: Володя Бегунокийн нотолдгоор гучин ширхэг мөнгөлөг гялалзсан цагаан бүрээнүүд, найман бялар бишгүүр, татуурт бүрээнүүд, наргиантай өвгөн удирдаач Виктор Денисовичийн хатуу шаардлага, эд бүгд Ваняд таалагдана.

	— Чи цирк үзсэн үү? гэж Виктор Денисович баргил бүрээч Данило Горовойг си - бемолийг андуурсны дараа асууна. Тэгэхэд Горовойн царай улайж:

	— Үзсэн гэв.

	— Үзсэн бол далайн арслан бүрээ тоглохыг харав уу?

	Колонийн урдаа барьдаг төмөрчин, лагс биетэй бүдүүн хүзүүт Данило Горовой дуугүй л баргил бүрээнийхээ том бурзанг долооно. Виктор Денисовичийг Горовой өөд ундууцан харахад бусад дөчин хөгжимчид бурзангаас уруулаа салгаж нөхөр өөдөө ширтэнэ. 

	Виктор Денисович:

	— Тэгвэл энэ чинь яг далайн арслан! Далайн арслан л ингэж тоглодог байх!

	Горовой санаа зовсон байдлаар удирдаач өөдөө харна. Түүнийг хурц ухаантай биш гэдгийг колони даяар мэдэх боловч далайн арслан гэж дайрсан явдлыг сөргөхгүй, дуугүй байж чадахгүй байлаа. Далайн арслан гэдэг чинь нохой шиг толгойтой, хөлгүй амьтан шүү дээ. 

	Тэгээд Горовой тоомсоргүй харцаа удирдаачаас салгаж аяархан:

	— Тэр яаж тоглох вэ! гэхэд хөгжимчид хөгжилдөн инээлдэнэ. 

	Бас Виктор Денисович, Ваня Гальченко, Данило Горовой өөрөө хүртэл инээв. Хэн нэг нь инээдэд эрч нэмж;

	— Далайн арслан бас си-бемолийг ялгадаггүй юу, Виктор Денисович ээ? гэв.

	Энэ үед Виктор Денисович төв болж, үлээврийн гишүүдийн толгой дээгүүр хайнгадуу хараад дохиур модоор ноотны тавиураа тогшин:

	— Дөрөвдүгээр номер, дунд бүрээнүүд дуугүй бай! Нэг... хоёр!

	Ваня жижиг бөмбөрийн дэргэд амьсгаа даран чагнахад чихнээ чимэгтэй сайхан аялгуу сонстоно. Үлээвэр хөгжим түүнийг зөвхөн аялгуу дуугаараа татдаг юм биш. Үлээвэр хөгжим таван жил болоход ганц ч удаа нийтийн хурлаар хэлэлцэгдэж байгаагүй гэж колонид ярилцдаг. Үлээвэр хөгжмийн ахлагч нь есдүгээр бригадын өндөр нуруутай хар нүдэн Жан Гриф гэдэг залуу байдаг. Ваня түүнтэй юм ярих байтугай, харахаас болгоомжилдог байв. Хааяа харахад Жаныг бэсрэг бүрээгээ дарж, нот, удирдаачийн саваа хоёроос өөр юу ч үзэхгүй байх үед нь хардаг юм.

	Гэвч үлээвэр хөгжим бол Ваня Гальченкогийн сэтгэлийг эзэмдсэн цорын ганц зүйл биш. Биеийн тамирын талбай бас түүний сэтгэлийг эзэмдэнэ. Аймшиггүй довтлогч гэж ярьдаг, толгой нь дандаа боолттой байдаг Перловыг мөн тийм хүндэтгэлтэйгээр хардаг байжээ. Гар бөмбөгчдийн ширүүн өрсөлдөөнт тэмцээний тухай яриаг Ваня амьсгаа даран сонсдог байв. Гахай цохих тоглоом ч мөн зугаатай, тэдний ахлагч Круксов:

	— Манай багийнхан «дугтуйг» нэг л цохилтоор гаргадаг гэж сайрхана.

	— Битгий зал, арай «дугтуй» биш байлгүй.

	— Гаргадаг л юм даа. Чадахгүй гэж үү? «Онгоцны» тухай бол ярих юм алга. Манай жаалууд хүч муутай ч эрч сайтай, гарцаагүй цохидог.

	Гол байрын хонгилын хананд зурагт таавар өлгөөтэй байдаг. Ваня түүний өмнө удтал зогсож хэдэн зуун сонин асуулт, зураг, оньсого, зураглал, математикийн нэн хүнд томьёо зэргийг уншина. 

	Нэг цонх зурж, түүгээр харж буй охины зургийг тавиад доор нь:

	— Энэ охин хэдэн настай вэ? гэж асуужээ.

	Дараа нь бас нэг асуулт: Дөрвөн хана нь бүгдээрээ өмнө зүг харсан тийм байшинг хаана барьж болох вэ? гээд байшин дүрсэлж орой дээр нь дарцаг зуржээ.

	Ванягийн ард Семён Гайдовский зогсоно, тэр бол амаргүй хүн.

	— Энэ тав дахь цуврал нь. Одоо бол зүгээр үзэмж төдий үлдээсэн хэрэг. Бүгдийг нь бодоод, шагналыг нь хүртчихсэн юм. Намар болохоор Петр Васильевич шинийг өлгөнө. Өнгөрсөн өвөл би ийм таавраар дөрвөн мянган оноо авсан.

	Ваня бас Маленький (бяцхан) гэдэг хачин нэртэй Петр Васильевичтэй танилцав. Үнэндээ тэр маш том жигтэй туранхай, колонийн хамгийн өндөр нь байлаа. Түүний хөл, хүзүү, хамар гээд махлаг юм юу ч байхгүй, тэгсэн мөртөө хөгжилтэй, эцэж цуцдаггүй хүн байлаа. Хамгийн гол нь бол бусад жаалуудын ярьдаг шиг «тийм биш» байв. Тэд түүний тухай инээдэмтэй зүйл олныг ярьдаг боловч, ойлгоход бэрх нарийн төлөвлөгөө, төсөл, санаа эхлэл барин дагаж гүйлдэнэ.

	Маленький бол ажигч гярхай хүн бололтой. Хоёр дахь өдөр тэр бээр хашаан дундуур гүйж явсан Ваняг хараад:

	— Хөөе, жаал аа! гэж хашхирчээ.

	Ваня зогсоход:

	— Нааш ир!

	— Юу гээ вэ?

	Маленький гурав алхаад л Ваняд тулж ирэхээр тийм урт хөлтэй байв.

	— Чи шинэ хүүхэд үү?

	Ваня руу тэнгэрээс харж байгаа юм шиг том хамартай, туранхай нүүр гүлдийнэ. Дээд уруулд нь сахал сэрвийсэн юм уу, эсвэл зориуд тийм болгосон юм уу? гэмээр гялалзсан цэнхэр нүд нь эргэлдэнэ.

	— Шинэ үү? Хэн гэдэг вэ? Ваня Гальченко юу? Чи загасны зэл дэгээ хийж чаддаг уу?

	— Зэл дэг ээ?

	— Тийм, загас барьдаг зэл дэгээ. Чаддаггүй юу?

	— Радио хүлээн авагч? Бас чадахгүй юу? Шүлэг бичих үү? Чи тэгээд юу чаддаг амьтан бэ?

	Олон асуултад дарагдсан Ваня эгдүүцсэн боловч нүүрээ хөөдөхгүйг бодон дээш харж өрөөсөн нүдээ эргэлдүүлэн:

	— Би хайрцаг хийдэг.

	— Ямар хайрцаг?

	— Гутал тосолгооны...

	— Өөрөө хийсэн үү?

	— Өөрөө.

	— Тэгээд, цэвэрлэдэг үү?

	— Цэвэрлэнэ ч, тосолно ч.

	— Сойзоор тосолдог байсан уу?

	— А - ха, эхлээд жижгээр, дараа нь томоор.

	— Тэгвэл, чи бид хоёрын ажлыг ч өрнүүлж гарна даа. 

	— Хэнийг?

	— Хэнийг биш, ажил хэргийг. Сэлдэг машин хийнэ!

	Ваня Гальченко бил үү? Чи ажилсаг хүн бололтой.

	Тэгээд ганц ч үг хэлэлгүй Маленький хэд алхаад хоёр барилгын дундуур орж алга болов. Цэцгийн эгнээн дээгүүр, тэр зүгээр л алхаад гарчих шиг санагдав.

	Сэлдэг авто машин гэдэг сонин байлаа. Ваня дөрөвдүгээр бригадын бүх хүүхдээс сэлдэг машин гэж юу байдгийг асуусан боловч мэдэх хүн ганц ч олдсонгүй. Петр Васильевич Маленький, Ванятай хамтарч сэлдэг машин хийх гэж байгаа тухай сураг дөрөвдүгээр бригадынхны сэтгэлийг донсолгов. Энэ бригадын жаалууд Маленькийн хамт янз бүрийн зүйлийг санаж сэдэж байсан ажээ. Нэгтэй нь ням гарагт арван километр хол орших ямар нэгэн нууцлагдсан нуур луу загасанд хамт явах, нөгөөтэй нь нарийн тоглоом бодож олж, гурав дахь нөхрийн хамт бригадын зөвлөлийн өрөөнд ямар нэг нарийн ширийн зүйл хийдэг юм санжээ.

	— Ер нь тэр ямар хүн юм бэ? гэж Ваняг асуухад,

	— Петр Васильевич уу? Зүгээр хэн ч биш.

	— Яагаад, хэн ч биш гэж.

	— Түүнийг чинь багш гэдэг юм. Ахлах группэд шугам зураг заадаг. Гэхдээ ерөөсөө байгаа нь тэр... 

	Долоо хоногийн дараа Ваня ойд Маленькийтай тааралджээ. Тэр бээр моддын хоорондуур явж, оройг нь харж байсан боловч Ваняг доор нь таньж:

	— Өө! Ваня! Сэлдэг авто машин гэдэг гайхамшигтай зүйл. Маргааш хоёул сууж ярилцана.

	Гэвч маргааш нь Петр Васильевич өвдөж, түүнд уушгины өвчин туссан гэнэ гэж ярилцах болов. Энэ тухай мэдээг дөрөвдүгээр бригадынхан тун гунигтайгаар бие биедээ дамжуулжээ. Үл мэдэгдэх сэлдэг авто машины тухайд бус, харин Петр Васильевич өөрөө Ванягийн санаанд нэн түрүүнд орж тийм том, түргэн, юм юм оролддог хүн уушгины өвчтэй болно гэдэг бас л нууц, үл ойлгогдох, аминд хүрч болох, өвчин шиг... 

	Гэхдээ, чин сэтгэлээс яривал, дөрөвдүгээр бригадынхны амьдрал Ваняд илүү таалагджээ. Энд халуун нөхөрсөг, бүх хүүхдүүд нь сонирхолтой, Алёша Зырянский бүгдийг хатуу чангаар атгана. Ваня өдөр болгон ажлаа түргэн дуусгаж, цэвэр тохилог унтлагын өрөөндөө очиж, нөхдийн яриаг сонсож, яриа үүсгэж, инээж суух гэж яарна. Мөн Алёша хүндхэн ч хамаагүй ямар нэгэн даалгавар өгөөсэй. Тэгвэл ёсолж түүнд:

	— Гүйцэтгэе! гэж хэлэх юм сан гэж хүсэмжилнэ.

	
3. Урьд, одоогийн өш хонзон

	Игорь Чернявий өдөр бүр хөндлөвч цэвэрлэн ажиллана. Сорви зураастай, ширүүн болж өрөвтөл гар нь урьдын адил дургүйг хүргэнэ. Игорь хөндлөвчтэй зууралдах ажилд дур хүсэлгүйгээ нуухгүй боловч, түүнийг хийх нь бригадын зөвлөлийн өмнө авсан амлалт учраас үүргээ гэж үзэж байв. Гэхдээ ялаа, зөгийнөөс айж сандардгаа нууж тэднийг мужааны ширээ рүү нисэн ирэхэд сэм ажна. Аз болоход, ажил эхлээд долоо хоног болоход Игорийн угсрах цехийг цэнгэлдэх хүрээлэнгийн байранд шилжүүлжээ. Хөндлөвч цэвэрлэх ажил хэчнээн урагшгүй байлаа ч гэсэн Игорь дөрвөн цаг ажиллахдаа Штевельд гучин хөндлөвч өгдөг болов. Энэ нь өдөрт ерэн копейкийн хөлс олно гэсэн үг. Игорь шиг ийм залуу өдөрт гуч байтугай наад захын зууг ч гараас гаргаж чадна гэж Штевель нотолно.

	Цехэд үдээс хойш дөрөвхөн цаг ажиллана. Бусад цаг нь бузгай таатай өнгөрнө. Игорь үдээс өмнө сургуульдаа очиж, Николай Иванович тэдэнтэй хагас цаг юм уу, бүтэн цаг хичээллэнэ. Николай Иванович урьдын адил ямагт цэвэрхэн хувцаслаж, онцгой эелдэг даруу байна. Өнгөрсөн хугацаанд мөн цэвэр цэмцгэр, эелдэг даруугаараа ялгагдах бусад эрэгтэй эмэгтэй олон багштай танилцав. Ер нь эндхийн багш нар нэг л «өвөрмөц», сургууль нь ч цэвэр, тухлаг, тэр ч байтугай баяр ёслолын байдалтай харагдах ажээ.

	Номын сан нь Игорьт мөн таалагдав. Тэр нь нам гүм клубийн зэргэлдээ оршино. Бүгд хавтасласан олон номтой. Тэдгээр нь бүр тааз хүрсэн тавиур дээр эгнэн жагсжээ. Хөндөл модон хаалттай өргөн хаалганы дэргэд уншигчид ямагт дугаарлан зогсоно. Номын сангийн эрхлэгч нь Евгения Федоровна гэдэг настай эмгэн байсан юм. Гэвч ном олох, тавьж олгох, эргүүлэн авах, зурах тэмдэглэх, дагалдах хуудас наах бүхий л ажлыг гурван хүмүүжигч гүйцэтгэнэ. Тэдний дунд гоолиг, нарийхан Шура Мятникова гэдэг бүсгүй гол үүрэг гүйцэтгэнэ. Тэр бол боровтор царайтай, том амтай хүүхэд ажээ.

	— Уншсан уу? Эсвэл зургийг нь үзчихэв үү? гэж тэр тоглоом алба хослуулсан янзаар ёжлон асууна.

	Игорь ном унших хэзээний дуртай. Тэнүүлч амьдрал нь түүнийг номоос салгажээ. Харин одоо дахин ном унших шуналтай болгожээ. Өглөө сэрээд, шургуулгад унших ном бий гэж санахад тааламжтай байдаг аж. Оройд Нестеренко удаан ном уншуулдаггүй бөгөөд арван нэгэн цагт гэрлээ унтраана. Игорь «босох» дохио өгөхөөс өмнө сэрж, нэг цаг орондоо ном харж хэвшиж байлаа.

	Чухам ийм нэгэн өглөөний уншлагаас, орой болтол үргэлжилсэн олон чухал үйл явдалт өдөр эхэлжээ.

	Урьд орой нь Нестеренко Игорьт:

	— Чи маргааш, бригадын жижүүр шүү гэжээ. Бригадын жижүүр нь тав өнгөрөхөд босож, цэвэрлэгээ хийж, өглөөний шалгалтад бэлтгэх үүрэгтэй. 

	Игорь эрт сэрээд «Нууцлагдсан арал» шургуулгад нь байгааг санаад, жижүүрээ мартжээ. Дохио өгөхөд бригадынхан бүгд босов. 

	Нестеренко халаглан:

	— Чи чинь намайг яаж дөнгөв өө?

	Игорь алчуур, сойз шүүрэн авсан боловч нэгэнт оройтжээ. Унтлагын өрөө эмх замбараагүй, Чернявин ид ажилтай байх үед шалгалт орж ирэв. Захаров өөрөө өглөөний үзлэгийг толгойлж явсан нь бүүр ч гайтай хэрэг. Тэр бээр ширүүн дүрээр хөмсөг зангидан, унтлагын өрөөг хүйтэвтэр харснаа «Сайн байцгаана уу, нөхөд өө?» гэж мэндчилэв. Рапортыг хааш яаш сонсоод:

	— Жижүүр хэн бэ?

	Игорь эвгүйцэн инээмсэглээд:

	— Би гэхэд,

	— Нэг нэмэлт ажил хүлээж ав.

	Игорь урьдын адил маасайн инээмсэглэж, Нестеренкогийн шивнэж буй:

	— Юу гэсэн үг бил ээ? Яг ёсоор нь хариул гэхийг сонсоод хүнд байдлаас яаж гарах учраа олсондоо баярлан, биеэ эгцэлж:

	— Нөхөр эрхлэгч! Нэг нэмэлт ажил гүйцэтгэе!

	Үзлэгийн дараа Нестеренко удтал Игорьт номлож, эмгэн хүн шиг улиглан зан авирын нь алив дутагдлыг илчлэн бүдүүлэг хүмүүжилтэй гэж зэмлэв.

	— Ном хүртэл, ариун сайхан эд. Чамд садаа болдог байна. Хэрэв гайтай амьтантай учирсан бол юу болно гэж санана!

	Гэвч бусад нөхөд нь төдий л зэмлэсэнгүй. Санчо Зорин бас дэмжиж:

	— Нестеренко, чи юу гэж айгаа вэ? Муу юм юу ч болоогүй. Сайн эрийн хатуужил! Чи бодоод үз л дээ! Хэрэв ганц ч нэмэлт ажил, шийтгэл амсахгүй юм бол энэ чинь яаж олигтой хүн болох бил ээ?

	Нестеренко ч тэсэж чадсангүй, инээмсэглэн:

	— Энэ ч үнэн л дээ. Харин бригадад л эвгүй юм.

	Яг энэ өдөр Ваня Гальченко бригаддаа жижүүрлэж байлаа. Түүний ажил үйлс хамаагүй бүтэмжтэй, тэр ч байтугай алдар нэртэй өнгөрчээ. Бүгдийг унтаж байхад, Ваня цонхны тавцан дээр зогсоод амандаа исгэрэн шил угаана. Гадаа зуны өглөө дуниарч цэцгэн эгнээг хүмүүс услан, сургуулийн барилгын цонх наранд гялалзана. Володя Бегунок бүрээгээ шүүрч аван, есдүгээр бригадын дарга жижүүр Илюша Рудневийг сэрээхээр явав. Удалгүй хашаанд сэрэх дохио тасхийв.

	Ваня ажлаа үргэлжлүүлэнгээ унтаж буй нөхөд рүүгээ хайхрамжгүйхэн харна. Дохионы хариуд Филька зүүдэндээ нэг юм ярина. Цонхны дэргэдүүр хөлийн чимээ гарснаа, доорх цэцэрлэгийн тэндээс Володя аяархан:

	— Унтацгааж байна уу? гэж асуув.

	Ваня толгой дохино. 

	Минутын дараа хаалга аяархан нээгдэж, завсраар нь ямаан бүрээний дуу тасхийв. Энэ дохио маш чанга байсан учир Алёша Зырянский орноосоо огло харайн боссон боловч Володя аль хэдийн арилаад өгчээ.

	— Муу золиг, би чамайг барьж чадна аа. Ваня! Чи ямар сайн хүү вэ, цонхоо хүртэл угааж орхиж. 

	Ванягийн царай улайн, бригадын даргын магтаалыг сонсохдоо цонхны шилийг бүр хүчтэй зүлгэнэ. Хаалгаар дахин бүрээний хошуу цухуйхад, Зырянский эгдүүцэж, хаалга руу гэтэж очвол хаалга нээгдэн Володя, Алёша руу үсрэн очиж, дээр нь мордоод, хоёр гар, хөлөөрөө баглан дарж:

	— Хүүхдүүд ээ! Бригадын даргыг зодоорой гэж орилно.

	Филька, Петька, хоёр Семён орноосоо үсрэн босож, бөөн үймээн болов. Цонхны тавцан дээр зогсож байсан Ваня чанга инээнэ. Хаалгаар намхан нуруутай, дэглэмтэй сайн жаал - бригадын дарга, жижүүр Руднев шагайж хараад инээмсэглэн:

	— Босож байна уу? гэж асуув.

	Өглөөний хоолны дараа Игорь Ванятай тааралдаад:

	— Ванюша, ажил ямар байна даа?

	— Өө, зүгээр, сайн. Өнөөдөр тушаалаар сайшаалгана байх.

	— Тийм үү! Яалаа гэж? 

	— Бригадын жижүүр сайн хийсэн гэж.

	— Жижүүр ээ? Ээ, золиг гэж! Би ч бас юмтай.

	— Талархал уу?

	— Үгүй, нэг нэмэлт ажил. Нэмэлт ажил, шийтгэлгүй сайн хүмүүжигч болдоггүй гэх юм.

	— Хэн тэгж ярьж байгаа юм бэ?

	— Миний халамжлагч Санчо Зорин.

	— Чи тийм халамжлагчтай юм уу? Минийх бол өнөөх Володька шүү дээ.

	Зун цаг сургууль хичээллэхгүй болохоор цэцэрлэгт хүрээлэнд хөл хөдөлгөөн ихтэй. Зарим нь цөөрөм рүү очиж, нөгөө хэсэг нь гимнастикийн хотхоныг зорино. Нэг хэсэг нь сандал дээр тухалж аваад ном уншина. Игорь өглөөний үймээний гол шалтгаан болсон өнөөх номоо барьж, зайдуухан сүүдэртэй өнцөг тийш зүглэв. Зэлүүд зам дээр тэр бээр хүрэн нүдтэй «гайхамшигт» гоё бүсгүйтэй амьдралдаа гурав дахь удаагаа тааралдав. Цаадах нь их яарч яваа бололтой, өмнөөс нь ирж явахдаа, шарагдаж борлосон хөлөө түргэн түргэн тавилж саяхан усанд орсон үс нь хатаж амжаагүй харагдана. Өнөөх бүсгүй сайхан нүдээ урьдын адил Игорь өөд хандуулснаа, нэгэн зүйлийг нэхэн санав бололтой цовоолог инээмсэглэнэ.

	Игорь замд нь хөндөлдвөл, цаадах нь ухран гараа хацартаа ойртуулав.

	— Мисс1, битгий ай, нэрээ хэлж ажаамуу.

	— Танд юу хэрэгтэй юм бэ? 

	— Би тантай танилцахыг хүснэм. Намайг Игорь гэдэг. 

	— Тэгээд яагаа вэ?

	— Зүгээр л дээ. Онцгой юм байхгүй. Зүгээр л Игорь. 

	Өнөөх бүсгүй тойрон гарахыг оролдов. Түүний өмссөн банзал нь ихэд элэгдэж хуучирчээ.

	— Миледи, нэрээ хэлж хайрла, би танаас өөр зүйл хүсэхгүй.

	Бүсгүй зогсоод, гараа уруулдаа хүргэж:

	— Та чинь... ялаанаас айдаг байх аа.

	Ямар эвгүй байдалд энэ бүсгүйтэй тааралдсанаа Игорь гэнэт санаад, нүүр нь улайв. Цаадах нь түүний санаа зовж буйг ажаад, гараа буулган, урагш алхав. Игорь ч түүнд зам тавьж өгөв. Эмэгтэй түүн рүү харж, хашийн шүд нь яралзан: 

	— Намайг Оксана гэдэг!

	Игорь гараа алдлан шогширч:

	— Бурхан минь! Оксана! Ямар гоё нэр вэ? гэв.

	Гэвч тэр бүсгүй аль хэдийн холдон оджээ.

	— Игорь, чи яав? гэж араас нь дуудав. 

	Игорь эргэн харвал, Всеволод Середин байлаа. Өвгөн инженерийн хүү тэр жаал колонид «сэхээтэн» байдлаа орхихгүйг чармайдаг хүн. Тэр ихэд дээгүүр харан, инээх дуртай амаа хавчин, 

	— Энэ эмэгтэйг хэн болохыг мэдэх үү? Колонийн хүмүүжигч биш биз дээ?

	Середин бага зэрэг эгдүүцсэн байдлаар:

	— Юуны хүмүүжигч байх вэ? Зарц!

	— Үгүй байлгүй!?

	— Юуны үгүй байлгүй гэж?

	— Зарц аа?

	— Тийм зарц. Цөөрмийн цаана нэгэн зуслан... Ерийн нэг байшин бий. Энэ бүсгүй тэндхийн зарц.

	— Тэндхийн эзэн ямар хүн байх вэ?

	— Эзэн биш, юу гэдгийг чөтгөр бүү мэд. Өмгөөлөгч гэл үү...

	— Чи яаж мэддэг юм бэ?

	— Чи Гонтариас асуугаарай. Тэр энэ бүсгүйд дурласан юм.

	— Дурласаан? Нээрэн үү?

	— Яаж дурласан гэж санана. Үсээ гоёж янзлаад л... Чиний хавиргыг чинь хуга цохино доо.

	Серединий ханцуйнаас Игорь татаж:

	— Сэр! Гол нь хавирганд биш. Юу гэвэл... Хэрэв тэр өмгөөлөгч юм бол, зарц нь яагаад ийм муу хувцастай явдаг юм бол?

	— Би яаж мэдэх вэ. Тэр ногоон дээрээ ажиллуулах гэж энэ бүсгүйг байлгадаг гэж Гонтарь боддог. Амины ногоо. Өөрөө ажилладаггүй, бусдыг мөлжиж Оксаныг ажиллуулдаг хэрэг. Ойлгов уу? Зарц. Дөнгөж арван тавтай амьтан шүү. Адгийн хог!

	Середин ухаалаг, тайван харцаар Игорь өөд харна. «Адгийн хог» гэсэн үг нь түүний боловсон хэллэг дотор боломжийн чимэгтэй сонстож байлаа. 

	Тэд гол байрыг чиглэв. Серединээс Оксанын талаар асуумаар юм Игорьт зөндөө байлаа. 

	Бригадын дарга жижүүр Руднев гартаа тэмдэглэлийн дэвтэр барьсан, довжоон дээр зогсоно. Тэр Игорийг дарангуут:

	— Чернявин! Чи нэг нэмэлт ажилтай. Энэ замыг шүүрдээд элс асга. Хагас цагийн л ажил, чи бол яг ийм шагналтай хүн. Хоолноос өмнө надад хүлээлгэж өгөөрэй.

	Игорь номхон зогсохоо марталгүй, ёсолж: 

	— Ажлыг гүйцээж, хоолноос өмнө өгье! гэв.

	Гэвч юугаар шүүрдэх, элс хаанаас авах зэргийг лавлахаа мартжээ. Руднев явсан байв. Игорь эргэн тойрон харвал, Середин бас алга.

	Хагас цагийн дараа Игорь зам цэвэрлэж байв. Гурван нарийн мод барьж, хэчнээн шүүрдлээ ч гэсэн жижиг хогийг авч чадахгүй ажээ. Дэргэдүүр нь өнгөрч явсан Нестеренко зогсож:

	— Өнөө ажил чинь үү?

	— Тийм.

	Ваня Гальченко бас хаанаас гараад ирсэн юм бүү мэд. Нестеренко тоомсоргүй байдлаар хацраа түмбийлгэн:

	— Тэгээд... Ямар амьтан... ийм саваагаар?

	— Тэгээд юугаар?

	— Чи мөн хүн ээ! Шүүр хийчхээч!

	Нестеренко Игорь луу нэг агшин харж, эгдүүцэн мөрөө хавчаад, яваад өгөв. Игорь Ваня руу харж, царай нь улайна. Ваня гүйгээд явчхав.

	Игорь бодлогоширно. Дахиад хоёр мөр савардав. Чухамдаа гэхэд Игорь нэмэлт ажлаас дургүйцээгүй, гэхдээ үйлдвэрлэлийн багаж өгмөөр дөө! Зам дээр жижиг мөчир, хоёр - гурван тамхины иш, цэцгийн дэлбээ зэрэг байна. Эдгээр нь саланги гурван саваанд огт автаж өгөхгүй байв. Игорь цөхрөн ийш тийш харвал Ваня ирж явна. Тэр бээр ёстой сайхан шүүр барьчихсан, дэгэнцэн гүйж явна.

	— Ваня! Их баярлалаа! Ийм шүүр чи хаанаас авав?

	— Зөндөө байна. Түүж авсан юм.

	— Заа өгөөдөх, би өөрөө.

	— Чи шүүрдэж бай, би яваад элс аваад ирье. 

	Хорин минутын дараа Игорь, Ваня хоёр ажлаа дуусгаж, хувингаар элс цацаж явав. Захаров барилгын булан тойрон гарч ирснээ:

	— Гальченко, тусалж байна уу?

	— Зүгээр, жаахан... Энэ өөрөө бүгдийг... 

	— Чи сайн нөхөр байна!

	Ваня толгойгоо өргөвөл, Захаров яваад өгчээ. Тэр нарийн бэлхүүстэй, гялалзсан сайхан гуталтай ажгуу.

	— Шинэ хүүхэд авчирч байна гэж Игорь хэлэв.

	Ваня засмал дагуу цааш харна. Үнэхээр ирж буй хоёр хүний нэг нь цагдаа байв.

	— Намайг бас цагдаа хүргэж ирсэн. Цагдаатай хамт эвгүй юм билээ.

	Ваня юм дуугарсангүй, ажилсаг харцаар орчноо ажиглана.

	— Энд элс нэмж асгая. Тэгэхгүй бол халзан болж орхиж.

	— Үлдсэн элсээ яах вэ?

	— Энэ зам дээр цацаж орхиё. Жаахан юм байна шүү дээ.

	Игорь цааргалсангүй. Тэд арван минутын дотор жижиг салаа замыг цэвэрлэв. Игорь хувингаа авч, гол хаалганы тийш явав. Тэнд яг энэ үед бригадын дарга жижүүр Руднев цагдаагийн дэвтэрт гарын үсэг зурж байв. Тэднийг арай очоогүй явтал цагдаа ёслоод хот руу явлаа.

	— Нөхөр бригадын дарга жижүүрт нэмэлт ажлаа биелүүлэв.

	— Одоохон үзнэ. Үүнийг Торскийд хүлээлгээд өгчихье!

	Игорь шинэ хүн рүү хараад зогтусав. Өмнө нь Гришка Рыжиков зогсож байлаа. Ваня Гальченко, Рыжиков руу харснаа санаа алдаж, гайхан амаа ангайжээ. Рыжиков маасайтал инээсэн боловч ярьж зүрхэлсэнгүй. Игорь яриа өдөж:

	— Энэ новшийг колонид авчир аа юу? Би үүнийг чинь газрын хөрснөөс арчаад өгье!

	Руднев зогсоох гэж гар сунгасан боловч, Игорь Рыжиковыг заамдан аваад:

	— Ийм жаалыг дээрэмдэнэ гэнэ ээ!

	— Тавь л даа гэж Рыжиков заваан гараараа Игорийн хурууг барьж аван сөөнгөтнө.

	— Нөхөр Чернявин! Журамтай бай!

	Ингэж хашхирахад Игорь эргэж харахгүй байж чадсангүй, эргэн харвал: Цагаан зах, цайвар шар үсэг, тод торгон боолт нүдэнд тусав. Тэр Рыжиковыг тавиад «номхон» зогсов.

	Руднев, Рыжиков руу маш их жигшин занасан харцаар харах шиг Игорьт санагдсан боловч, өөрт нь хандаж ширүүн бөгөөд захирангуй атлаа намуун дуугаар:

	— Колонид урьдын өшөөг тооцож болохгүй, нөхөр Чернявин! гэв.

	Энэ жаалын үг ярианы өнгө аяс, «нөхөр» гэдэг үгийг хэлсэн хүндэтгэл, энэ бүхэнд Игорь ямар нэгэн давшгүй чухал юм байгааг ойлгов. 

	Тэр бээр гараа өргөн:

	— Урьдын өш хонзонгоо тооцохгүй, нөхөр бригадын дарга жижүүр! гэж хариулав.

	Руднев, Рыжиковыг дагуулж байшинд оров. Игорь тайвширч чадахгүй байсан боловч, Рыжиковын тухай мартаж, бяцхан Рудневт ийм амархан захирагдсандаа өөрийгөө гайхан зогсоно... 

	Гөлөрч зогссон Ваня өөрийнх нь дэргэд ирэв... 

	
4. Насан туршийн нөхөрлөл

	Хашааны нөгөө буланд Володя Бегунокийг явж байгааг Ваня хараад, азгүй явдлынхаа тухай ярихаар гүйн очив. Рыжиков ирсэн нь колони дээр гийж байсан нарыг хаах шиг болов. Тэрхүү түнэр сүүдэр бүх байшин барилга, ой мод, цөөрөм, тэр ч байтугай дөрөвдүгээр бригадыг хаасан мэт, Рыжиков колонид байна гэдэг нэр сүрд хүртэл муухай!

	Володя хөмсөг зангидан, нүдээ бүлтийлгэн, нүцгэн хөлөө алцайн зогсож, Ванягийн яриаг тэвчээртэй сонсоод:

	— Нөгөө чамайг тонодог уу? Тэгээд чи түүнээс юу гэж хулчганаав?

	— Цаадах чинь одоо колонид ирээд байна. Бүгдийг хулгайлна даа!

	— Хаа, хаа! гэж Володя, Ваня руу хуруугаараа зааж: — Мөн айв аа! Бүгдийг цөлмөнө! Тийм амархан юм гэж бод оо юу? Оролдоод үзэг! Энд тийм хүн цөөн гэж чи бодож байна уу, хэ, хэ! Тэр байтугай амьтдыг энд авчирч байсан.

	— Тэд чинь дэгээд хаана байна вэ?

	— Юу хаана гэж? Энд. Гэхдээ тэд одоо тийм биш, огт өөр болсон.

	Тэд цэцэрлэгт хүрээлэн рүү явав. Тэд ч, Игорь Чернявин ч гол хаалга руу хөнгөн тэрэг давхин ирснийг харсангүй. Тэр машинаас хоёр эмэгтэйн хамт Ванда Стадницкая гарч иржээ. Бригадын дарга жижүүр Илюша Руднев, угтан гүйж очоод, харц нь Вандад тусаж, ямар гоё бүсгүй вэ? гэж бодов. Одоо Вандагийн үс цайвар шар, цэвэрхэн, өнгөлөг гялалзана. Гоё үсэн дээрээ хөх өнгийн нимгэн оройвч тавьжээ. Хөлдөө холхидог галош биш, оймсон дээр хар туфли өмсжээ. Нүүр царай нь сэргэлэн бөгөөд хамт яваа бүсгүйчүүд өөд эргэн харна. Бригадын дарга жижүүрийн албан ёсны гялам цалам байдлыг Ванда жирийн нөхөрсөг инээмсэглэлээр угтав.

	Харамсалтай нь, энэ мөчид Руднев түүнийг яг ийм инээмсэглэлээр угтаж чадахгүй байлаа. Тэр гараа өргөн, ёсорхог, эелдэг байдлаар:

	— Би колонийн бригадын дарга жижүүр. Та бүхэнд юу хэрэгтэй вэ? гэв.

	Махлаг, хонхортой хацартай өтгөн хар хөмсөгтэй, сэтгэл сайхантай, дөлгөөн байрын эмэгтэй, Рудневийн гял цал байдлыг шохоорхон харж хэсэг зогссоноо инээмсэглэн:

	— Өө, та тийм жижүүр юм уу. Бидэнд дарга чинь хэрэгтэй.

	— Эрхлэгч үү?

	— За, эрхлэгч ч болог.

	— Ямар хэргээр?

	— Үүнийг чи юу гэмээр байна! гэж тэр эмэгтэй, бас өөр шиг нь махлаг, арай албархуу, хэвлүүдүү байрын хамт яваа эмэгтэйд хэлэв. Тэгснээ Рудневээс:

	— Заавал танд илтгэх хэрэг үү?

	— Тийм ээ.

	— Бид танайд энэ эмэгтэй... Ванда Стадницкаяг хүргэж ирлээ. Бид өөрсдөө Коминтерны нэрэмжит үйлдвэрийн намын хорооноос явна. Бидэнд бас бичиг ч бий.

	Руднев зам зааж:

	— Орцгоо гэнэ.

	Гол хаалганы харуул, цагаан үст, чөргөр туранхай Семён Касаткин, нүдээрээ дохин асуугаад дөнгөж ойлгогдох төдий хариулт авав.

	Руднев бригадын дарга нарын зөвлөлийн өрөөг онгойлгосноо гарч яваа хүмүүст зам тавьж ухрав. Ванда нэг сүрхий харснаа, царай нь цонхийн хувирч, дуу алдан цонхны тавцан түшиж:

	— Яана аа! гэв.

	Рыжиков ичгүүргүй инээн хажуугаар нь өнгөрөв. Руднев түүнд:

	— Энд хүлээж бай, би одоохон, Витя, үүнийг Алексей Степановичид өгөх юм шүү.

	Бүгд Ванда руу эргэн харж, түүнийг ор гэхэд цаадах нь тонгойн суугаад:

	— Би хаашаа ч явахгүй гэлээ.

	Рыжиков явахаар завдан, халаасандаа гараа хийн зогсохдоо нэг л дооглосон байдлаар инээмсэглэнэ. Виктор гярхай харцаар энэ байдлыг ажаад:

	— Руднев, наадахаа аваад яв гэв.

	— Руднев, Рыжиковын ханцуйнаас нь шүүрч аваад үүд рүү дагуулав. 

	Витя:

	— Орцгоо гэж урив.

	— Би хаашаа ч явахгүй гэж Ванда улам доош тонгойно. Рыжиковыг гарахаас хожимдсон боловч үзэн ядсан харцаар түүнийг үдээд, дараа нь нээлттэй цонх руу эргэн цурхиран уйлав.

	Хоёр эмэгтэй гайхаш тасран бие бие өөдөө харна. Витя тэднийг бараг түлхэх шахам өрөө рүү оруулаад:

	— Энд сууж бай. Би цаадахтай чинь яриад үзье.

	Эмэгтэйчүүд дуулгавартайяа гарав. Витя хаалга хаагаад, дараа нь Вандагийн мөрнөөс болгоомжтой татаж, нүүр лүү нь хараад:

	— Чи тэр шар үстээс юу гэж айгаа вэ? Таньдаг юм уу?

	Ванда хариу хэлээгүй хэр нь уйлахаа болив.

	Алчуургүй учраас, нулимсаа тэр гараараа арчина.

	— Гайхал минь! Ийм шалчгар амьтнаас айвал энэ дэлхий дээр амьд явах боломжгүй шүү гэхэд Ванда цонхны булан руу харж,

	— Би түүнээс айгаагүй. Гэхдээ энд үлдэхгүй.

	— За яах вэ, бүү үлд. Машин чинь зогсож байна. Тэгэхдээ энэ өрөөнд ороод гарч болдог юм байгаа биз дээ?

	— Хаашаа орох гэж? 

	— Яагаа вэ. Бидний байгаа энэ өрөө рүү.

	Ванда дуугүй болоод, санаа алдсанаа хаалга руу чиглэв. Бригадын дарга нарын зөвлөлийн өрөөнд Ванда саатах гэсэн боловч Витя түүнийг шууд Захаровын өрөөнд оруулав.

	Алексей Степанович Ванда руу гайхан харахад, тэр ухран:

	— Та нар намайг хааш нь авчрав аа? гэж хашхирлаа.

	— Алексей Степанович, тэнд хоёр эмэгтэй ирээд байна. Та очиж ярилцана уу.

	Захаров төдхөн гарав. Ванда түүний араас айсан байдлаар хараад, өргөн буйдан дээр унаж, гиншин уйлахдаа:

	— Та нар намайг хаана авчир аа вэ? Ямар ч байсан би үлдэхгүй. Би энд чинь амьдарч чадахгүй! гэж үглэнэ.

	Тэр хоёр ч удаа үүд рүү ухасхийсэн боловч Витя таг дуугүй зам дээр нь зогсож байснаас түүнийг түлхэж зүрхэлсэнгүй. Дараа нь суугаад мэгшин уйлна. Машин нь хот яваад өгөхийг Витя цонхоор хараад:

	— Юунд уйлна вэ? Одоо бүх юм сайхан болно гэжээ.

	Ванда чимээгүй болж, нулимсаа арчив. Гэвч Захаровыг ороод ирэхэд үсрэн босож, нимгэн тоорцгоо авч булан руу шигдээд дахиад енгэнүүлж гарав.

	— Зөвлөлт засаг? Зөвлөлт засаг, тэр чинь хаана байна вэ?

	— Би Зөвлөлт засаг байна.

	Ванда хүзүүгээ эв хавгүй гүрдийлгэн:

	— Чи юу? Чамайг Зөвлөлт засаг гэдэг юм уу? Тэгвэл намайг цаазаар ав л даа, би амьдрах хүсэлгүй хүн.

	Захаров ширээнийхээ ард тухлан суугаад, авчирсан бичгээ өмнөө дэлгэн тавиад, чухал яриа үргэлжлүүлж байгаа мэт:

	— Ээ хөөрхий, Ванда минь дээ! Бид чинь амандаа орсныг ярьдаг амьтад юм даа! Надад ч... мөн... тийм үе байдаг. Аль, чи тэр тоорцгоо үзүүл дээ. Нааш нь аваад аль.

	Ванда түүн рүү битүүхэн хараад, буйдан дээр сууж нүүрээ буруулав. Витя малгайг нь авч Захаровт өгөв.

	— Зүгээр л тоорцог байна... Өнгө нь аятайхан. Манайхан эрээд олоогүй юм. Ямар үнэтэй эд вэ?

	— Дөрвөн рубль гэж Ванда дүнсгэрдүү өгүүлнэ.

	— Дөрвөн рубль? Нэг ч их үнэтэй биш. Аятайхан тоорцог байна.

	Захаров, малгайг төдий л онц шохоорхоогүй, харин ярианы далим гаргаж байгаа нь ил байв. Дараа нь түүнийг толгой дохиход Витя гарав. Ванда цөхөрсөн байдлаар ширээ, хана хоёрын дундуур хий гөлрөн харна. Захаров гартаа барьсан малгайг илэн Вандад дөхөж очоод буйдан дээр суув. Цаадах нь нүүрээ буруулна.

	— Ванда чи бод л доо, үхнэ гэдэг амархан, энэ бол бидний мэдлийн юм. Жаахан ухаалаг байх хэрэгтэй шүү. Чи яагаад нүүрээ буруулаад байгаа юм бэ? Би чамд муу юм огт хийгээгүй. Чи намайг мэдэхгүй. Би маш сайн хүн ч байж болох шүү дээ. Бусад хүмүүс намайг сайн л гэдэг юм даа.

	Ванда сая л түүнийг нүднийхээ булангаар харж, жигшимгүйгээр завжаа хөдөлгөн:

	— Өөрийгөө магтаад л... 

	— Өөр яах вэ дээ. Би бас чамд зөвлөж байна. Заримдаа биеэ магтах ч ашигтай шүү. Гэхдээ хүмүүс намайг сайшаадаг гэдгийг би чамд хэлмээр байна.

	Ванда, эцэст нь ерийн тайвнаар инээмсэглэн:

	— Тэгээд юу гэж?

	— Юу гэвэл, би чамтай аятайхан нөхөрлөх гэсэн юм.

	— Надад ямар ч анд нөхөд хэрэггүй! Би сайн нөхдийг үзэж ханасан, муу сайн юмсыг!

	— Чиний нөхөд гэж ямар хүмүүс болохыг би мэдэж байна! Би чамтай насан туршийн анд бололцъё гэж байна. Насан туршдаа шүү. Энэ үгний учрыг чи ойлгож байна уу?

	Ванда түүн рүү анхааралтай ширтэж: 

	— Ойлгож байна.

	— Эцэг, эх чинь хаана байдаг вэ?

	— Тэд... Польш руу... яваад өгсөн. Тэд польшчууд.

	— Чи өөрөө?

	— Би багадаа, буудал дээр төөрөөд... 

	— Тэгвэл эцэг, эх чинь байхгүй хэрэг үү?

	— Байхгүй.

	— Тэгвэл, ... би эцгийг чинь орлож чадна. Би чамайг хаяж орхихгүй. Тайван байж болно. Харин хэрэгтэй бол, би хэнийг ч газар доогуур ортол загнаж чаддаг хүн гэдгийг санаж яваарай. Би ер нь хатуу хүн шүү. Заримдаа бүр өөрөө өөрөөсөө айх шиг болдог юм. Чи айхгүй байна уу? Хөөрхөн юм гэж чам руу харах ч үгүй.

	Вандагийн нүд нь улайж, дахиад нүүрээ буруулснаа маш аяархан:

	— Хөөрхөн гэнэ ээ? Та намайг ямар болохыг мэдэхгүй байж.

	— Хонгор минь, нэгдүгээрт, би бүгдийг мэдэж байна. Хоёрдугаарт гэвэл, мэдээд байх юм ч алга. Шал дэмий, аар саар юм.

	— Та намайг колонид үлдэг гэж зориуд тэгж ярьж байна уу?

	— Тэгэлгүй яах вэ? Зориуд тэгж урьж байгаа юм. Би санамсаргүй юм ярих дургүй, дандаа зориуд ярьдаг хүн. Чамайг колонид үлдээсэй гэж бодож байгаа маань ч үнэн. Ямар их найдаж байгааг чи төсөөлж ч чадахгүй биз!

	Цаадах нь битүүлэг, итгэлгүй харцаар түүний өөдөөс харахад, Захаровын харц нь үнэндээ колонидоо үлдээсэй гэж байгаа нь илэрхий. Ванда гараараа буйдан руу зааж, энд надтай зэрэгцээд суугаач, би тантай яримаар байна.

	Захаров түүнийг хүлээн дуугүй суув.

	— Та аан гээч...

	— Энэ малгайгаа ав.

	— Та мэдэж байна уу?

	— Юуг?

	— Би ч өөрөө колонид үлдмээр байна. Гэтэл даанч... Намайг нэг таних хүн энд бий. Тэр бүгдийг ярьчихна.

	Захаров түүний толгойг хөнгөн илээд:

	— Ойлгож байна. Түүнээс айх хэрэггүй. Ярьж л байг.

	— Үгүй! гэж Ванда гансран хашхирав. Тэгээд Захаров өөд итгэлтэй харав. Цаадах нь инээмсэглэн, толгой сэгсэрч:

	— Яасан ч ярихгүй.

	Володя Бегунок кабинетад гүйн орж ирээд, тэдний өмнө мод шиг зогсоод, гайхсандаа:

	— Алексей Степанович, энэ шинэ охиныг... өнөө... хүлээж... яах уу? гэж Руднев асууж байна.

	— Хэрэггүй, Клава хүлээж аваг. Клаваг одоохон дуудаад ир.

	— Гүйцэтгэе!

	Володя кабинетаас гүйн гарав. Ванда, буйдангийн хажуугийн түшлэг налан суугаад мэгшин уйлна. Захаров түүнд саад бололгүй, тасалгааны дундуур явж, зураг харж байснаа, дахин дэргэд нь суугаад, нойтон гарыг нь барьж:

	— Жаахан уйлаад авав уу. Энэ яах вэ. Цаашдаа уйлах хэрэггүй. Чамайг мэддэг, тэр хүмүүжигчийг хэн гэдэг юм бэ?

	— Рыжиков.

	— Өнөөдрийн ирдэг үү!

	Володя тасалгаанд нисэн орж ирээд, дахин түргэн бөгөөд сониуч харцаар Вандаг харангаа тун албархуу байдлаар:

	— Клава ирж яваа! Одоохон ороод ирнэ!

	— За, Володя минь! Манайд хүмүүжигч ирж! Ямар уйтгартай суугааг харж байгаа биз. Ванда Стадницкая гэдэг юм.

	— Ванда Стадницкая? Маш догь! Ванда Стадницкая?

	— Чи юу гээ вэ?

	— Өөр яах вэ! Ванька хот явж... түүнийг эрж олох гэж байсан юм. Би бас.

	— Ваня Гальченко юу? Тэр энд үү?

	— Тэгэлгүй яах вэ! Гальченко! Тэр баярлана даа! Би түүнийг дуудаад ирье, за юу?

	Захаров зөвшөөрч:

	— Шалавхан дуудаад ир! Бас Рыжиковыг.

	— За, за. Тэгвэл Чернявиныг бас дуудах уу?

	— Ванда бас Чернявиныг таних уу?

	Ванда гашуун нулимс гарган, усан нүдэлж:

	— Би чадашгүй нь... 

	— Тэнэг юм бүү ярь. Бүгдийг дуудаад ир.

	Хаалганы тэнд Володя, Клава Каширина хоёр золтой л мөргөлдсөнгүй.

	— Алексей Степанович, та дуудсан уу?

	— Клава, чи сонс. Энэ шинээр ирсэн, Ванда Стадницкая. Үүнийг бригаддаа аваад, усанд оруулж, эмчийн үзлэг хийлгээд, хувцас хунарыг нь түргэхэн тавьж олго. Битгий уйлуулаад байгаарай.

	Клава, Ванда тийш бөхийж:

	— Уйлах юу байх вэ? Явъя, Ванда минь гэв.

	Ванда, Захаров руу ч харалгүй, яарч сандран Клаватай хамт гарав.

	Арван минутын дараа кабинетад Игорь, Ваня, Рыжиков гурав зогсож бас Торский, Бегунок хоёр албархуу дүртэй байлцав.

	Захаровын сануулсан нь:

	— Урьд нь хэн ямар байсныг мартах хэрэгтэй. Вандагийн тухай ямар ч хов, жив яриа шуугиан гаргаж болохгүй. Та нар ингэж амлаж чадах уу?

	Ваня, учрыг нь ололгүй, ямар хов яриа зохиох гэдгээ ч мэдэлгүй шуудхан:

	— Тэгэлгүй яах вэ!

	Игорь гараа элгэндээ наан:

	— Алексей Степанович. Би андгайлъя.

	— Харин чи Рыжиков?

	— Тэр надад ямар хэрэгтэй юм бэ? гэж Рыжиков сөргөөнө.

	— Хэрэгтэй, хэрэггүй нь хамаагүй, хэл амаа битгий билүүдээд байгаарай!

	— Бололгүй дээ гэж Рыжиков цаанаа зуунги маягтай зөвшөөрөв.

	Түүн рүү бүгд шинжиж сорьсон байдалтай харав. 

	Рыжиков эгдүүцэнгүй мөрөө хавчина.

	Бригадын дарга нарын зөвлөлийн өрөөнд энэ яриа бас үргэлжилжээ. Игорь Чернявин, Рыжиковын цээж рүү хуруугаараа чичиж:

	— Рыжиков, чи сонс! Алексейн ярьдаг нэг хэрэг, чи бич, тэмдэглэлийн дэвтэртээ ингэж бич: Ганц үг цухуйлгавал, хүзүүнд чинь хүнд чулуу уяад цөөрөмд живүүлнэ!

	
5. Төмрийн өвчин

	Унтлагын өрөө, цэцэрлэгт хүрээлэн, гуанз, хонгил, клуб хаана ч хүмүүжигчид үргэлж үйлдвэрлэлийн тухай ярилцана. Ихэнхдээ тэр нь өөлсөн сонжсон яриа байдаг. Колонид үйлдвэрлэлийг муу зохион байгуулж байна гэдгийг хүн бүр хүлээн зөвшөөрнө. Бригадын дарга нарын зөвлөгөөн дээр үйлдвэр эрхэлсэн Соломон Давидович Блюмыг хөлсийг нь гартал хоргоож, янз бүрийн асуулт тавьж уурлуулна.

	— Дархны газар яагаад утаа савсаад байдаг юм бэ?

	— Коминтерны нэрэмжит заводын захиалгат сэжлүүр яагаад хийгдэхгүй байна вэ?

	— Хагас эргэгч машин яагаад ажиллахгүй байна вэ?

	— Яагаад зорогч хүрэлцэхгүй байгаа юм бэ?

	— Цутгах цехэд нефть дамжуулагч хоолой ямар учраас гоождог болсон?

	— Яагаад цутгах үед хазайлт гарч байна?

	— Механик цех яагаад тийм эмх замбараагүй байдаг юм бэ? Элдэв юм хөглөрсөн байдаг. Шариков өдөржин санхүүд суугаад ганц мянган тослогчийн тоог гаргаж чаддаггүйн учир юу вэ?

	— Садовничийн суурь машины араанууд, Поршневын суппортын шаантаг, Яновскийн урд холхивчийн огтлогч, Редькийн машины их засвар зэргийг хэдийд бэлэн болгох вэ?

	Хүмүүжигчид, суурь машинаа засаж аль гэж шаардаж, слесариудыг шалгааж, Соломон Давидовичийг хашаанд дагаж мөрдөн Захаровт зарга мэдүүлнэ. Гэлээ гээд суурь машины тухай яриа тасрахгүй:

	— Миний сүрэл зүсэгчийг хэчнээн ч засаад нэмэргүй, гаргаад хаяхаас өөр арга үгүй. Үүнийг ямар суурь машин гэхэв дээ.

	Соломон Давидович энэ бүгдийг даруйхан хийж гүйцэтгэнэ гэж амлах боловч, суурь машиныг зогсоогоод засаж эхэлнэ гэдэг түүний зүрхлэх ажил биш. Одоохондоо ажиллаж буй суурь машиныг зогсооно гэдэг нь амиа хорлосон мэт хэрэг мөн. Суурь машинууд хяхарч, хяхтнан, үе үе зогсох боловч, хүмүүжигчид яаж ийгээд хөдөлгөн, ажиллуулж байлаа. Сүрэл хэрчигч, шаантаггүй суппорт, элэгдсэн эргэвч энэ бүхэн ингэж л ажилладаг ажээ. «Механик» цех бэлэн болсон тоолуурыг хайрцаг хайрцгаар агуулах руу илгээж, угсрах цехийн дэргэд театрын сандлуудыг бөөн бөөнөөр нь унаанд ачна. Оёдлын газар хөх, хүрэн, ногоон сатинаар дан дотуур богино өмдийг мянга мянгаар нь гаргана. Хоёр ийм өмднөөс завод гурван копейкны орлого олно. Колонид мөнгө байгаагүй, гэвч одоо өдөр өдрөөр дансанд байгаа мөнгө нэмэгдэнэ. Хүмүүжигчдийн дунд санаачилгатай, хурал цуглаан дээр ингэж ярьдаг хүн цөөнгүй:

	— Соломон Давидович мөнгөө хав дараад л, ажлын хувцас өгөөч гэхээр дүлий юм шиг гэхэд Соломон Давидович эсэргүүцэж:

	— Хэдэн л мөнгөтэй бол бүгдийг зарж дуусгах ёстой юу? Арвич эзэд тэгдэггүй юм. Та нар мөнгийг хэзээ ч зарж амжина. Тэр талаар бас өндөр мэргэжил зэрэгт суралцах хэрэгтэй юм шүү. Хэрэгцээтэй цагт мөнгийг гамнаж сурах нь чухал. Үүнийг сурна гэдэг бас тийм амаргүй. Алексей Степанович болон та нарт ч гэсэн би мөнгөө шинэ завод барих гэж хуримтлуулж байгаа юм гэж ярьдаг шүү дээ. Тэгвэл ажлын хувцас хэр зэрэг чухал вэ? Одоодоо ажлын хувцасгүй тэвчиж байвал, дараа гоё хувцас хунар авч болно.

	Хүмүүжигчид уурлах нь уурлаж, инээх нь инээнэ. Соломон Давидович ч өөрөө инээнэ.. Бүгдээрээ Захаров өөд харахад, тэр хариу бүгдийг харж дуугүй инээмсэглэнэ. Энэ шаргуу, махруу хатуу хүн Соломон Давидовичийг яагаад ингэж их өршөөгөөд байдаг юм бол гэдгийг ойлгоход бэрх байлаа. Үнэндээ, хүмүүжигчид ч гэсэн түүнийг багагүй өршөөдөг. Хамгийн санаа зовмоор нь цутгах цех юм. Энэ нь аргагүй хуучирч муудсан дээвэртэй, тоосгон саравч байлаа. Энд цутгах хүрд байдаг. Түүний хажуугийн дугуй нүхээр «түүхий эд» болох хуучны зэвсгээс үлдэж, зэвэрч, бохирдсон винтовын хонгиог хийнэ. Соломон Давидович бусад янз бүрийн зэсийн хаягдлыг ч ашиглана. Мөн тэр нүхээр хайлсан зэсийг том шанаганд юүлнэ. Хүрдний хажууд форсункийг байрлуулж нефтийг мөн хавсаргажээ. Энэ бүхэн нь, гялалзах юм огт үгүй, үжирч хуучирсан, зэвэрч муудсан эд байлаа.

	Тэр хүрд, форсунк, лааз зэрэг нь үнэн чанартаа нууц юм юу ч үгүй жирийн зүйл бөгөөд, урьд гар урлал эрхэлж байсан цутгагч - мастер Баньковский бол үүнийг ганцхан өөрөө мэдэх нууцтай, нарийн нандин зүйл гэж боддог.

	Цутгах цехэд ажил оволзоно. Үрлэвчийн ширээний дэргэд жаал хөвгүүн ажиллана. Тэд урьд нь энэ колонийн том хүүхдүүд эзэгнэж байсан бололтой ханцуй нь дэндүү урт туранхай гуянд нь үрчийж хуйларсан, элэгдэж хуучирсан ажлын томдсон хувцас өмсөнө.

	Цутгах цехийн шалан дээрх говилын дэргэд арай ахмад хүмүүжигчид болох хэвчин Нестеренко, Синицын, Зырянский нар бөөгнөрөлдөнө. Нэг ханын дэргэд хэв гаргагч хуучин машин байх бөгөөд түүн дээр сайн хэвчин гэгдэх долоодугаар бригадын туранхай, томоотой Круксов ажиллана.

	Цутгах цехэд утаа манан дүүрэн. Хүрднээс үргэлж утаа савсаж, тэр нь дээврийн онгорхой цоорхойгоор гадагш гарна. Өдөр бүр мастер Баньковский, хүмүүжигчдийн хооронд ийм яриа болно.

	— Нөхөр Баньковский? Ажиллах арга алга!

	— Яагаад?

	— Утаа! Ийм байж болохгүй. Энэ бол зэсийн хортой утаа!

	— Зүгээр, юуны хор байх вэ? Би ийм утаан дунд бүхэл насаараа ажилласан хүн!

	Дээврийн завсар, цонх, хаалгаар гарсан утаа колонийн орчинд тарна. Хайлш хийж байх үед цайвар шар манан байшин барилгын хоорондуур суунаглана. Өөрөө колонийн хүмүүжигч байсан, дүнхгэр духтай, залуухан буржгар эмч Колька Вершнев өрөө өрөө дамжин Брокгауз - Ефроны ботийг барьж, ширээ цохин, ээрэн сүрдүүлж:

	— Би, пр - прокурорт, о - очно. Тө - төмрийн хумхаа! Я - ямар аюултайг та мэ - мэм - дэх үү? Унш л даа! 

	Энэ эмчийг Алексей Степанович аль хэдийнээс мэдэх билээ. Тэр духаа үрчийлгэн, хавчуурт шилээ нэг авч, нэг зүүснээ:

	— Николай минь, журамтайхан байж үз. Прокурор бидэнд агаар сэлгэгч хийж өгөхгүй. Харин цутгах цехийг л хааж орхино.

	— Ха - хааж л байг!

	— Шүдний эмчийн сандлыг ямар мөнгөөр чамд авч өгөх вэ? Бас хөх гэрэл? Сүүлийн хагас жил чи намайг амар заяа үзүүлсэнгүй. Хөх гэрэлгүй бол давах уу? Чи!

	— Ха - хамгийн муу эмнэлэгт хүртэл шүдний эмчийн хөхөх гэрэл байдаг юм.

	— Тэгвэл давахгүй юу?

	— Тэгээд яах вэ? Жа - жаалуудыг хо - хордуулах уу? Агааржуулагч хийх хэрэгтэй. Би ч шахъя, чи ч шаардаарай. Өнөөдөр комсомолын хуралтай.

	Комсомолын хурал дээр Колька өнөөх Брокгауз - Ефроныхоо номоор даллан, анагаахын дээд сургуульд биш, хаана ч юм тогтоож авсан хэдэн нэр томьёогоо урсган:

	— Ийм, за - заваан үй - үйлдвэр!

	Бусад комсомолчид ч «даган баясаж» нударга өргөнө.

	Марк Грингауз уйтгарт хар нүдээрээ Соломон Давидовичийг харж:

	— Орон даяар шинэчлэл хийж байхад, ийм утаатай эвлэрч болох уу?

	Соломон Давидович ангийн буланд хүүхдийн сандалд багтаж ядан сууна. Тэр эвлэрдэггүй махлаг уруулаа цорвойлгон:

	— Ямар утаа тэнд байна вэ?

	— Ямар гэнэ ээ! Ой гутам! Байх арга үгүй! Эрүүл мэндэд тохирохгүй утаа! гэж наргианч, хурц ухаант, торомгор нүдэт Похожай хариу өчнө.

	Соломон Давидович өвдгөө тохойлдон, нэг гараа өргөн дохиж, өндөлзөж, их л ухаалаг байдлаар:

	— Энэ чинь үйлдвэрлэл. Эмчлүүлье гэсэн юм бол Крым рүү юм уу, Ялт руу явахгүй юу. Энэ бол завод гэнэ.

	Ингэж хурал дээр бүх нийтийн шуугиан болно.

	— Юу гэж хашхираад байна вэ? Яндан тавьчихъя.

	— Таны тухай зохих ёсоор авч хэлэлц гэдгийг бригадын дарга нарын зөвлөлд даалгах хэрэгтэй.

	Соломон Давидович бүүр уурлаж, өвдгөө тулан босоод, урагш алхсанаа нүүр нь минчийнэ.

	— Нөхөд комсомолчид оо! Юун яриа болоод байна. Бригадын зөвлөл намайг хүмүүжүүлнэ. Тэд миний алд биеэс алт, мөнгө, агаар сэлгэгч шахаж гаргах хэрэг үү? Энэ заваан гээд байгаа заводыг чинь би барьж байгуулж, бас төслийг нь гаргасан уу?

	— Та нарт мөнгө байна уу?

	— Энэ бол тэр мөнгө биш. Шал өөр мөнгө.

	— Та «цэнгэлдэх хүрээлэн»-гийн төсөл гаргасан!

	— Төсөл гаргаж, тэгээд яагаа вэ? Та нар толгой хаацайлах юмтай ажиллаж байна. Зарим комсомолчид үүнээс илүү сайн хийнэ гэж бодож байна уу? Тэд токарийн суурь машин хараад: муу сүрэл хэрчигч гэнэ! Тослуур хийхгүй, нарийн машин хиймээр байна гэнэ ээ! Түүнгүй бол амьд явж чадашгүй гэнэ.

	— Үйлдвэржүүлэлт, Соломон Давидович!

	— Нээрэн тийм л дээ. Үйлдвэржүүлэлтийн талаар би юу ч мэддэггүй. Та нар надад зааж өгнө! Үйлдвэржүүлэх юмаа олох хэрэгтэй гэдгийг та бүхэнд толилуулъя. 

	Соломон Давидович шилэндээ арай ядан гар хүрч: 

	— Ингэж суутал чинь үлгэрийн чавганц үйлдвэржүүлэлт, агаар сэлгэгч хоёрыг чинь авчраад өгнө гэж хүсэж байна уу? Хол оо хэвтэнэ.

	— Яндан тавьж өгөх юм уу, үгүй юу!

	— Тавина.

	— Тавиад өгөөрэй!

	Уурлаж, гонсойсон Соломон Давидович цутгах цех рүүгээ сажилна. Очихтой нь зэрэг үрэлчид дайрч, Петька Кравчук хашхиран:

	— Үүнийг ажлын хувцас гэх үү? Тийм үү? Үүнийг чинь Нестеренко өмсөж байгаад, одоо би аваад байна? Тийм ээ? Эндээ цоорхой, энд нь нүх!

	Соломон Давидович тээршээн алгаа өргөөд:

	— Тэнд чинь цоорхой байж! Чи наад ханцуйгаа над руу савлаад яах вэ. Урт нь харин ч муугүй. Богино л бол муу. Урт гэдэг чинь эргүүлчхэж болно гэсэн үг.

	— Соломон Давидович, та мөн зальтай шүү!

	— Би зальтай биш! Чи хэдэн үрэл хийснээ хэлчихгүй юу?

	— Өчигдөр нэг зуун хорин гурав.

	— Хар л даа. Нэг копейкоор бодвол нэг рубль хорин гурван копейк.

	— Копейк гэдэг чинь үнэ юм уу? Давтана, төмөр утас тасална, хатаана.

	— Чи тэгээд яах гээ вэ? Би чамд нэг копейк төлөхөд чи ядаж нусны алчуур авна!

	Тэртээ булангаас Нестеренкогийн дуу хадаж:

	— Агаар сэлгэгч хэзээ бэлэн болох вэ, Соломон Давидович?

	— Агаар сэлгэгч ганц чамд хэрэгтэй. Надад хэрэггүй гэж бодож байна уу? Волончук хийчихнэ.

	— Волончук уу? Юу л бол доо! Агаар сэлгэгч шүү, бодоод үз л дээ.

	— Чи төсөөлж чадахгүй. Тэр бол маргааш бэлэн болгочихно.

	Бүгдийг чаддаг атлаа дуугүй, дүнсгэр Волончуктай хамт Соломон Давидович цехийг хэд тойрч, хуучирч муудсан дээврийг ширтэнэ. Волончук дээвэр лүү харалгүй:

	— Яндан ч тавьж болно л доо. Харин би чинь дээвэрч биш.

	Ваня Гальченко цутгах цехэд ажиллана. Түүнд юм бүхэн: нууцгай бул, утаа, түүнтэй тэмцэж буй байдал, бас Соломон Давидовичтай үзэж тарж байгаа бүгд таалагдана. Харин Рыжиковыг энэ цехэд шороо зөөгчөөр тавьсан нь л түүнд таалагдсангүй.

	
6. Гогцоо

	Ванда Стадницкая охидын тавдугаар бригадад дасаж ядан байлаа. Унтлагын өрөөний гоё, цэвэр байдал, шинэ нөхдийн эелдэг зан, үдшийн шивнээн, хүмүүжигчийн хатуу дэг журамт өдөр алиныг ч тэр ажаагүй юм шиг байлаа. Тэр бээр Клава Каширины заавар номлолыг дуугүй сонсож заримдаа толгой дохин, холдож очоод бүтэн цагаар цонхны дэргэд зогсож, нэг л янзын дүр зургийг цэцэрлэгт хүрээлэн тийш холдох зам, хус модны зэрэгцсэн орой, тэнгэр энэ бүхнийг харна. Гуанзанд минут тутамд босон харайх гэж байгаа юм шиг хажуугаараа сууж, тавганаас харцаа салгалгүй сууж нэн бага иднэ. Анхны өдөр хүлээн авсан цэнхэр өнгийн нугалгаатай ноосон банзал, хоёр аятайхан нимгэн даавуу цамц зэрэг өөрийг нь улам ч гоё болгож байсан сургуулийн хувцас, гялалзтал угаасан үс гэзэг ер нь юу ч түүний сонирхлыг татаж, сэтгэлийг хөдөлгөхгүй байв.

	Сургуулийн барилгын нэг өрөөнд байрладаг оёдлын газар Вандад нэлээд аятайхан ажил өгөх гэтэл, тэр маань юу ч хийж чаддаггүй юм санж. Тэгэхээр нь түүнд гогцоо томох ажил өгчээ. Энэ ажлыг уг нь хамгийн жижигхэн охид гүйцэтгэдэг бөгөөд энэ бригадад нарийн шилбэтэй тав - зургаан цовоо сэргэлэн, жаал охид байдаг нь унтлагын өрөөний буланд хүүхэлдэйгээр тоглодог улс байжээ. Гогцоог ч гэсэн Ванда залхууран, маш зузаан, муу томж байлаа. Эгчмэд нь дуугүй ажиглан, үл таашаан бие бие өөдөө хараад, зааж, залруулж өгнө. Ванда тэдний сургамж, сануулгыг дуулгавартай сонсон, нэг хэсэгтээ ажлаа шилжүүлээд, хуруу, зүү хоёр ямар түргэн гавшгай хөдөлж байгааг нүднийхээ булангаар уйтгартай харна.

	Нэг удаа бүр ажил эхэлсэн хойно Ванда оёдлын газар иржээ. Клава, ажлаа хийнгээ:

	— Ванда, яагаад хожимдож ирэв?

	Цаадах нь таг дуугүй.

	— Өчигдөр чи цагаас өмнө явсан. Ямар учиртай бил ээ? Ванда гэнэт ам нээж,

	— Тэгээд яагаа вэ. Энд чинь ажиллах хүсэлгүй, ажиллах ч үгүй гэж хэлдэг байна.

	— Ажиллахгүй ээ! Яаж амь зуух бил ээ?

	— Яадаг юм. Та нарын гогцоогүй болохоо л болно.

	— Ичмээр юм, Ванда минь. Сурах хэрэгтэй. Бид цөм л гогцооноос эхэлсэн.

	Ванда ажлаа орхив. Түүний хоолой зангирч тасалгааг эргэн тойрон ширвэн хараад:

	— Би та нарт яаж хүрэх вэ? Гогцооноос эхэлсэн улс минь! Би энэ голцоогоор чинь дуусъя!

	Тэр хаалга саваад гараад явчхав. Орой нь тэр хана руу харж хэвтчихээд, хоолондоо явсангүй. Охид түүний цайвар шар үстэй дагз руу айсан дүрээр харна. Клава хөмсгөө зангидан, амандаа үглэнэ. Маргааш өглөө нь унтлагын өрөөнд ганцаараа холхиж байхад нь Захаров орж ирэв. Түүнийг хараад Ванда царай нь улайж, банзлаа засав. Цаадах нь уйтгартай инээмсэглэн, ширээний дэргэд суугаад:

	— За юу болоод байна даа, Ванда минь!

	Ванда хариу хэлсэнгүй, цонхоор ширтсээр, Захаров ч дуугүй байснаа:

	— Мужаан тасагт ажиллах уу? Тэнд мод: бас сонин шүү.

	Ванда түүн рүү түргэн эргэж:

	— Та ч мөн хүн юм аа. Мужаан цехэд ажилла гэнэ шүү.

	— Сайн л юм бодож олсон доо. Чи бодоод үз дээ: мужаан цехэд.

	— Дооглоно шүү дээ.

	— Тийм биш. Манай колонид мужаан цехэд ажиллах анхны эмэгтэй. Ямар их нэр хүнд вэ? Бүх охид даавуутай зууралдах нь тэдний ажил гэж үздэг. Энэ буруу л даа.

	Ванда сормуусаа жавхаалгаар эрвэлзүүлэн:

	— Та юу бодож байна вэ? Очъё л доо. Мужааны газар.

	Одоохон очих уу?

	— Одоо очъё. Явъя гэж Захаров босож, эргэж харалгүй хаалга чиглэв. 

	Ванда араас нь дэгэнцэн гүйж очиж түүнийг сугадаад:

	— Та үүнийг зориуд бодож олсон уу?

	— Зориуд.

	— Танай юм бүгд зориуд, бодож бэлтгэсэн байдаг уу?

	— Яг үнэн, бүгд тийм гэж Захаров инээмсэглэн хэлээд: — Би бас нэг өөр юм бодсон. Одоохондоо хэлэхгүй. 

	— Миний талаар уу? Хэл л дээ.

	— Чиний тухай.

	— Алексей Степанович, хэлчих л дээ!

	Тэр чих рүү нь ойртож нууцаар:

	— Дараа хэлнэ ээ.

	Ванда мөн л тийм чин сэтгэлийн нууцгай шивнэлээр:

	— За гэв.

	
7. Дамнуурга

	Ажлын дараа Игорь колонийн орчимд зугаалахаар шийдэв. Ном аваад, цэцэрлэгт хүрээлэн өнгөрч, далан дээр гарч ирэв. Зүүн гар талд цөөрөм цэлэлзэж, баруунтаа хоёр налуу толгойн дундах зэгст гангад горхи жирэлзэнэ. Эсрэг өөдөөс харсан толгойн орой дээр вааран дээвэртэй цагаан байшин харагдана. Байшингийн дэргэд хэдэн өндөр тоорой, цаана нь газраар наалдсан цэцэрлэг байх шиг. Байшингийн энэ талд мод тариагүй бөгөөд жижиг талбайг торлон хашиж, ногооны газар хийжээ. Ногооны газар нь тариачдынх шиг биш эгнээний хооронд зам гаргаж, зарим газар нь модон сандал хийжээ.

	Игорь торны дээгүүр харвал, ногооны газар хэн ч алга. Харин нэг сандлын дэргэд жижиг шар нохой хэвтэнэ. Тэр нохой Игорийг хараад босож, архирснаа, суниагаад байшин руу гүйж очив. Торны ойролцоох эгнээг саяхан усалсан бололтой, нэг дов дээр хоосон шүршүүр байв. «Ус хаанаас авдаг улс юм бол оо?» гэж Игорь бодтол торон хашааны нэгэнтээ төмөр утсаар бэхэлсэн явган хаалга байхыг харав. Цааш нь залгуулан харвал доошоо горхи тийш, элэгдэж дагтарсан нарийн зөрөг гарсан, тэр зөргийн төгсгөлд яг зэгсний тэндээс Оксана хоёр хувин ус дамнуургадан босож буйг олж харав. Ногоон өнгөөр саяхан будсан том хувингууд байв. Дамнуургын үзүүрт бараг дэнжигнэхгүй байгааг бодвол, их хүнд бололтой. Энэ нь мөн Оксана тун болгоомжтой, хүч гарган алхаж байгаагаас илэрхий.

	Игорь түргэхэн гүйж очоод хоёр хувинтай усыг салган авахад, Оксана гайхаж, айсан харцаар түүнийг харж:

	— Ёох!

	— Би чамд тусалъя.

	— Хэрэггүй. Битгий гар хүр!

	Игорь өөрийгөө энэ дайтай чадалтай гэдгийг мэдэлгүй явжээ. Дамнуургыг ганц гараараа тоглон өргөвөл, Оксана түүн доороос үсрэн гарч уурлан:

	— Хэн чамайг гуйсан юм бэ? Юу гэж зууралдаад байна вэ?

	— Хатагтай! Хэн ч тийм... эрх байхгүй.

	Дамнуургатай ус нь, мөрөн дээр нь нугастай юм шиг эргэлдэж байсан учир үгээ гүйцээж хэлэхэд бэрх байлаа. Игорь түүнийг засах гэтэл нэг хувин нь газар хүрч, нөгөө нь бараг толгой дээр гарч ирэв. 

	Оксана сая л инээж:

	— Чи чадахгүй. Сураагүй хүн хэцүү. Газарт тавь. Дагаад байсан, даан ч юу ч хийж чадахгүй юм байж л дээ! Газарт тавь.

	Хувинтай усыг газар тавих нь зүйтэй гэдгийг Игорь тааварлав. Оксана «чи» гэж ярих нь түүнд аятайхан байв.

	— Хүндэт Оксана! Газарт тавина гэдэг чинь зөв санаа. Энэ хөлс сорсон нээлт хэнд хэрэгтэй юм бэ? Үүнийг юу гэдэг юм бэ?

	— Дамнуурга шүү дээ!

	— Дамнуурга? Та үүнийг өөрийнхөө мэдэлд бүр ав.

	Игорь хувинтай усыг барьж, толгой өөд мацав. Хүнд гэдэг жигтэйхэн, үг хэлэх ч сөхөөгүй явна. 

	Оксана араас нь дагаж, сэтгэл нь зовнин:

	— Ийм сайн дурын туслагч хаанаас гараад ирэв ээ? Наад хувингаа тавь гэж байна шүү.

	Игорийг торон хашааны дэргэд хувинтай усаа тавихад, цаадах нь сормуусаа дэрвэлзүүлэн инээмсэглэж:

	— Их баярлалаа.

	— Ийм юмаар яаж ус зөөнө вэ? Энэ чинь тамын ажил, хувин биш. Энэ чинь цус сорох мөлжлөг!

	— Тэгээд яах вэ? Усгүй сууж байх уу? Усгүй бол ногоо ургахгүй.

	— Тийм бол боловсон хүмүүс усан хоолой тавьдаг, ийм дамнуургаар зөөдөггүй.

	— Манай тосгоныхон бүгд дамнуургаар зөөдөг. Энэ чинь тун ойрхон. Булгийн сайн ус.

	Оксана ногооны газраа эзэгнэж эхлэв. Хувинг төвөггүй өргөж шүршүүрт хийгээд төмсний эгнээнүүдийн дундуур явлаа. Игорь шанаа руу нь хар хүрэн үс унжсан толгойг нь нэг хэсэг ажив. Цаадах нь хялайн харснаа юм хэлсэнгүй.

	— Алив, би тусалъя.

	— Өөр услуур байхгүй.

	— Чи үүнийгээ надад өгчих.

	— Чи чадахгүй.

	— Чи юу гэж ингэж чармайна вэ? Чи энэ сувдаг эзэнд хийж өгч байна. Танай энэ эзэн - ёстой мөлжигч.

	— Бүх хүн ажил хийдэг гэж Оксана хэлэв.

	— Танай эзэн ажил хийдэг үү?

	— Хийдэг.

	— Танай эзэн - мөлжигч. Хүн зарцалж байх ямар эрхтэй юм бэ? Эрх бий юу?

	— Би зарц биш. Тэр эзэн биш. Та нар бүгд худал хэлдэг. Тэр бол сайн хүн. Тийм хүнийг чи одоо болтол үзээгүй явна. Тэгж битгий ярь гэж Оксана гоморхон хэлээд Игорь өөд уурлан харав.

	Тэр бээр хоосон услуураа доош харуулахад, эцсийн дусал ус ургамлын ишнээ унав.

	— Төмс бол хүн бүхэнд хэрэгтэй. Чи төмсөнд дуртай юу?

	Игорь яагаад ч юм бэ энэ асуултад хариулсангүй.

	— Чи өөрийнхөө тарьж ургуулсан төмсийг идэж үзсэн үү?

	Энэ асуулт Игорьт фронтоос, мөн ар талаас зэрэг цохилт өгөх мэт болж ёстой л тэвдүүлж орхив.

	— Би та нарт саад болоогүй биз? Би төвөг удаж байж магадгүй гэхэд нь эргэн харвал Миша Гонтарь зогсож байв. Миша ёслолын костюмаа өмссөн боловч, тэр нь түүнд зохисонгүй. Өргөн цагаан зах нь түүний биед харшилж байх мэт. Бас хардах сэрдэх... 

	— Сайн уу? Михайло. Саад болоогүй ээ! гэж Оксана хариулав.

	Игорь хээвнэг инээмсэглэж:

	— Миша хардаж байна аа даа гэхэд:

	Оксана илт зэвүүцэн, Гонтарь ч бас уурлаж:

	— Чернявин, чи хэлээ тат! гэв.

	Зуслангийн байшингийн тэндээс залуу эмэгтэйн дуу гарч:

	— Оксана, шалавхан, нааш ирээч гэхэд Оксана услуураа газар орхиод гүйж одов.

	Хүмүүжигчид дуугүй зогсоно. Дараа нь Гонтарь гутлынхаа хоншоороор торыг өшиглөж сөөнгөтсөн хоолойгоор:

	— Чернявин, чи наашаа бүү зүглэ!

	— Энэ чинь юу гэсэн үг вэ?

	— Энд чамд хийх юм алга!

	— Би энд байгаа л бол ажлаа олж чадна аа.

	— Ямар ажил? Үгүй бас олов оо?

	— Жишээ нь, төмс услах.

	— Би чамайг ийшээ битгий зүглэ гэж байна шүү!

	Игорь торон дээгүүр тонгойж:

	— Зүглэх үү, үгүй юү гэдгээ сайн бодно оо хө.

	— Чөтгөр лүүгээ тонил! Өөр газар очоод бодооч!

	Игорь сараалжнаас холдож ёжтой байдлаар Гонтарь

	луу хараад:

	— Милорд! Та тун сүрхий дурлажээ!

	Гонтарийн дүрлийсэн хүрэн нүд гялалзана. Ширүүн үсээ дух шанаа уруугаа ортол толгой хаялна.

	— Чам шиг эрх агь л тэгж дурладаг байлгүй.

	Игорь хүйтнээр инээж, доошоо цөөрөм рүү гүйж алга болов.

	
8. Өөрийн санаа өөртөө... 

	Нэгдүгээр бригадынхан Рыжиковыг угтжээ. Түүний мариалаг хөдөлгөөнтэй бие, ногоовтор нүд нь тэдэнд төдий л итгэл төрүүлсэнгүй. Түүний хуучин Танил Игорь Чернявин мэндлэхийн оронд түүнийг хэрхэн багалзуурдаж авсан тухай яриа нэгдүгээр бригадынханд хүрчээ. Түүнийг бригадад нь өгсөнд Воленко эгдүүцэн, Виктор Торскийтэй хэрэлдэхээр очиж: Левитин, Руслан, Горохов, Ножик гээд шинэчүүд байсаар байтал одоо бас Рыжиковыг өглөө гэж гоморхжээ. 

	Гэвч Виктор Торский энэхүү нэрсийн жагсаалтыг огт тоосонгүй.

	— Чамд ганцаарт чинь ингэлээ гэж бод оо юу? Наймдугаар бригадад Гонтарь, Середин, Яновский бас Чернявин нэмэгдсэн. Аравт: Синичка, Смехотин, Борода, бригадын дарга нь ямар гээ? Хүүхэд Илюша Руднев. Чи бод л доо. Ножик бол сайн хүүхэд, жаахан мөрөөдөгч. Гэлээ гэхдээ чамд: Колос, Радченко, Яблочкин, Бломберг гээд идэвхтэн хэчнээн олон байна. Чернявиныг аваад, Рыжиковоо өгчих.

	Воленко бодож бодож дуугүй яваад өгчээ.

	Бригадын анхны хурал дээр түүнд бригадаа хайнгадуу товч танилцуулсны дараа тэр Рыжиковт:

	— Рыжиков, чи сонс. Чи бол зохион байгуулалттай хөдөлмөрийн хамт олонд дасаагүй хүн гэдгийг би мэдэж байна. Түргэхэн дасаж үз гэж чамд зөвлөх байна. Өөр зам чамд байхгүй гэжээ.

	Рыжиков юу ч хариулсангүй. Тэр бээр зохион байгуулалт бүхий хөдөлмөрийн хамт олон гэгчийн амт шимтийг үзэж эхэлсэн ажээ. Түүний даамлаар томилогдсон аравдугаар ангийн сурагч комсомолын үүрийн товчооны гишүүн шантгар хамартай, ухаалаг Владимир Волос гэгч олон таван юм ярих, дургүй нөхөр, Рыжиковт хандан:

	— Би чиний даамал. Гэхдээ би чиний гараас хөтөлж явах юм гэж битгий бодоорой. Чи бол жаахан хүүхэд биш. Би чамайг нэвт харна шүү. Газрын гаваар орсон ч үзнэ. Чиний санааг мэдэж байна. Өгсөн ажлыг л хийгээрэй. Колони амьдарч, тэмцэж байна. Бүх юм нүднээ илхэн, нууц юм юу ч байхгүй. Хараад суралц. Хэрвээ тэгэх хүсэлгүй бол чи адгийн муу хүн.

	Колос ч бас тар нь танигдана гэж Рыжиков бодоод:

	— Битгий сандар, би сурна гэжээ.

	— Харж л байя гэж Колос хайнга хэлээд, яваад өгчээ. Маргааш нь Рыжиков, Руслан Гороховтой найзалжээ. Руслан эхэлж түүн дээр ирээд:

	— Цутгах цехэд оч гэв үү?

	— Тийм.

	— Шороо зөөх үү?

	— Тэгнэ.

	— Зөв. Үсийг чинь авсан уу?

	— Авсан.

	— Бүгд зүй ёсоор. Ингээд амьдрах уу?

	Рыжиков гомдон эргэж:

	— Энд амьдарна гэж юу байх бил ээ? Галзуурав уу! 

	Руслан арзгар шүдээ гарган хөхөрч, Рыжиковыг ойгоор явъя гэж урьжээ. Зугаалгын дараа Рыжиков гэнэт хөгжилтэй болж бүгдтэй яриа өдөн, ажил төрөл, бас түүнд хамаагүй элдэв зүйлийг хаман ярьж, наадаж наргин Воленкогийн хавьд эргэлдэж байв. Рыжиков, Игорийг цэцгийн мандлын дэргэд зогсоогоод:

	— Чернявин чи, надад уурласаар л байна уу? гэж гэнэт асуухад, Игорь гайхаж түүн рүү зэвүүцэн харснаа бригадын дарга жижүүр Илюша Рудневийн ярьсныг санаад:

	— Би чамд өш санасан юм алга. Харин чи тэр Ванягийн хувьд хуншгүй загнасан шүү. 

	— Боль доо, Игорь. «Хуншгүй» байхдаа яах вэ? Тэр тэгсэн тэгээгүй колонид ирэх байсан. Надад бол амьдрах хэрэгтэй байсан. Тийм юм алиныг тэр гэх вэ?

	— Тэгээд энд... үлдэх үү?

	— Харин байх уу, явах уу гэдгээ чамтай яримаар байна. Чи яах вэ?

	Рыжиковын араншин үл ойлгогдоно. Нэг талаас сүрхий бодлоготой, буурь суурьтай, нөхдөдөө итгэмтгий, тэдний зөвлөгөөг үнэлдэг юм шиг. Нөгөө талаас өөрийгөө юм үзсэн, үнэ цэнтэй хүн гэж харуулахыг илэрхий оролдоно. Тэр байсхийгээд л нулимж, хөмсгөө зангидан цэцгийн мандлыг хайнга гүйлгэн харах нь цэцгээр намайг татахгүй гэсэн шиг. Энэхүү тоглоомд «Амьдралын адал явдалт»-ын урьдын эрх чөлөөг санагдуулсан ямар нэгэн тааламжтай юм байгаа юм шиг Игорьт бодогдоно. Тэгээд ч тэр хал үзсэн хүнийхээ занг тавилгүй:

	— Надад өөрийн бодол бий. Харин би хулгай хийхгүй шүү.

	Рыжиков дахин нэг нулимаад:

	— Хүн хүний бодол ондоо гэв.

	Тэд үүдний танхимд оров. Жижигхэн дугуй хялман царайтай Лена Иванова винтов барин зогсоно. Тэрээр орж байгаа хүмүүст зай тавин зайдуухан зогсоод Рыжиковын хөдөлгөөн бүрийг харан хөмсгөө атируулна. Рыжиков нойтон даавуун дээр зогсоод тамхиа татаж, үе үе сорно. Ленаг тоосон шинжгүй.

	— Энд тамхи татаж болохгүй гэж Лена чангахан хэлэв.

	Рыжиков түүн рүү тайван харснаа, нүүр өөд нь тамхины утаа үлээв.

	— Чи юу гэж танхайраад байна вэ? Энд тамхи татаж болохгүй гэж би чамд хэлж байна шүү. 

	Рыжиков мөн л хэнэггүй байдлаар Игорьт хандаж:

	— Тэд бүгд л ийм! Зуудаг нохойнууд!

	Тэр эгдүүцэн нулимав.

	Лена зарсхийн, хувцас нь хүртэл чичирч, тушаангуйгаар:

	— Арч!

	— Юуг!

	Лена хуруугаараа зааж:

	— Арч! Чи яагаад шалан дээр нулимав? Арч!

	Рыжиков жуумалзаж, түүн рүү хажуугаараа эргэснээ хамрыг нь сөргөж:

	— Банзал минь, амаа тат!

	— Лена уруулаа тас зуун, винтовоороо санамсаргүй хүчтэй түлхэв.

	Рыжиковын уур шатаж:

	— Өө! Чи яана гэнэ ээ?

	Игорь түүний мөрнөөс угз татан эргүүлж:

	— Хөөш, мал минь!

	— Чи бас зуудаг нохой юу?

	— Жаахан охинд бүү гар хүр!

	— Тэр яалаа гэж миний гэдэс рүү,.. муу адгийн амьтан!

	Лена шат руу гүйж ирээд чанга хашхиран:

	— Чиний нэр хэн бил ээ? Нэрээ хэл! гэнэ.

	Шатны хажуугийн талбайн толины дэргэд Клава Каширина - бригадын дарга жижүүр харагдав. Лена винтовоо мөрөндөө авч, Рыжиков, Игорийг тохойгоороо нударч:

	— Явъя, дарга нар.

	Хашаа руу гарахдаа тэрээр Ленад:

	— Би дараа банзлыг чинь хуулаад өгнө.

	Тэд байшингаас гарав.

	Клава доошоо бууж явахдаа Лена руу гайхан харав. Лена «номхон» зогссон хэвээр, нэг гараараа нулимсаа дуугүй арчина.

	
9. Хууль зөрчсөн хэрэг

	Рыжиков, Руслан, Игорь гурав цэцэрлэгт хүрээлэнд ярилцана.

	— Чи тэр охинд шал дэмий гар хүрч гэж Русланыг хэлэхэд:

	— Юу гээ вэ? Өөдгүй амьтан бүр дарга юм уу?

	— Чамайг өнөөдөр нийтийн хурлаар оруулна.

	— Тэгээд яагаа вэ?

	— Дундаа гаргаад зогсоочихно.

	— Тэгэх гээд үзэг л дээ.

	— Гаргана даа.

	— Харж л байя.

	Рыжиковыг харахад дунд гарч очихгүй гэж бодож буй нь илэрхий. Энэ нь Игорьт аятайхан санагдав.

	— Сонин л хэрэг байна. Гарахгүй юу?

	— Үхэж байсан ч гарахгүй.

	— Мөн догь оо! Зугаатай юм болох нь!

	Рыжиков хэнээр ч толгойгоо мэдүүлдэггүй хүний дүртэй орой болтол колониор явав. Үүдний танхимд болсон явдал нууц биш болж, хүүхдүүд Рыжиков руу ялган тунгаахад бэрх сониуч, сонжсон харцаар харна.

	Нийтийн хурал оройн хоолны дараа найман цагт эхлэв. Клубийн олон буйдан дээр шахалдан суусан хэр нь бүх хүмүүжигчид багтсангүй. Сталины цээж баримлын эргэн тойрон хивсэн дээр, тайзны гишгүүр бүр дээр багачууд зулж суусан нь тэдний нүцгэн өвдөг танхимаар нэг гялалзана. Охид клубийн нэг буланг эзэлж, нэг хэсэг нь хөвгүүдтэй хамт байлаа.

	Тайзан дээр байгаа жаалууд үг хэлэх хүнд тун бага зай үлдээжээ. Дарга, Виктор, Торский хамгийн дээд талын гишгүүр дээр, гантиг суурийг түшин сууна. Багачууд түүнийг тойрон шавжээ. Суурийн нэг өнцөгт Соломон Давидович зогсоод үг хэлж байна.

	— Дотуур богино өмд оёход бага зэрэг төвөг бий гэдгийг би сайн мэдэж байна. Гэхдээ дотуур богино өмдийг өмсөхөд аятайхан, ялангуяа амралт сувиллын газар. Та бүхэн үүнийг бодолцохгүй байна. Хэрэв та нар энд дотуур богино өмд оёх хүсэлгүй байгаа бол бусад нь бас хүсэхгүй, хэн ч хүсэхгүй, тэгэхээр тэр өмдийг чинь хэн оёх болж байна вэ? Бүх юман дээр тийм. Энэ байшинг барьж байхад та нар өрлөгчдөөс асуусан уу? Юу ч асуугаагүй. Мужаан юм уу, дээвэрчнээс асуусан уу? Талхчнаас мөн асуугаагүй. Тэдэнд аятайхан уу, үгүй юу гэдгийг хэн мэдэх вэ? Та нар энд суучхаад, Майн нэгний колонийн хүмүүжигч бид бусдаас хамаагүй дээр, тиймээс дотуур богино өмд оёх хүсэлгүй байх нь зөв гэж үздэг байна. Мөн тослуур, театрын сандал хийхгүй, харин гоёлын цамц хийж, оёдлын машин бүтээж, рококо хийцийн юм уу, ХVII Людовикийн мебель тавилга үйлдвэрлэнэ гэнэ. Хоолондоо мах голдуу зооглоно. Хонь дөрвөн хөлтэй, дугариг сүүлтэй, өвс иддэг, түүнийг Майн нэгнийхэн биш, малчин цолтой хүүхэд хариулдгийг та нар мэдэхгүй. Тэгээд л бүгд өөр өөрийн ажилд сэтгэл хангалттай. Та нар л сэтгэл дундуур байдаг. Манай энд зүймэл царсан шал, цэцэг, сургууль, хөгжим, кино, дөрвөн цех байна. Энэ бүгдийг чамлаж техникийн хамгийн сүүлийн үеийн тоног төхөөрөмж өгөөд орхи, онгоц, бух тэрэг үйлдвэрлэе гэнэ. Өнөө амар заяа үзүүлдэггүй блюмингээ хийх юм болов уу? Та нарын нэг нь босоод, намайг буруу ярьж байна гэж хэлэг. Тэр хүн энэ үгээ яаж хэлэхийг нүдээрээ харж, чихээрээ сонсох гэсэн юм.

	Соломон Давидович маасайтал инээн тавцангаас буугаад, багачуудын хажуудаа суулгах гэж өрсөлдөн байж үлдээсэн хэсэгхэн зайд очиж суув. Суунгаа цүдгэр гэдэс дээрээ гараа тавиад, хуралдагсдыг эргэн тойрон харвал: үл итгэсэн, эгдүүцсэн, үнэхээр итгэсэн хүмүүжигчдийн янз бүрийн инээмсэглэл тодорно. Тэгээд Соломон Давидович өөрөөс нь холгүй, мөн тэр буйдан дээр сууж байсан Захаровт хандаж:

	— Та юу хэлэх сэн бол? Эд дандаа өөрийнхөөрөө боддог. 

	Захаров үл ойлгогдох янзаар инээмсэглэж дараагийн үг хэлэх хүн рүү нүдээрээ дохив. Санчо Зорин тавцан дээр гарч ирээд, үгээ эхлээгүй боловч зангидсан гараа өргөж:

	— Соломон Давидович! Та тун зальтай юм! Охид өдөрт мянгаад дотуур богино өмд хийдэг. Орлого нь өдөрт гучин рубль. Сард есөн зуу, жилд арван мянга. Энэ юу ч биш гэж үү? Охид эсгэж сурах гэж хэчнээн чармайсан. Гэтэл та энд өрлөгчин, малчин, бух тэргийг өлгөн ярьж байна. Бид юу юм бэ? Бид тэгж ярьдаг уу? Бид өрлөгчдөд гүнээ баярладаг. Малчны хувьд гэвэл социалист аж ахуйд бараг хотонд нь тэжээх учраас тийм ч олон малчин хэрэггүй. Хэрэв та мэдэхийг хүсвэл би өөрөө малчин, гэхдээ нударганы зарц хоньчин байсан. Одоо мужаан боллоо. Ирээдүйд эрдэмтэн болох санаатай. Болох ч болно. Хараарай. Тэгээд яагаа вэ? Зөвлөлт засгийн үед хүн болгон хүссэндээ хүрч чадна! Бух тэрэг, блюминг алиныг ч хийнэ. Чи малчин хүн, малын захад нүд анина гэдэг цаг өнгөрсөн. Хэдэн жил мал хариулаад л дээд сургуульд орно. Тийм биз дээ. Иймээс охид эсгүүр зааж өгөх зааварлагч мастертай болъё гэвэл олж өгөх хэрэгтэй гэж санал болгож байна. Тэр нь тэдэнд хэрэг болно. Харин манай охид яагаад ганцхан оёдлын цехэд бөөгнөрөөд байгаа юм бэ гэдэгт би гайхдаг. Манайд Ванда Стадницкая гэдэг шинэ эмэгтэй угсрах цехэд ажиллахаар ирсэн. Үүнийг би сайшаан магтмаар байна. Энэ бол үнэхээр сайн хэрэг. Хэдийгээр тэр одоодоо юм хийж гийгүүлээгүй боловч, яаж ажилладгаа алсдаа комсомолчдод үзүүлэх болно.

	Ванда тавдугаар бригадынхны дунд нуугдаж, нүүрээ хийх газар олж ядан хүний араар тонгойно.

	Танхимын нөгөө талын буйдан дээр Чернявин, Руслан хоёр сууж, урд нь их л наргианч баатарлаг хүн шиг Рыжиков ханхалзана. Сонсож буй эсэх нь үл мэдэгдэн, даанч хэнийг ч танихгүй болохоос биш тун ч ичгүүргүй харагдана. Тэр буйдан дээр Миша Гонтарь хайхрамжгүй харж сууна.

	— Рыжиков, чиний тухай мартаж орхиж. Азтай л байна! гэж Руслан аяархан хэлэв.

	— Яасан ч яамай!

	Гонтарь тэдэн рүү эргэж харан:

	— Зүгээр, хонгорууд минь, мартаагүй. Бүгдийг мэдэж байгаа хэмээн сургамжилна.

	— Түй гэмээр байна гэж Рыжиков хэлэв.

	— Нэг их нулимаад яах юм. Дунд гараад яаж хөлслүүлэхээ үзнэ ээ.

	— Гарахгүй юм чинь.

	— Гарахгүй юу? Дараа нь юу болох бол?

	— Юу болдог юм бэ?

	— Нөхөр минь, би чиний төлөөнөө айх шиг боллоо. Гарсан нь дээр!

	— Айлгав аа!

	— Найз минь, одоо айж авсан нь дээр.

	Игорь өвдгөө алгадан:

	— Сонирхолтой байна. Рыжиков, чи гарахгүй гэнэ ээ. Цаадуулдаа нэг үзүүлээд өг.

	Гонтарь уйтгартай инээмсэглэн:

	— Мөн хүн юм даа... Би бас чам шиг... ийм тэнэг байсан

	юм.

	Эсгүүрийн зааварлагчийн тухай асуудлаар санал хураасны дараа Виктор Торский:

	— Клава, Рапортод юу байна вэ?

	Рыжиков, Игорь, Руслан гурав хүзүү сунгав. 

	Гонтарь урьдчилан хэлсэн нь яг биелдэг увдистай хүний дүрээр бардамнан:

	— За, бангадуулжээ.

	— Рапортод зүгээр. Харин нэгдүгээр бригадад нэг зүйл гарсан. Рыжиков өдрийн жижүүр Лена Ивановад захирагдахгүй, түүнийг доромжилсон гэж Клава хариулаад барьж байсан цаасаа Торскийд өгөв. 

	Тэр гүйлгэн уншаад толгой дохиж:

	— Аан, Рыжиков!

	Танхимд чимээгүй болов. Рыжиков хурц ухаантай хүний дүрээр:

	— Юу болоов? гэж жишим ч үгүй асууна.

	Бүгд Рыжиков өөд харав. Торский нүдээрээ дохиж:

	— Дунд гар.

	Рыжиков эвгүйцэн сандал дээр холхин:

	— Би хаашаа ч гарахгүй.

	Саяхан болтол сайн санааны үүднээс шохоорхож байсан нүүр царай ширүүн болж, танхимд шивэр авир гэснээ дахин чимээгүй болов.

	Торский гайхан:

	— Юу гарахгүй гэж!

	Энэ нам гүмийн дунд Рыжиков сандлын түшлэгээс гараа зууран ар тийш унах шахан:

	— Гарахгүй, тэгээд гүйцээ!

	Танхимд нүргэлж, энд тэндээс хашхирч, тавцангийн тэндэх жаалууд шингэн дуугаар шаардана. Рыжиков тийшээ харвал өөр лүү нь ширүүн, уурлаж уцаарласан харцаар ширтэнэ.

	— Бас, гарахгүй гэнэ!

	— Гараач, чи!

	— Чи юу гэж танхайраад байна, босохгүй юу?

	— Рыжиков гэдэг чинь ийм амьтан уу?

	— Ай яа! Хачин амьтан аа! гэж ам амандаа шуугина. Зырянский суудлаасаа босож, нэг алхахад Торский:

	— Зырянский! Байрандаа гэж эрс тушаав.

	Зырянский тэр даруй буйдандаа суусан боловч, бүгд урьдын адил өндөлзөнө. Хашхиралдах нь бүр газар авч:

	— Хараад орхих юм сан!

	— Би босгоод орхиё!

	— Яс нь хэмхрэх байлгүй!

	— Гар л даа, чи! гэнэ.

	Игорь эргэж харж амжихгүй байлаа. Рыжиков ямар нэг зүйл хэлэх гэж санамсаргүй өндийв. Гэтэл Гонтарь нэг гараараа сандлыг авч, нөгөө гараараа түүнийг гол руу түлхэж орхив.

	Арай чөлөөтэй газар гарснаа Рыжиков чухам юу болсныг тэр үедээ ойлгосонгүй. Харин эсэргүүцэх хүчгүй болсноо мэдэв. Мөрөө хавчисхийж, хараал тавьж буй бололтой амандаа бувтнан гараа халаасандаа хийв. Урдхан нь Зырянский сууж өндөлзөнө. Рыжиков өөд уурлан харж, харц тулгарах үед зангидсан гараараа өвдөг рүү нь цохиод авав. Танхимд бүгд хөхрөлдөнө. Инээлдэхийн учрыг олоогүй Рыжиков чичиргэнэн, бүр сандарч орхиод танхимын гол руу арга буюу алхав. Гэвч хөлөө алцайн, гараа халаасандаа хийсэн зогсоно. Хөгжмийн удирдаачийн дохиур модонд захирагдсан юм шиг нийтийн нэгдмэл шаардлага зэрэг гарч:

	— Номхон зогс!

	Рыжиковт эсэргүүцэх хүч байсангүй. Тэр хөлөө нийлүүлж, цэх зогссон боловч нэг гар нь халаасандаа. Тэрхүү нам гүмийн дундаас хурлын дарга аяархнаар:

	— Гараа халааснаасаа ав!

	Рыжиков ёс юм шиг сууж буй хүмүүсийг тойруулан хараад, гараа халааснаас авав.

	Игорь тэсэж чадсангүй.

	— Синьорууд аа! Тэр бэлэн боллоо!

	— Чернявин, дэгтэй байгаарай!

	Рыжиков, үнэхээр бэлэн болоод, хүмүүжигчид рүү аль болохоор харахгүйг хичээнэ. Цаадуулын нь заримын уур хилэн бага зэрэг намдаж, нөгөө хэсэг нь дийллээ гэсэн янзтай инээмсэглэнэ.

	Торский ажил хэрэгч асуултаа эхэлж:

	— Чи нэгдүгээр бригадынх уу?

	Рыжиков мөн л дээгүүр харан хоолойгоо шахаж:

	— Тийм гэв.

	— Яагаад өдрийн жижүүрт захирагдахгүй, түүнийг доромжилсон тухайгаа ярь.

	— Би хэнийг ч доромжлоогүй. Тэр өөрөө намайг винтовоор түлхсэн.

	Клубт тэр доороо аяархан хөхрөлдөнө.

	— Хэнийг ч доромжлоогүй? Чи хамрыг нь сөргөсөн байна.

	— Тэгээгүй. Хэн харсан юм бэ?

	Дахин нэлээд удаан хөхрөлдөв. Торский бас л инээж, Соломон Давидович гараараа гэдсээ даран инээнэ. 

	Захаров хавчуур шилээ засна. 

	Торский тайлбарлан: 

	— Чи мөн гайхал аа! Бидэнд гэрч хэрэггүй гэнэ.

	Хүмүүжигчид түүгээр зугаа болгож байгааг Рыжиков ухаарав. Гэвч тэр өөрөө амьдралыг тун сайн мэдэх бөгөөд тэр дундаа гэрч гэгч хэчнээн ач холбогдолтой болохыг бүр сайн мэднэ.

	— Та нар надад итгэхгүй, түүнд итгэж байна.

	Хуулиар зөвтгөх агшин бүрд тохиолддог шиг түүний нүүрэнд гоморхсон байдал бий болж, толгой нь дүйнгэтнэ. Юмыг ойлгодог хүн бол өөрөөр хандах ёстой гэж найдсан энэ асуулт нь хүмүүсийн инээд болсон нь хачирхалтай. 

	Рыжиков уурлан:

	— Та нар юу гэж инээлдэв? Би та нараас хэн харсан юм бэ? гэж байна.

	Инээж, цэнгэх нь улам зугаатай санагдсан юм уу, хүүхдүүд Рыжиков руу харж, юу гэж хэлэхийг хүлээнэ.

	Торский төвөгшөөлгүй дахин тайлбарлаж:

	— Хэн ч хараагүй гээд хүнийг доромжилж болох хэрэг үү?

	Энэ бол түүнд хэзээ ч таарч байгаагүй тун хачин санаа байлаа. Тэр нэг хэсэг дуугүй байснаа, дарга өөд харж, жирийн бөгөөд итгэмжтэй:

	— Тэр худал хэлж байгаа юм. Хэн ч хараагүй!

	Игорь Чернявин суудлаасаа босов. Торский болон бусад нөхөд нь гайхан түүн рүү харна.

	— Рыжиков жаахан эндүүрч байна. Тэр охины нүүрийг самардаж байхыг нь жишээлбэл би харсан.

	Рыжиков түргэн харж:

	— Чи юу?

	— Тийм, би.

	— Чи харсан уу?

	— Харсан!

	Тийнхүү нөхөд нь эгдүүцэн дургүйцсэн байдлаар хөхрөлдөнө. Өнөө зугаатай мөч өнгөрчээ. Гэрч хаана байна гэж гоморхож байсан хүний гэрч нь дэргэд нь байсан болохоор түүн рүү харахад эвгүй ажгуу.

	Зырянский гараа өргөн:

	— Надад болох уу?

	— Ярь, ярь.

	— Хэлэлцээд байх юм юу байна вэ? Ийм амьтан хаанаас гараад ирдэг байна аа? Рыжиков! Чи манай хууль ёсонд захирагдахгүй яасан зүрхтэй хүн бэ? Эмэгтэй хүний нүүрэнд гараа хүргэнэ ээ? Яалаа гэж тэгж байгаа юм бэ? Ямар учраас вэ? Хэлээд аль!

	Зырянский Рыжиков руу алхтал цаадах нь буруу харав.

	— Хөөвөл таарна. Одоохон хөө! Хаалга нээж өгөөд харсан зүг рүү нь явуул! Бас гэрч эрнэ гэнэ ээ. Үүнийг...

	— Хөө! гэж нэг нь хэлэв.

	Зырянский тэр дууг сонсоод инээмсэглэн:

	— Та нар сайхан сэтгэлтэй улс. Хөөхгүй л дээ. Энэ чинь шал дэмий.

	Зырянский байнгын албан ёсны шүүмжлэгч Воленкодоо үгээ шилжүүлэв. Цаадах нь ч татгалзсангүй.

	— Рыжиков манай бригадынх. Учир нь ойлгогдохгүй нөхөр. Бас Руслантай дандаа хамт.

	— Би ямар хамаатай юм бэ? гэж Руслан хашхирав.

	— Чиний тухай ярилцах цаг ирнэ. Гэхдээ Рыжиков тийм арчаагүй хүн биш. Нэг их эрх агь биш. Бид хүний өнгөрснийг ухдаггүй. Гэлээ ч гэсэн эцэг нь хаана байдаг зэргийг өөрөө яриг.

	Торский албадан:

	— Рыжиков, хариул... Хариулж чадах уу? гэж асуухад:

	— Чадна аа. Худалдаачин байсан.

	— Нас барсан юм уу?

	— Үгүй.

	— Тэгээд хаана байдаг юм бэ?

	— Мэдэхгүй.

	— Огт мэдэхгүй юу?

	— Нэг тийшээ зугтаад явчихсан.

	— Хөөх хэрэггүй. Шийтгэл ногдуулаад колонид нь үлдээе. Тэгээд харъя. Зөвлөлтийн хүн болж чадах ч юм бил үү гэж Воленко санал болгов. 

	Захаров босож:

	— Шийтгэх ч хэрэггүй гэж би үзэж байна. Соёл багатай хүн.

	Рыжиков эгдүүцэн дуу алдаж:

	— Би тийм соёлгүй хүн гэж үү?

	— Соёл багатай. Шалан дээр шүлс хаяж болдоггүй гэдгийг ойлгохгүй байна. Түүнийг чинь хүн угааж арчина. Үүнийг ойлгох ч нэг их хүнд юм биш. Нэгдүгээр бригад Рыжиковыг соёлын наад захын хэм хэмжээнд сургах хэрэгтэй. Эмэгтэй хүний нүүрэнд гар хүрнэ гэдэг чинь хамгийн зэрлэг бүдүүлэг хүний зан. Чи ч бас тийм хүн биш шүү дээ. Сурч байсан, гуравдугаар анги төгссөн. Үүнийг шийтгэлгүй орхиё, харин Ленадаа бүгдийн өмнөөс санаа зовж байгаагаа илэрхийлэх санал байна.

	Зырянский саналаасаа няцав. Хурал ч түдэлгүй дуусав. Торский Рыжиковт хандаж:

	— Явж болно. Өөрийгөө хянаж яв.

	Рыжиковыг байрнаасаа хөдлөхөд:

	— Хүлээж бай, нийтийн хурлын өмнө ёсол.

	Рыжиков хүлцэнгүй инээмсэглэж, гараа өргөв.

	— Лена, нийтийн хурлаас чамд талархал илэрхийлж, энэ тухай мартаж үзээрэй гэж хүсэх байна.

	Унтлагын байрны шатан дээр Рыжиков дээд талд нь хөндөлдөн, Игорь өөд харж:

	— Чернявин, чи яагаад над өөд ноцоод байв?

	— Би хэзээ чиний өөд ноцоов?

	— Хэзээ гэнэ шүү. Чи харсан уу? Гэрч! Чамд ямар хамаа байна вэ?

	Игорь ташаагаа алгадаж:

	— Өө золиг, нээрэн тийм. Чи дунд зогсож байсан гэж үү? Би харсан чинь нэг шар толгойтой юм зогсож байсан. Өөр хүн гэж бодоод л... Тэгвэл голд гарсан хэрэг үү?

	Руслан шат доргитол инээнэ. Рыжиков доороос Колосыг гүйцэж иртэл Игорь өөд жигшингүй харна. Колос Рыжиковын мөрийг алгадаж:

	— Баяр хүргэе. Анх удаа танхимын голд гарна гэдэг чинь их чухал. Одоо дажгүй. Хурлын өмнө номхон зогсож байх хэрэгтэй.

	
10. Үнсэлт

	Өөрийн үйлдвэрийн хийсэн дөрвөн зуун зөөлөн царсан сандалтай, колонийн үзвэрийн том танхимд долоо хоногт нэг удаа кино гаргана. Энэ кинонд хүмүүжигчдээс гадна, албан хаагчид гэр бүлтэйгээ, Гостиловка тосгоны залуус, хүүхнүүд, хотын танилууд ирнэ. Кино гаргахад хүмүүжигчдэд төвөг учруулах юм огт үгүй. Өглөөгүүр, кинонд багын хорхойтой, бүх амьдралаа хорьдугаар зууны энэ гайхамшигт зориулахаар шийдсэн, есдүгээр бригадын бага Петров чингэлэг тэргээр хот руу явдаг. Бага Петров энэ хорвоод арван зургаан жилийг элээсэн бөгөөд энэ хугацаандаа амьдралын амт шимтийг их үзсэн хүн гэж өөрийгөө тооцно. Амьдрал түүнд маш жирийн бөгөөд тааламжтай юм шиг: шалгалтыг нь давж чадвал ядаад байх юмгүй, хүн кино механикч л байх ёстой. Гэвч түүнийг арван найм хүртэл хүнд сурталтнууд шалгалтад оруулж өгсөнгүй. Иймээс тэр хүнд сурталтангуудыг үзэн яддаг байлаа. Тэдгээр хүнд сурталтнууд нь кино авахаар долоо хоногт нэг удаа очиход кино өгч авалцдаг тэд нөхөд ажээ. Өөрөө хэдийгээр сайхан сэтгэлтэй, эелдэг, бас номой хүн боловч, бага Петров кино бичүүлж байхдаа илүү дутуу юм чалчиж, кино үзвэрийн хүнд сурталтнуудыг уурлуулж амжжээ. Нэг өдөр тэд бүлгээрээ, гурван хүн ирж, шалгалт хийгээд киног жинхэнэ эрх бүхий механик хүн гаргадаггүй, харин долоо хоног тутам хоосон шуудай барьж очиж, өөрсдийг нь хүнд сурталтан гэж загнадаг өнөөх арван зургаахан настай бага Петров гаргаж байна гэж зэмлэжээ. Бага Петров энэ удаа ч гэсэн мөчөөгөө өгөөгүй боловч, ажил хэрэг буруу тийш хандаж: колонийг тавин рублиэр торгож, аппаратыг нь ломбодоод, маш олон хүнд сурталт шаардлага бүхий урт гэгчийн акт тавьж орхиод явжээ. Колонийн олон нийтийн санал бага Петровын талд байлаа. Учир нь арван зургаан нас гэдэг бол хүн аль нэг салбарт цоорч болох нас билээ.

	Гэвч олон нийтийн санал бага Петровыг ямар нэг хэмжээгээр зэмлэсэн юм. Энэ нь нийтийн хурал дээр Зырянскийн ярианд тодорхой гарсан билээ.

	— Бага Петровыг тоншиж өгвөл таарна. Хүнд сурталтантай ганц нэгээрээ тэмцэж болох уу? Тэднийг нааш нь авчраад энэ нийтийн хурлаар хэлэлцэх байсан юм.

	Одоо болохоор бага Петровын бодлого балран унасны дараа, урьд нь амралтын өдөр болохоор юм үзэх гээд хүрээд ирдэг хүмүүст үзүүлэх юмгүй болсон нь гол гай байлаа. Энэ байдлаас гарах аргыг мөнөө л Петр Васильевич Маленький олжээ.

	Петр Васильевич жүжиг тавих санал гаргав. Колонийн жүжгийн дугуйлан өвөл нь муу ажилладаг, зун болохоор бүр тардаг: зуны сайхан орой жүжгийн сургууль хийгээд зогсож байх хүн олддоггүй ажээ. Өвөл ч гэсэн жүжгийн дугуйлангийн хамгийн идэвхтэй гишүүд хүртэл дотроо киног илүү гэж үздэг байв. Гэвч одоо болохоор хүнд суртлын алд актаар кино гаргах боломжгүй болж: Киноны бүхээгийг шөрмөсөн чулуугаар өнгөлж, насанд хүрсэн механик ирэхээс нааш кино гаргаж болохгүй учиртай ажээ.

	Петр Васильевич санаа сэдэв. Жүжгийн хорхойтон цөөн олдсон тул шинээр ирэгсдийг үүнд татан оруулжээ. Чернявин гурав дахь партизан болж тоглох, Ваня Гальченко, Володя Бегунок хоёрт ч бас дүр олдсон юм санж. Сургуулилалт түргэн бүтэмжтэй болж ой ба баяны эдлэн газрыг ерийн маягаар: ойг нарсны мөчрөөр, эдлэн газрыг наамал банзаар хийжээ.

	Жүжиг тоглох өдөр хувцсыг авчрах үед хүмүүс цугларч эхлэв. Игорь цэцэрлэгт хүрээлэнгийн тийш харвал хамгийн захын сандал дээр Оксана ганцаараа сууж байв. Игорь түүнийг хараад баярласан гэж жигтэйхэн. Жүжиг амжилттай болно гэж мэдсэн юм уу, сэтгэл өндөртэй байжээ. Оксана өнөөдөр тун сайхан индүүдсэн ягаан цамц өмсөж, гартаа хонгор зул цэцэг барьсан нь энэ дэлхийн бүх бүсгүйчүүдээс хамгийн сайхан нь юм шиг харагдана.

	— Оксана! Чи өнөөдөр ямар гоё байна вэ? гэж хэлээд Игорийг түүн рүү алхахад өнөөх хүүхэн түүнээс айн замаар ухрав.

	— Чи хүмүүжигч хүн! Тэгж болдог юм уу?

	— Оксана! Чиний нүд ямар гээч!

	Оксана цэцэг барьсан гараа нүд рүүгээ ойртуулан:

	— Яваач! Би чамайг холд гэж байна шүү.

	Гэвч Игорь явсангүй. Нэг том алхаад, ганцхан ухасхийгээд хүзүү, гар хоёрыг нь тас тэврэв. Хожим нь тэр үнссэн эсэхээ үнэхээр үл санана. Цаадах нь часхийтэл хашхирч түлхэхэд цэцэг нь нүдэнд орж өвтгөжээ... 

	— Чернявин! хэмээн хэн нэгэн нь ууртай хэлэв.

	Эргэн харвал Клава Каширины хүрэн нүд түүн рүү ширтэж, энхрий царай нь энд тэндээ улайжээ.

	— Чи эмэгтэй хүнийг яаж гомдоож байна вэ?

	Ичгүүргүйдээ биш, харин Игорь зовохдоо:

	— Харин шал өөр гээч... гэж шивнэв.

	Клава уураа барьж ядан дэвсэлж:

	— Эндээс зайл! Бригадын дарга жижүүр Воленког олоод бүх түүхээ ярь! Ойлгов уу?

	Игорь юу ч ойлгосонгүй, замаар байшин уруу гүйв. Гэвч хэчнээн түргэн холдлоо ч гэсэн уйлж енгэнэх дуу сонстоно. Эргэж харахаас зүрхшээнэ.

	
11. Наргиантай нохой

	Игорь яаснаа ч мэдэлгүй театрын хувцаслах өрөө рүү гүйв. Нэгд, Игорь, Оксанад дурласан болох нь илэрхий болжээ. Түүнд урьд өмнө нь ийм азгүй явдал тохиолдож байгаагүй бөгөөд одоо цаг нь иржээ. Түүний бүхий л шинж тэмдэг илэрч: үнсэж авсан, хоёрт гэвэл: нийтийн хурал дээр аймаар асуулт:

	— Чернявин тайлбарлаад орхи... гэдэг хэцүүеэ!

	Тэр цэцэрлэгт хүрээлэн, хашаан дундуур гүйж, зовсондоо нүүр нь улайн цаад охины хөмсөг, нүд, хонгор зул цэцэг гээд... чөтгөр ав, бүгд санагдана: хажуугаар нь Воленко санаанд орно. Юу амлалаа ч гэсэн Игорь түүнд паянгаа ярихгүй. Нийтийн хурал, Игорь дунд нь зогсчихсон, нүцгэн өвдөгтэй жаалууд нирхийтэл хөхрөлдөх болно!

	Театрын жүжигчид ордог тусгай хаалгыг Игорь огцом онгойлгон давхин орвол Воленкотой халз тулгарав. Воленко урьдын адил түүн рүү сүрхий ширүүн харахад цаадах нь зүгээ буруулж, хөлс нь чийхарна.

	— Чернявин, чи хаашаа алга болов? Түргэл.

	Жүжигчдийн хувцаслах тасалгаанд бөөн үймээн болж байна. Захаров, Маленький, Виктор Торский гурав нүүр заслага хийж өгч байв. Партизанууд, дарга, офицерууд, эмэгтэйчүүд хувцсаа тааруулж байв. Ламын өмсгөлтэй, сахлаа зүүж амжсан Виктор Торский Игорьт:

	— Чернявин, түргэн хувцасла. Гурав дахь партизан уу?

	— Тийм. Золиг гэж, хэзээ ч партизан явж үзсэнгүй. 

	— Гайгүй хэрэг! Чадаж ядах юм юу байна! Партизан болж тоглоно, гүйцээ. Чиний наад нүүр ам чинь аятайхан болж. Хэн засал хийсэн юм бэ?

	Баруун нүд нь хавдаж буйг Игорь мэдэрнэ.

	— Юманд... шүргээд... 

	— Бас хүний нударганд өртөх ч гэж байдаг. Тэгвэл яг тулалдаанд орсон юм шиг харагдана. Ороолт, гутал чинь энэ.

	Игорь сандал дээр сууж хөмөн гутлаа өмсөнө.

	— Үүнийг чинь яаж?.. хөмөн гутал хэзээ ч өмсөж байгаагүй юм байна.

	Бага дарга Зорин хуучин цэрэг цамцаа дүй муутай татаж бүсээ бүслэнгээ:

	— Чи намайг погоонтой цэрэг хувцас өмсөж үзсэн гэж бодож байна уу? Одоо л тэгэх хэрэгтэй болж байна.

	Игорь гутал, хувцсаа өмсөх гэж тэвдэнэ. Хачин шар сахалтай, хар хөмсөгтэй нэг дэх партизан Яновский хөлөө хөдөлгөн:

	— Хараач, ингэдэг юм. Харахгүй юу?

	Яг үнэнийг хэлэхэд Игорь энэ бүхнийг үзэхгүй байлаа. Учир нь хувцаслах өрөөний хаалганы тэнд Клава Каширина зогсоод Игорь өөд яг харж байв. Игорь духаа атируулан, гутлаа үдэх гэж оролдоно. Клава түүн рүү харж байгаад яваад өгөв.

	Улаан захтай, генералын урт сюртук дээл өмссөн Петр Васильевич Маленький сул сандал руу зааж:

	— Чернявин, суу. Хэний рольд тоглох бил ээ?

	— Гурав дахь партизан.

	— Гурав дахь уу? Бид чамд ийм юм хийж өгнө... Энэ сахал. Бүр сахалгүй шахам, ядуу тариачин. За тосол.

	Игорь, шаравтар зуурмагийг авч нүүрэндээ түрхэнэ. Петр Васильевич түүний нүцгэн толгойд ширэлдсэн хуучин баг өмсүүлэв. Толинд Игорь гэж нэг том, хачин амьтан харагдана. Энэ сүрхий нүүрний нь энд тэнд харандаагаар будаг хүргэнэ. 

	Петр Васильевич:

	— Витька, миний одонгууд хаана байна? гэж Торскийгоос асууна.

	— Одоохон Рогов аваад ирнэ. Таван хошуу нь хатаагүй, тууз нь тэр өлгөөтэй байна гэж хадаасанд өлгөсөн өргөн цэнхэр тууз руу заав.

	Захаров тууз руу харснаа:

	— Тууз илүү юм. Энэ чинь иргэний дайны үе. Тиймээс таван хошуу нь ч хэрэггүй. 

	Виктор гайхан Захаров өөд харснаа:

	— Таван хошуугүй ямар генерал байсан юм бэ? Бас туузгүй. Арайхийж охидоор гуйж хийлгэсэн юм.

	— Хөх тууз бол Андреевын үеийнх. Түүнийг хамгийн том түшмэд зүүдэг байсан.

	Маленький хадааснаас туузыг авч мөрөн дээгүүрээ хаяад:

	— Алексей Степанович аа! Зүгээр, үзэгчдэд таашаагдана. Найз нар минь намайг барьж авахдаа бодоорой, түрүүчийн сургуулилт дээр булартлаа нүдүүлж орхисон амьтан... гэртээ харьсан шүү.

	Яновский инээмсэглэн:

	— Генералтай тэгэхгүй яах юм бэ? Илж суух уу?

	Хаалга дуугарч хувцаслах өрөөнд Ваня, Бегунок хоёр орж ирэв. 

	Бегунок хашхиран:

	— За болж уу, Алексей Степанович? гэнэ.

	Тэр хоёр богино дээл эргүүлэн өмсжээ. Володя дөрвөн хөллөв. Тэд толгойдоо нохойны баг өмсөж, хуцан, Захаровын хөл рүү харайн очсоноо уурлан боргооно. Хувцаслах өрөөнд ноход хуцах, үзэгчид инээлдэх сонстоно. Ялангуяа Ваня гангинан гаслахыг бүхнээс илүү чадна. Тэгснээ дахин хав, хав хуцна.

	— За боль! Энэ жаалууд уу! Жүжиг яагаа ч үгүй байхад тэд гурав хоног колониор гүйлдэж, хүн хүн рүү дайраад байгаа юм гэж Виктор загнав.

	Алексей Степанович инээмсэглэн:

	— Үсийг нь харвал бамбарууштай адилхан. Гэвч болно гэж бодож байна. Генерал нь Андреевын туузтай юм чинь, ноход нь сүртэй байх ёстой.

	Сургуулилтдаа сэтгэл ханасан Володя, Ваня хоёр дөрвөн хөллөн тайз руу алга болов.

	Хагас цагийн дараа жүжиг эхлэв. Виктор «нохдоо» хөшигний ард суулгаад:

	— Та нар эхэлж хэсэг хуцаад, дараа нь жаахан байж байгаад хуцаарай. Хүний яриа сонстохгүй шүү дээ, ойлгов уу? гэнэ.

	— За гэж «ноход» нь хариулаад, аймаар сүртэй амьтад нэг хөрөнгөтний цэцэрлэгийн шугуйд нуугдав.

	Тайзан дээр бүх зүйл бэлэн. Генерал, хөрөнгөтнүүд байшинд цугларчээ. Цонх нь нээлттэй, гэрэл нь ассан. Тэд цонхны цаана зөвлөлдөхөөр сууцгаана. Лам яг цонх өөд харж сууснаа:

	— Бэлэн гэж хашхирав.

	Хөшиг хоёр тийш нээгдэв. Танхимд хэн нэг нь тэсэж ядан: 

	— Хараач Витя Торский!

	— Түүн рүү Чис! гэхэд чимээгүй болов, туранхай генералтай зэрэгцэн нээлттэй цонх өөд харж суугаа нь Витя Торский биш, багш ламтан Евтихий сууж байсан нь тэдний ярианаас илэрхий болов.

	Моддын цаанаас тайзан дээр партизанууд гарч ирнэ. Тэдний дунд мөн Чернявин явна. Партизанууд цонх руу мяраана. Зарим нь байшинд нэвтрэн орох байлаа. Хоёр нь яг цонхны дэргэд ирээд, буудахаар бэлтгэн винтовоо өргөнө. Тэгээд буудав. Хамгийн сонирхолтой мөч ирлээ. Цонхны цаана байшинд буу дуугарч, юм нурж, орилоон, шуугиан эмэгтэйчүүдийн уйлах дуу сонстоно. Хөшигний цаанаас, бамбарууштай төстэй хоёр нохой үсрэн гарч ирээд партизанууд руу хуцан дайрав. Танхимд суугаа хүмүүс энэ нь Володька, Ванька хоёр гэж мэдэж байсан боловч тайзан дээрх тэмцэлд сэтгэлийг нь эзэмдэж, партизанууд дийлээсэй гэж бодоход тэднийг жинхэнэ нохой мэт санаж, өширхөх сэтгэл төрнө.

	Гурав дахь партизан толгойдоо баг өмссөн Игорь Чернявин ламыг барьж авч ноцолдон:

	— Бүдүүн чөтгөр, баригдав уу? гэнэ.

	Үзэгчдийн дасаагүй том танхим, гялалзах үй олон нүд, ёслолын алтлаг погоон, одон медаль, цэнхэр тууз, хатуу цаасаар хийсэн том загалмай зэргийн өнгө сүрд нүд гялбаж, нохойн хуцах дуунд чих нь дөжирсөн «загалмайнаас битгий барьж» гэж Витя Торскийн шивнээ зэрэгт самгардсан Игорь дараагийн үгээ мартжээ. Сануулагчийн бүхээгээс хааяа тасалдах дуу сонстох боловч Игорь нэхэн санаж чадалгүй:

	— Бүдүүн чөтгөр баригдав уу? гэж нөгөө л үгээ давтана.

	Ламыг барьж аваад явчихсан болохоор энэ үг хэрэггүй болов. Гурав дахь партизан туранхай дэслэгчийн суманд шархтаж унах ёстой байлаа. Тайзан дээр буун дуу аль хэдийн гарсан, дэслэгч буугаараа гэдэс өөд нь нударч байсан хэдий боловч Игорь сандарч тэвдэн:

	— Баригдав уу, бүгд... 

	Танхимд инээлдэхэд өөрийг нь шоолж байна гэж тэр мэдэв. Эсвэл гутлынх нь үдээсийг харсан юм уу. Тулалдаан эхлэхэд л алдуурч байсан юм. Гэтэл гутал нь сугаран унав. Яг энэ үед аль хэдийн унах ёстой гэдгээ санав. 

	Зорин:

	— Чернявин! Унаач гэж шивнэнэ.

	Ноход улайран хуцсаар, гэвч тэдний нэгэнд бас л хачирхалтай юм тохиолдов бололтой нь үүргээ үнэн санаанаас гүйцэтгэхийн зэрэгцээ, унасан гурав дахь партизан руу үсрэн очиж, нэг гараар гутлаас нь татсанаар барахгүй, хуцах хооронд жинхэнэ хүүхдийн инээд сонстоно. Нөгөө нохой энэ тоглоомоо больё гэж шийдсэн нь ил боловч инээдээ барьж чадалгүй улам чанга инээнэ. Мөн тэгж хөхөрсөөр, нохойныхоо ролийг марталгүй, нөгөө нохой хөшигний араар гүйгээд орчхов.

	
Игорь шархтан хэвтэж байхдаа юу болсныг огт ойлгохгүй байв. Тэр дэргэд нь баргил хоолойгоор инээх, танхимд инээлдэхийг сонсоод, түүний хожимдож унасан, нүцгэн хөл зэргийг нь шоолон инээлдэж байна гэж ойлгов. Хөшиг хаамагц, Игорь босон харайж, хөшигний цаагуур гүйн оров. Захын модны тэнд Захаров, Клава хоёртой халз тулгарав. Тэд хоёулхнаа зогсоод ямар нэгэн чухал юмны тухай ярилцаж байгаа бололтой. Игорийн бие хүйт оргиж, хажуу тийш зайлав. За энэ колониос чинь зугтъя гэсэн санаа цахилгаан шиг орж ирэв. Гэвч Витя Торский нисэх адил гүйн ирж:

	— Юу гэж хаяад байгаа юм бэ? Түргэн өмс гэж хөмөн гутлыг нь сарвайн хэлэв.

	Жүжиглэлт нь дуусаагүй, партизаны нарийн үйлдэл бүхий гурван үзэгдэл үлдсэн гэдгийг Игорь санав. Тэр хувцаслах өрөө рүү яаран орвол, бүгд баясан хөхрөлдөнө. Хувцсаа тайлчихсан Ваня Гальченко буланд сууна. Магадгүй саяхан тэр уйлсан байж мэднэ. Яагаад гэвэл хацарт нь хөө түрхсэн юм. Дэргэд нь Володя Бегунок сандал дээр инээдээ барьж чадахгүй өнхөрч:

	— Ванька! Чи бодооч. Хүн шиг инээдэг нохой байдаг гэнэ ээ. Нохой мөн дөө.

	Петр Васильевич Маленький одонгуудаа авч ганцаараа түүнийг тайвшруулан,

	— Гальченко, зүгээр битгий санаагаар уна. Сайн нохой чинь инээж чаддаг юм. Тэгэхдээ тийм чанга биш шүү дээ гэв.

	
12. Нууц хэрэг

	Хувцаслах өрөөнд Захаровыг орж иртэл Володя Бегунок хөхөрсөөр л байв. Тэр Ваня руу очоод дулаан зөөлөн гараараа эрүүнээс нь барьж:

	— Гальченко, чи чинь уйлаагүй биз дээ? гэв.

	— Наадах чинь инээсэн юм. Энэ бол эхлээд инээж, дараа нь уйлдаг нохой гэж Володя хэрэгт дурлав.

	Ваня их л гунигтай байв. Тэр хэчнээн баярлаж сонирхож энэ жүжигт бэлтгэлээ. Тэгээд бас Володькагаас хамаагүй илүү сайн хуцаж сурсан, одоо болохоор нэрээ хугалж, ямар нүүрээрээ бригад, колонийнхноо харна. Унахгүй зогсож байгаад гутлаа суга хаясан энэ муу Игориос бүх юм болж байгаа юм. Санчо Зорин дөнгөж саяхан үүний нь төлөө Игорийг загнахдаа:

	— Би чамайг буудсан, чи хонь шиг зогсоод бас хашхираад байдаг юу гэсэн үг вэ? Жаахан бодлоготой бай гэв.

	Петр Васильевич үүнийг тоосон шинжгүй:

	— Санчо чи битгий өө сэв эрээд бай. Бодлоготой байна гэдэг чинь амаргүй зүйл. 

	— Зүгээр, хүнд юм биш.

	— Хүнд ээ. Чи сая хүртэл бодлогогүй «хонь шиг» гэсэн. Хонийг бууддаг юм уу? Оновол унахгүй байх уу? Чи эндүүрч байна. Хонь бол тийм зөрүүд амьтан биш. Чи илжиг гэж хэлэх гэсэн байлгүй.

	Петр Васильевичийн цэнхэр нүдний сайн сэтгэлийн харцнаас зовсондоо Зорин:

	— Тийм, илжиг шиг гэж давтав.

	Петр Васильевич хурц ухаанаараа Зориныг «буулгаж» авсан тул бүгд инээлдэв. Харин Петр Васильевич мөн дөлгөөнөөр түүний мөрөн дээр гараа тавьж:

	— Хүндэт нөхөр минь, илжиг ч бас унаад өгнө.

	Санчо уурлаж: 

	— Танд чинь... 

	Энэ бүх тоглоом яриа Ванягийн гунигийг багасгах ёстой байлаа. Гэтэл одоо Алексей Степановичийн элгэмсэг гар хүрэхээр дахин оволзож, хөөтэй гараа хацар өөдөө явуулна. 

	Тэгэхээр нь Алексей Степанович ширүүхэн:

	— Гальченко, чи муу эр байна. Чамайг нохой болж тоглож байгаад инээлээ гэж хэн ч чамайг зэмлээгүй. Ямар ч нохой, зуудаг нохой ч тэсэж чадахгүй тийм байдал гардаг. Усан нүдлээд байгаагийн чинь төлөө хоёр торгууль өгнө шүү. Володька одоохон явж нүүрээ угаацгаа, Ваня, чи сайн хүү, нохойд сайн тоглосон гэнэ.

	Нохойн хувцас байтугай, хүний хувцсаа бараг бүгдийг тайлж хаяад ганцхан дотуур богино өмдтэйгөө тэд цэцэрлэгт хүрээлэн дундуур гүйв. Ванягийн сэтгэлд гутрах зүйл юу ч үлдсэнгүй. Володя хажууд гүйж, өмнөх бараан замаа харах зуураа дурсан ярьсан нь:

	— Чи бод л доо. Өнгөрсөн жил би онгоцоо гишгэж орхисон. Гурван долоо хоног ноцолдож байж хийгээд дараа нь хэмх гишгэсэн. Хэчнээн хайран байлаа гээч. Би дэрэн дээрээ гүзээ болтол уйлав. Унтлагын өрөөнд цаадах чинь орж ирээд над руу хашхирч загнаад «Иш, чөтгөр, ийм хүмүүжигчтэй байх гэж! Хүмүүжигч биш! Усан нүдэн гүнж! Хоёр торгууль!» гэсэн Ёо-ёо! тэгээд уурлаад гараад явчихсан. Ядаж бригадын дарга жижүүр нь Зырянский таарч орхиж: «Үүдний танхим угаа». Би угааж, угааж харвал Зырянский тэр хоёр ирчихсэн байв. «Угаагаагүй халтартуулаад хаячхаж, сайн угаа. Хүлээж авахгүй» гэдэг байна. Тэгээд би бүтэн гурван цаг угаасан даа. Ийм явдал болсон юм. Харин чи гайгүй өнгөрсөн.

	— Чи дараа нь уйлсан уу? Үүнээс хойш нэг удаа ч гэсэн?

	— Тэр торгуулийн дараа юу?

	— Тийм ээ... тийм.

	— Чи юу ярина! Хэрэв тэр мэдвэл юу болно гээч? Шууд л нийтийн хуралд оруулах байх. Бодохоос айна. Нулимс гарахгүй. Ноднин зун би нэг удаа андуураад өглөөний дөрвөн цагт «босох» дохио өгчхөж. Яасныг чи төсөөлөх ч үгүй. Эхлээд жижүүрийг, дараа нь бүгдийг сэрээсэн. Миний цаг яагаад тэгж харагдсан юм бэ бүү мэд. Бүгдээрээ босоод цэвэрлэгээ хийсэн. Дараа нь жижүүр цагаа харвал... Тэгэхэд ч уйлаагүй.

	Володя гэнэт зогсож,

	— Хараач!

	3үүнтэй гал гялсхийж, тоосгон ханыг тод гэрэлтүүлэхэд хүний нүүр зурсхийв. Дараа нь унтраад, дахин гялсхийнэ.

	— Агуулах гэж Володя шивнэнэ.

	— Ямар агуулах?

	— Агуулах. Яагаа вэ, үйлдвэрийн агуулах. Очъё.

	Хоёр жаал бөхийн, өлмий дээрээ явж агуулах руу гүйв. Энд цэцэрлэгт хүрээлэнг цэвэрлэсэн боловч, бут олон, хөл зөөлөн өвсөн дунд умбана. Захын бутны дэргэд тэд зогсов. Соломон Давидовичийн үйлдвэрийн хашаанд ганц дэнлүү ёлтойно. Агуулах болгосон тоосгон саравч нь цэнгэлдэх хүрээлэнгийн сүүдэрт байдаг аж. Дахиад гал гялсхийв. Хэн нэгэн хүн чүдэнз зурж буй нь тодорхой.

	Ваня айсандаа:

	— Рыжиков гэж шивнэв.

	— Нээрээ Рыжиков байна. Нөгөөдөх нь хэн бэ? Байз, байз! Руслан байна! Чимээгүй!

	Руслан аахилан шивнэх нь сонстоно.

	— Чи наад чүдэнзээ орхи! Хүн харчихна!

	Рыжиковын дуу гарч, хариуд нь:

	— Хэн харах юм бэ? Бүгдээрээ театрт байгаа.

	Тэд цоожоор оролдож буй бололтой. Төмрийн дуу сонстоно.

	— Дэгээ түлхүүр. Үнэн шүү. Тэд хулгайлаад, зугтах нь гэж Володя шивнэнэ.

	Цоожоо гаргаж чадахгүй байгаа бололтой.

	Рыжиков хараал тавьж, эргэн харна. 

	Володя бөхийн бүр Ванягийн чихэнд:

	— Хашхирах уу?

	— Яаж?

	— Ингэх үү? Би Рыжиковыг бариад аваарай гээд хашхиръя. Дараа нь чи... үгүй. Хамтран бүдүүн хоолойгоор: 

	— Дараа нь зугтаж орхиё.

	— Тэгвэл тэд биднийг заавал барина.

	Ваняд энэ санал таалагдаж, чанга инээх гэснээ:

	— Хөөе! Володя. Ингэж хашхиръя. Тэгэхдээ тийм чанга бишээр ингэж хэлнэ шүү. "Рыжиков бидний дунд гараад зогс!"

	— Тэгье, тэгье. Зэрэг шүү.

	Володя хуруугаа өргөв. Тэд айлгасан, тоглосон бүдүүн хоолойгоор:

	— Рыжиков бидний дунд гараад ир!

	Тэдний үг үйлдвэрийн хашааны хаана ч дуулдахаар гарч, хананаас ойн тал тал тийш цацагдав. Агуулахын дэргэд байгсад энэ дуу хаанаас гарсныг мэдсэнгүй. Рыжиков, Руслан хоёр нөгөө хоёрын зогсож байсан бутны зүг гүйв. Володя, Ваня хоёр дөнгөж хажуу тийш зайлж амжив.

	— Зогс! гэж Руслан битүүхэн шивнэнэ.

	Рыжиков зогсов. Түүний гарт дэгээ түлхүүр нь санжганасаар. Руслан мөнөө л чичирсэн дуугаар шивнэнэ.

	— Ямар, барам нь хашхирав аа.

	— Театр луу очъё. Тэгэхгүй бол таньчихна шүү.

	— Чиний чүдэнзнээс болж байгаа юм. Хэрэггүй... гэсээр байхад.

	Тэд гол байр луу түргэн алга болов.

	Володя дороо харайж:

	— Догь оо! Зугаатай юм болж байна!

	— Одоо Алёшад хэлэх хэрэгтэй гэж Ваня хэлэв.

	— Хэрэггүй. Алёша одоо шуугиан дэгдээж, нийтийн хуралд оруулна. Тэгээд одоохон хөө гэнэ.

	— Тэгж л байг! Тэгэг!

	— Өө, гайхал! Тэднийг хөөхгүй. Тэд ямар баримт нотолгоо байна вэ? гэнэ. Бид зугаалж явсан. Тэгээд ч ер нь хөөхгүй. Харин араас нь харж, тандаж байсан дээр. Сонин оо! Тэд биднийг мэдээгүй, бид тэдний тухай мэдэж байна.

	
13. Зурвас

	Маргааш өглөө нь Игорь Чернявин сэтгэл гонсгор сэрэв. Энэ колониос оргохгүй бол болохгүй, ийм хэргээр тэдний дунд гарвал уу? гэж бодож хэвтэв. 

	Клава Каширина жижүүр байв. Өглөөний үзлэгээр тэр орж ирэх нь өчигдөр оройны аймшигт явдлыг дахин санагдуулна. Гэвч Клава, бүсгүй хүний цангинам хоолойгоор «Сайн байцгаана уу, нөхөд өө» гэж мэндлэв. Гонтарийг шаахайгаа муу арчиж гэж зөөлөн зэмлэхэд, цаадах нь сэтгэл нь зовон нөхөрсөг инээмсэглэхэд, бүх бригад, Чернявин ч инээв. Инээхгүй байхын арга үгүй: гялалзсан шалан дээр нар тусаж, ёслолын хувцастай жижүүр бас гял цал, Клавагийн дуу яг үлээвэр хөгжмийн бүлүүрт бүрээ шиг цангинаж байжээ. Игорь амьдралд дахин итгэж:

	— Клава арай ч хов зөөхгүй байх аа, хүн яаж дурлаж болохыг тэр ойлгох ёстой гэж бодов. Игорь бүр сэргэчихсэн өглөөний хоолондоо явжээ. Бусад бригадын олон хүмүүжигч түүний үхдэггүй партизан, наргиантай нохойг санаад эелдэгхэн угтав. Хоол идэж суухдаа Нестеренко сэтгэл баясна. Үнэнийг хэлэхэд, өнөөдрийн их яриад байгаа, өчигдрийн тэр жүжиг нь наймдугаар бригадын хүчээр боссон ажээ. Шинэ хүн — Игорь Чернявин хүртэл тоглосныг бод л доо.

	Ширээ рүү Володя Бегунок түргэн алхаж ирээд ёсолж:

	— Нөхөр Чернявин!

	Игорь эргэж харан: 

	— Юу гээ вэ?

	— Танд энэ захиа!

	Володягийн бүсний тэнд байсан гарт нь нямбайлсан цагаан дугтуй чичгэнэнэ.

	— Хаанаас ирсэн юм бол? Надад биш байлгүй.

	— Энд «Нөхөр Игорь Чернявинд» гэж бичсэн байна шүү дээ.

	— Дотроосоо юм болж байна уу?

	Володя биеэ барин инээмсэглэж:

	— Эндхийн.

	— Хэнээс?

	— Дотроо бичээтэй байгаа байлгүй.

	— Юу болоод байна вэ?

	Игорь дугтуйг задлав. Тэдний болон, зэргэлдээх ширээнийхэн үгэнд дурлаж, чих нь соотойжээ. Володя урьдын адил «номхон» зогсох боловч нүд, хацар уруул, тэр ч байтугай нүцгэн өвдөг нь хүртэл инээмсэглэх мэт.

	Том хуудас цааснаа бичсэн, товчхон хэдэн мөрийг Игорь уншвал:

	 

	«Нөхөр Чернявин. 

	Чи өнөө орой «унтах» дохио өгсний дараа надтай ирж ярилцана уу.

	А. Захаров»

	 

	гэжээ.

	Игорь хоёр, гурав дахин уншаад, эцэст нь нүүр нь улайж, бие нь хүйт оргиж, зүрх нь цохилно.

	Санчо Зорин өндийж, зурвас руу харснаа Игорийн мөрөн дээр гараа тавьж:

	— За, Чернявин минь, би чиний энэ хэрэгт тус болохгүй юм байна гэв. 

	Игорийн дотор хүйт оргино. 

	Нестеренко аягатай цайгаа тавилгүй, нөгөө гараа Игорь луу сунгаж, зурвасыг авч уншаад:

	— Тийм байна. Юуны тухай юм бол мэдсэн үү?

	Володя инээхээ больж:

	— Бүгд ойлгомжтой юу?

	Нестеренко түүн рүү уурлан харж:

	— Володька! Зайлж үз!

	— Гүйцэтгэе! Холдъё!

	Холдон явахдаа Володя, Игорь тийш, бүх наймдугаар бригад руу шоолж егөөдөн харжээ.

	— Юун тухай юм бол, мэдэх үү? гэж Нестеренко асуултаа давтав.

	Игорь сандал дээр сууж, Гонтарь луу эмээнгүй харав.

	— Тийм... өнөө нэг охин... байх.

	— Өө, охин? Сонсъё!

	— Бусад ширээнийхэн сонсчих вий гэж аяархан ээрэн, үгээ олж ядан, нэг улайж, нэг цонхийж Игорь өчигдрийнхөө цэцэрлэгт хүрээлэнд болсон азгүй явдлын тухай ярив.

	— Тэгээд өөр юу ч болоогүй гэж дуусгав.

	Нестеренко жаахан бодож байснаа:

	— Аашлуулжээ. Алексей ч ийм хэрэгт хатуу даа, ёо, ёо яана!

	Гонтарь бүр яриа эхлэхээс Игорь луу жигшингүй, онийж харж байснаа, одоо болохоор ойртон бөхийж, бусад ширээ сонсчих вий гэж зовон, Игорийн нүүр лүү харж:

	— Чи тийм муухай золиг! Чи тэр охины чигчий хуруунд нь ч хүрэхгүй. Чамайг Алексей дуудаад байгаа нь харамсалтай. Тэгээгүй бол би ганц болгоод өгөх байсан юм... 

	Нестеренко, Зорин хоёр юу ч хэлсэнгүй. Чернявин, зэвүүн амьтан, түүнийг болгоод өгөх нь зүйтэй гэж бодсон байх аа.

	Игорь таваг руугаа тонгойсноо:

	— За, тэр яадаг юм! Зайлаад өгье.

	Нестеренко сандлынхаа түшлэгийг налж, бодлогошрон, талхны өөдсийг хуруугаараа цохиж:

	— Үгүй, оргож болохгүй. Хэрэв чамайг явчихна гэж бодсон бол зурвас явуулахгүйгээ мэднэ. Харин бригадын дарга жижүүрээр дуудуулах байсан.

	Гонтарь урьдын адил бардангуй:

	— Хэн чамд оргох боломж өгөх юм бэ? Бригад гэж бод оо юу? Чи энэ тухайгаа март гэв. 

	Өглөөний цайны дараа Игорь уруу царайлан цэцэрлэгт хүрээлэнгээр хашаагаар, эцэст нь хонгилоор холхив. Захаров хажуугаар нь өнгөрөхдөө өөртэй нь ярина гэж боджээ. Гэвч Захаров өрөөнөөсөө гарсангүй. Харин түүний өрөө рүү Соломон Давидович, ня-бо, Маленький, бас хотоос ирсэн нэгэн хүн, эцэст нь Клава гээд олон хүн цувна. Клава, Игорийг ажсан шинжгүй.

	Цэцгийн мандлын дундуур Ваня зугаалж явна. Володя түүний араас гүйж ирээд тэвэрч авснаа, жаахан ноцолдож байгаад түүнд ингэж шивнэв.

	— Чи аан гэж бай. Чернявинийг... Алексей дуудсан. Орой өрөөндөө. Түүнд ч хатуухан юм таарна. Тэр нөгөө... Оксана гэж тэнд байдаг яагаа вэ? Түүнийг үнссэн гэсэн.

	— Үнссэн?

	— Цэцэрлэгт, гурван удаа үнссэн гэнэ билээ.

	— Шууд л үнсчихсэн гэж үү? Тэгээд гүйцээ юу?

	— Чамд бага санагдав уу? Үүнийг хатуу хориглодог. Ганц удаа үнслээ ч гэсэн — нэлээд загнуулна даа. Гурван удаа гэж байгаа шүү.

	— Тэгээд түүнийг яах бол?

	— Би яаж мэдэх вэ!

	Гол байрын хонгилд хүлээсээр Игорь, Захаровтай тааралдав. Алексей Степанович амсхийж яваа бололтой. Яарангуй явж байлаа. Тэр Игорийг ёслоход эелдэг мэндлэн:

	— Чернявин, сайн байна уу? гэв.

	Гэвч зогссонгүй. Игорьт зурвас явуулсан жишим ч үгүй байлаа.

	— Алексей Степанович, би таны зурвасыг авсан. Одоо ярилцаж болохгүй юу?

	— Үгүй, би чамайг орой гэсэн...

	— Миний хувьд бол, одоо л дээр байна.

	— Тэгвэл миний хувьд орой нь эвтэйхэн.

	Игорь дахиад л цэцэрлэгт хүрээлэн, хашаа, клубээр холхив. Оргочих зүрх хүрсэнгүй. Тэгвэл эвгүй юм. Тийм эелдэг зурвас аваад оргоно гэдэг муухай. Захаров түүнийг яана гэж дээ? гэсэн тайвшруулах санаа толгойд нь эргэлдэнэ. Баривчлахгүй! Зөвхөн хүмүүжигчдийг баривчилж суулгадаг. Торгуул, нэмэлт ажил... арав байсан ч яах вэ. Бага хэрэг! Ийм санаа төрөх боловч тайвширч чадсангүй. «Унтах» дохио хүртэл үдийн хоол, дараа нь угсрах тасагт ажил, оройн хоол; тэгээд хоёр цаг чөлөөт цаг, тэгээд бригадын дарга нарын рапорт, энэ бүхний эцэст сая «унтах» дохио өгнө. Тайван агаад нозооруулсан гоё, энэ дохио одоо түүнд аймаар санагдана. Бүрээн дуу сонсмогц хүүхдүүдийн дуулдаг:

	 

	Хөдөлмөрийн өдөр дууслаа, 

	Хүмүүжигч нөхөд хөнжилдөө... 

	 

	гэсэн үг нь өнөөдрийн хувьд Игорийн хүлээж байгаа дохионд таарахгүй ажгуу.

	Хооллож суухдаа хүмүүжигчид Игорьтой юм ярьсангүй. Өөрийгөө зөвтгөж, өмөөрөх гэсэн хүсэл түүнд байсангүй учир тэр үүнд баярлажээ. Бүх юм түргэн дуусаасай гэж хүсэж байлаа.

	Гэвч ажлын дараа байдлыг хэлэлцэхэд бригадаараа оролцов. Рогов хамгийн сунжруу ярив. Түүний үгэнд нэмж чимсэн юмгүй, уурласан үзэн ядсан аль нь ч үгүй тун жинтэй байв.

	— Чи нэлээд юм дуулна. Энэ нь ч зөв. Оксана айлын зарц гэдгийг ухаарах хэрэгтэй. Чи энд бэлэн юман дээр суучхаад, бас хүн үнсэх гэж дайрна... Ёстой, ичдэггүй илжиг, эрээгээ барсан гахай!

	Оройн хоол шингэж гүйцээд, Нестеренко рапортоос эргэж ирээд Бегунок бүрээгээ барид хашаанд ханхалзаж байх үед Игорьтой харьцах өнгө аяс нь зөөлөн, уян сэтгэлийн байдалтай болов. Хүлээж байсан дохио дуугарав. Зорин Игорь луу ирээд:

	— За, Чернявин минь явж үз.

	Нестеренко ширээ алгадаж алгуур:

	— Чамайг бүх юмаа сайн бодсон байх гэж найдаж байна гэв.

	Игорь дүнсийн дуугүй. 

	Зорин бүснээс нь татаж:

	— За найз минь, санаагаар битгий уна, Алексейтай уулзсаны дараа, халуун усанд орсон юм шиг болгодог хүн дээ.

	— Санчо, бид хоёр үүнийг дөхүүлээд ирье, тэгэх үү? гэж Нестеренко хэлэв.

	Тэд шатаар буув. Үүдний танхимд Ваня Гальченко сууж байна. Тэр инээмсэглэнэ. Тэднийг кабинет руу явахаар араас нь дагаад гүйв. Бригадын дарга нарын зөвлөлийн өрөөнд хэн ч алга. Кабинетын хаалга нээгдэж Блюм, Володя, Бегунок хоёр гарч ирэв.

	— Чернявин, одоо ор гэж Володя хэлэв.

	Игорь хаалга руу явах зуураа:

	— Тэр ууртай байна уу?

	— Ёо, ямар гээч, ёстой улаан мангас!

	Володягийн царай сүрдмээр болж, хөлөөрөө дэвсэлнэ. 

	Блюм, Зорин хоёр инээлдэв. Ваня энэ үгэнд үнэхээр итгэжээ. Нестеренко гараа өргөн:

	— Орж үз, дүү минь алив ах нь адисалъя.

	Игорь хаалга онгойлгов.

	Захаров ширээнийхээ ард сууж байснаа, Игорийг хараад сандал руу дохиж:

	— Суу.

	Игорь суугаад, амьсгаа авах ч сөлгүй Захаров бичиг цаасаа орхиод, нэг гараараа духаа арчиж:

	— Би чамд юм ярих ёстой. Юуны тухай болохыг чи ойлгож байгаа биз?

	Игорь босон харайж, гараа зүрхэн талдаа тавьснаа, энэ хөдөлгөөн нь ичгэвтэртэй санагдаж гараа буулган,

	— Алексей Степанович, бүгдийг ойлгож байна. Уучлаарай! гэв.

	Захаров, Игорийн нүд өөд анхааралтай, тайван харна. Тэгээд мөн удаан бөгөөд жаахан ширүүхэн:

	— Ойлгож байгаа бол сайн. Би чамайг нэрээ бодох хүн гэж бодсон. Тэгвэл маргааш, яах хэрэгтэй бүхнийг хийх нь ээ?

	— Тэгнэ гэж Игорь намуухан өчнө.

	— Чи яаж хийх юм бэ?

	— Харин, яахаа ... сайн мэдэхгүй. Оксаныг уучлаарай гэж гуйна.

	— Тэгээд... 3а яах вэ... Зөв... баяртай. Явж болно. Баярласандаа бие нь хөнгөрсөн Игорь ёслоод хаалга руу бушуухан явснаа, хаалганы тэнд зогсоод:

	— Алексей Степанович, дараа нь танд илтгэх үү?

	— Үгүй хэрэггүй. Би чамайг үүнийг гүйцэтгэнэ гэж мэдэж байна. Илтгэх хэрэг юу байна?

	Игорь шилээ маажсанаа, бригадын дарга нарын зөвлөлийн өрөөнд орж ирэхдээ гараа буулгав. Бүгд түүнийг яасан бол гэж хүлээн харна. Харин мань хүн хэнийг ч үзээгүй юм шиг байв.

	— За яав? Юу болов? гэж Ваня хашхирав.

	Нестеренко, Игорь луу ширтэн:

	— Авч өгөв үү?

	Игорь толгой сэгсэрч:

	— Ёстой мундаг хүн юм аа! Ээ золиг гэж!

	Мэл гайхсан Игорь тасалгааны гол дунд зогсоод:

	— Тэр надад юу ч яриагүй.

	— Чи л яриад байв уу?

	— Би бүгдийг ярилаа.

	— Хэрэв чи ухаантай юм ярьсан бол сайн.

	— Харин ч гайгүй ухаалаг юм ярьсан шүү.

	Зорин нүдээ гялалзуулан:

	— Цаадах чинь зөв хийж! Яагаад тэгдэг юм бэ, нөхөд өө? Жирийн амьдарч байснаа, түүний кабинетад ороод очихоор ухаан суух шиг болдгийг би өөрөө ажсан. Ханууд нь юм уу?

	— Нээрэн хананаас байх гэж Нестеренко зальжнаар инээмсэглэв.

	
14. Филька

	Наймдугаар сар гарч, сэнгэнэсэн үнэртэй, амтат алим боловсорч байв. Амралт үргэлжилсээр. Хүмүүжигчид шинэ байранд оров. Энд зай завсартай унтлагын шинэ өрөөнд Ванягийн ор түүний шинэ найз Филька Шарийн ортой зэрэгцээ тавигджээ.

	Филька Шарийн бол хэр чадлаа мэддэг, итгэлтэй дайчин хүүхэд. Алсдаа кино жүжигчин болж магадгүй. Үнэндээ тэр их дүрсгүй жаал. Амьдралын утга учир маш нарийн зоригтой адал явдалд оршино гэж итгэдэг ажээ. Гэвч Филька наймтайгаасаа эхлээд бүтэн таван жил колонид амьдарсан, хууччуулын дотор арван нэг дэх эр байжээ. Түүний бахархаж явдаг энэ байдал, дүрсгүй зан хоёр нь авьяас билгээ хөгжүүлэхэд саад болдог ажээ. Амьдралд юу ч үзээгүй: Энэ колони хоосон газар, тариан талбайд байсан үеийг мэдэхгүй, модон орцонд сууж, төмс ухаж байгаагүй, Филькагийн тоглодог бүлүүрт бүрээ бүхий үлээвэр хөгжмийн анх яаж зохион байгуулж байсныг нүдээр үзээгүй шинэ жаалуудын «дунд» зогсож зэмлүүлнэ гэж төсөөлдөггүй байжээ.

	Энэ бүх шалтгаанаар тэр нэлээд дүрсгүйтэж чадах боловч дүрсгүйтэх хэрэг тарьж «дунд зогсох» хоёрын заагийг сайн ойлгоно. Захароваас тэр айхгүй. Түүнтэй ярилцаж, маргаж ядарч залхтлаа өөрийгөө зөвтгөж эцэст нь Захаровыг:

	— За яах вэ? Чи надтай санал нийлэхгүй байна уу? Энэ асуудлыг нийтийн хуралд оруулъя гэхэд нь сая далан таваар бууж егнө.

	Алексей Степанович, Филька хоёр бие биеэ нэвт харсан юм шиг мэднэ. Захаров биш, Филькагийн зөв гэдгийг тэр сайн ойлгох боловч, Захаров эрхлэгч хүн учир асуудлыг нийтийн хуралд оруулж чадна. Филька, Захаров өөд хялайн харж, түүний инээмсэглэлийг үл тоомсорлон намуухан дуугаар:

	— Тэгж дээ. Одоо нийтийн хурал болж байгаа. Та шийтгэх эрхтэй. Тэгээд гүйцээ.

	Захаров жаахан явуулж:

	— Чи ахмад хүмүүжигч. Хэрэв чи өөрийгөө зөв гэж байгаа бол би яаж чамайг шийтгэж чадах бил ээ? Асуудлыг нийтийн хуралд оруулъя.

	Тэгэхээр нь Филька, эргэж бодно. Нийтийн хурал Захаровын талд л орох юм чинь, бодоод ч нэмэр алга. Филька бүрэн бууж өгч:

	— Миний зөв гэж би хэлсэн гэж үү?

	— Надад тэгж санагдсан.

	— Миний зөв гэж би хэлээгүй. Миний буруу.

	— Чи хагас цаг маргасан.

	— Юун хагас цаг гэж... таван минут л байх.

	— За, хонгилд ус асгасны төлөө нэг цаг, өөрийнхөө бурууг мэдсээр байж маргасан учир бас нэг цаг суух болно доо.

	Филька хөмсөг зангидна. Хүч тамир нь суларч гараа өргөн:

	— Хоёр цаг сууя гэнэ.

	Энэ нарийн томьёололд Захаров өөрийгөө зэмлэх атлаа, урьдын адил инээмсэглэж:

	— Явж болно.

	Филька яарамгүй, арга барагдсан байдлаар эргэж, хаалга руу гэлдэрнэ. Филька түүний зөв гэж үзэхгүй байгааг Захаров дахин ажив бололтой.

	Амралтын өдөр юм уу, үдэш орой чөлөөт цагаар Филька нарийн хар бүсээ бригадын дарга жижүүрт өгчихөөд, Захаровын ширээний өмнө зогсож:

	— Баривчлагдахаар ирлээ гэнэ.

	Филька хөмсөг зангидан, уруулаа үл мэдэг чичигнүүлэн инээмсэглэнэ. Захаров:

	— Тэг, тэг.

	Филька буйдан дээр суугаад. «Огонёк» сэтгүүлийн сүүлчийн дугаар барьж авна. Ойр хавь кино оператор байдаггүй, «Филька баривчилгаанд» гэсэн энэ аятайхан зураг хэн ч авч чадахгүй гэж харамсана. Ингэж харамсах нь цэвэр жүжиглэл бөгөөд үнэн хэрэгтээ, шийтгүүлээд «За» гэсэн хойноо маргах юм уу, өршөөл гуйх зэргийг эвгүй зүйл гэж үздэг колонийн хуучин уламжлалыг Филька таашаадаг байжээ. Захаров мөн энэ уламжлалыг хүндэтгэн Филькаг цагийн өмнө хэзээ ч сулладаггүй ажээ. Тэр бээр нөхдөөрөө «Филька гуйж гарсан» гэж зэмлүүлэхийг хүссэнгүй? Ийнхүү эрхлэгч, Филька хоёр шийтгэл хийх талаар нэгэн санаатай байдаг гэнэ. Тэд хамт хоёр цаг суухаар тохиролцож чадна. Тэдний эвсэг харьцаанд, баривчлагдсан хүн, эрхлэгчээс өөр хэн нэгтэй ярилцахыг хориглоно гэсэн дүрэм бүрнээ нийцнэ. Тэд юм юмны тухай: цутгах цехийн, Соломон Давидовичийн, шинэ барилга, бригадын ажил үйлс, мөн олон улсын байдлын тухай ярилцана. Буйдан дээр хөлөө ачин суугаад, сэтгүүл хуудаслах завсраа Филька эдгээр асуудлаар саналаа хэлнэ. Өөрт нь хамаатай хурц асуудлыг огт хөндөхгүй, Филькагийн бодол, Захаровынхтай нийлдэггүй тийм асуудлууд байдаг. Жишээ нь, жүжгийн дугуйлан. Чернявин, Зорин гээд партизан, бага даргад тоглодог жүжигчид хаанаас гараад ирдэг байна. Тэгэхэд Филькад хааяа пионерын роль өгнө, ихэнхдээ юу ч өгөхгүй том болж бай гэнэ. Хоёр жилийн өмнө чөлөө зөвшөөрөлгүй Москва руу, кино үйлдвэрийн даргатай уулзахаар явж байсан Филька Шарий том хүн болох хэрэгтэй гэнэ. Тэр дарга бас «Том бол!» гэж хэлсэн аж. Түүнээс гадна эргэж ирснийхээ дараа танхимын голд зогсож, Алёша Зырянский түүнийг колонид авахгүй гэж зүтгэж байсан билээ. Тэглээ ч гэсэн Филька зүгээр нэг тайзаар холхиж, шивнэн сануулагчийн бүхээг чагнаж зогсдог хүн биш, үнэхээр тоглодог байв.

	Ванятай үерхдэгийн учир гэвэл тэр Ваняд үрэл хийхийг заадаг, Ваня шинэ хүн, Филькагийн хүмүүжигчийн болон жүжигчний нэр хүндийг хүлээн зөвшөөрдөг байжээ. Түүний нохойны дүрд тоглосныг шинэ хүнд зүгээр гэж уучлан үзжээ. Энэ дүрийг Филкад өгөх гээд үзээсэй...

	Цутгах цехэд утаатай тэмцэх ажил үргэлжилсээр. Соломон Давидович хэчнээн булзааруулаад ч энэ хэргийг бүр хүндрүүлж орхижээ. Үдийн хоолны үеэр яаралтай зарласан бригадын дарга нарын зөвлөгөөн дээр:

	— Агаар сэлгэгч байхгүй учраас, жижиг хүүхдүүдийг тэнд ажиллуулж болохгүй гэж тогтооё гэж Зырянский хэлжээ.

	Соломон Давидович тэгэхэд нь:

	— Ажиллуулахгүй гэнэ ээ? Юу ярьж байна вэ? Тэгвэл үрлүүд хэн хийх юм бэ? гэж хашхирна.

	Хамаагүй, гарга. Тэр Нестеренко, Синицын, Круксов эд зовж л байхаас. Багачуудыг эндээс гарга.

	Соломон Давидович хэчнээн ухуулж, амлаж, гомдлоо ч гэсэн бригадын зөвлөл багачуудыг яаралтай эндээс гаргахаар тогтоов. Соломон Давидович, Захаровын кабинет руу гүйж ирээд, хүмүүс тарахыг тэсвэртэй хүлээн, хоёулхнаа үлдсэн хойноо:

	— Та яагаад дуугарахгүй байв? Тэр тэгээд тогтоол гаргачихлаа. Одоо яах вэ? гэж зэмлэв.

	— Би одоо ч гэсэн юу ч хэлэхгүй, Соломон Давидович.

	— Тэгээд яах вэ?

	— Одоо яая гэх вэ.

	— Үг үнэтэй ч, дуугүй байх нь илүү, гэхдээ нусгай жаалууд, хамаг ажил нурааж байхад дуугүй байж болохгүй.

	Витя Торский нэг хуудас бичиг барин орж ирснээ:

	— Хэвчдийг чөлөөлөх тухай тушаал гэв.

	Захаров дуугүй гарын үсэг зурав. Витя, Соломон Давидович руу ирмэчхээд гараад явав. 

	Соломон Давидович хашхиран:

	— Та гарын үсгээ зурчхав уу?

	— Зурсан.

	— Тэгээд хэвчдийг гаргах уу?

	Хариуг хүлээлгүй гүйн гарав. Амьсгаадан, харуулын хажуугаар гүйн өнгөрөөд, цэцгийн мандал, цэнгэлдэх хүрээлэнгийн замаар шогшиж дархны газрын дэргэдүүр гарч, механик цехийн хаалгыг савж, Волончукийн модон конторт шуугин ороод:

	— Нөхөр Волончук, яндан хаана байна вэ?

	— Ямар яндан?

	— Юу ямар гэж? Яагаа вэ. Өнөө чөтгөрийн агаар сэлгэгч!

	— Төмөр байхгүй шүү дээ!

	— Төмөр байхгүй? Би төмрийг чинь авчирч өгөх үү?

	— Би өөрөө авчирна! Байхгүй нь Гачлантай!

	Соломон Давидович дэвхцэн, Волончукт хагартлаа уурлан:

	— Байхгүй юу? Байхгүй гэнэ ээ? Явъя! Би чамд төмөр заагаад өгье.

	Волончук гайхан уйтгартайяа харна.

	Соломон Давидович хашаан дундуур салхи шиг хурдална. Волончук араас нь алд алдаар алхах боловч түүнийг гүйцэж амжихгүй явна. Машин цехийн буланд ус дамжуулах хоолой байв. Соломон Давидович явдал дундаа эргэж харан хуруугаараа зааж:

	— Энэ төмөр биш үү?

	Волончук угийн удаавтар хүн учир төмөр лүү нэг харж, Соломон Давидович өөд харах зуур нөгөөдөх нь аль хэдийн алга болоод өгсөн байв. Волончук дахиад л алд алдаар алхаж гарав.

	Хуучин саравчны дээврийн дэргэд гөлмөн төмөр хэвтэнэ. 

	Соломон Давидович мөн тэр лүү хуруугаараа зааж уурлан:

	— Үүнийг төмөр... төмөр гэдэггүй юм уу?

	Энэ төмөр лүү ч Волончук алгуур хараад, үнэхээр төмөр байсан тул эсэргүүцэж чадсангүй. Эцэст нь Соломон Давидович элдэв новш овоолсон газар луу гүйхээрээ очив. Энэ муусайн юмны дээр нь түлэгдэж, зэвэрсэн «Буржуйка» гэдэг зуухыг хаясан байлаа. Тэр зуух руу хуруугаа чичлэн Соломон Давидович өгүүлрүүн:

	— Та үүнийг төмөр биш гэх үү?

	Волончук тэр зуух руу нэг харснаа зогсож хоцров. Уур нь багтаж ядсан Соломон Давидович аль хэдийн цэнгэлдэх хүрээлэнгийн цаад захад гарчихсан явна. Волончук зогсоод, өнөөх төмрөө харсаар. Дараа нь даргынхаа явсан зүг рүү нэг харснаа эгдүүцэн нулимж өнөө муу зуух руу харав. Түүнийг ингээд зогсож байхад Виктор Торский дэргэдүүр нь өнгөрч явснаа:

	— Нөхөр Волончук, та яагаад мэл гайхаж орхи оо вэ?

	Тэр эргэж харалгүй толгой сэгсрэн, гэмшсэн байдлаар инээмсэглэн:

	— Үүнийг төмөр гээд байгаа юм даа гэв.

	Витя Торский инээмсэглэчхээд яваад өгөв. Соломон Давидович угсрах цех, дараа нь машины цех, оёдлын газар, бусад цехүүдээр орж хэрэгтэй заавар тушаал буулгаж, маргаж, зүхэж, нотолж, сэргэлэн хурц ухаантай шаргуу махруу хэвээр явна. Ийнхүү бүгдийг нь тойроод бригадын дарга нарын зөвлөлийн өрөөнд хөлөрч аахилсан амьтан шуугин орж ирээд, буйдан дээр унаж, гараа гэдэс дээрээ тавиад Виктор Торскийд:

	— Өөрийнхөө тушаалыг та хүчингүй болгож болно. Та надад хэлж өгөөч, танайхан чинь хаашаа юм бэ? Өнөөдөр л гэв гэнэт агаар сэлгэгч хийхэд төмөр байхгүй байна гэж ярилцах боллоо. Би тэдэнд сая нэг байтугай зуун сэлгэгч хийж болох төмрийг зааж өглөө.

	Витя Торский түүнийг олигтой харж ч амжаагүй байтал Соломон Давидович гараад явчихсан байлаа. Орой нь тэр сайхан ааштай болсон байв. Тэр жижиг өрөөндөө хичээнгүйлэн ажиллаж, бичиг баримтаа янзлан, юуны ч юм бэ тооцоо хийнэ. 

	Цутгах цехийн Мастер Баньковский орж ирээд, хаалганы тэнд зогсов. 

	Соломон Давидович:

	— Өнөөдөр хэчнээн хайлш гаргав?

	— Дөрвөн зуун тослуур.

	— Яасан бага юм бэ?

	— Маргааш ганц ч байхгүй.

	— Яагаад байхгүй гэж?

	— Хэвчид өнөөдөр яваад өгсөн. Тушаал гэх юм. Тэгээд маргааш ирэхгүй гэсэн.

	— Ямар хэвчид?

	— Яагаа вэ, өнөө Гальченко, Мальченко гэсэн жаалууд.

	— Та тэдэнтэй ярилцаж чадахгүй юу?

	— Тэдэнтэй яриад нэмэргүй. Маргааш нэг ч хэв гарахгүй.

	— Та өөрөө үүнийг хийж чадахгүй гэж үү?

	— Бүх юмыг би өөрөө. Би цехийн дарга, мастер, цутгагч, бас хэвчин. Танд баярлалаа. Тэр бул хүрд хүртэл минийх.

	— Тэр хүрдэндээ та ауфвидерзейн2 гэж тайван хэлж болно. 

	— Энэ юу гэсэн хэрэг вэ?

	— Маргааш хүрдийг чинь хаягдал төмөр гээд акталж орхино. Тэгээд танд үнийнх нь арван таван хувийг төлнө.

	— Соломон Давидович!

	— Цутгах цехээ нээ! Одоо хэвчид ирнэ.

	Соломон Давидович хэн дээр очихоо мэднэ. Тэр дөрөвдүгээр бригад руу шууд явав. 

	Тэнд унтлагын өрөөнд Филькаг олоод түүнд:

	— Энэ үйлдвэрлэл, мөн цөм та нарынх гэдгийг чи ойлгодог биз дээ? Чи өөрийгөө хэнд ч хэрэггүй хэвчин гэж боддог уу? Тэгвэл энэ чинь буруу. Та нар өнөөдөр яваад өглөө. Маргааш хайлш гаргахгүй. Цутгагч, токарь, өнгөлөгч, боогчид зүгээр суух болно. Тэгээд мянган тослуур хийх боломжоо алдана. Хэлэхэд амархан! Мянган машин тослуургүй, бид таван зуун рублийн цэвэр орлогоо алдана. Чи ойлгохгүй байна гэж үү?

	— Би ойлгож байна.

	— Тэр дээ. Сайн жаал. Энэ Петька, Кирюша, Ванька, Семен эд нарыг дагуулаад цутгах цехэд яваад оч.

	— Өнөө... тушаал...

	— Юун тушаал гэж? Одоо төмөр хайлаагүй, хэн ч байхгүй. Утаа байхгүй. «Унтах» дохио өгтөл мянган хэв хийнэ.

	— Ялгаагүй. Тушаал... 

	— Өө, чи чинь. Ийм амьтан... 

	Соломон Давидович, Филькаг ятгаж чаджээ. Хагас цагийн дараа хоосон, цутгах цехийн хаалга нээгдэж: Соломон Давидович, Филька, Ваня Гальченко, Петька, Кравчук бас Кирюша Новак нар орж очив. Бусдыг нь Филька олж чадсангүй. 

	Цутгах цехэд орсон хойноо Соломон Давидович:

	— Та нарыг хэн ч хараагүй биз? гэж аяархан асуув.

	— Үгүй, хүн хараагүй гэж Филька мөн шивнэн хариулав.

	Хэвчид ажилдаа даруй оров. Элсийг модон алхаар цохих бөглүү дуунаас өөр юу ч сонстохгүй, хэн ч ярихгүй, саналаа солилцохгүй байв. Гэвч цагийн дараа цутгах цехийн хаалга нээгдэж, хөл нүцгэн Володька босгоор өнгийн:

	— Нөхөд хүмүүжигчид ээ! Колонийн эрхлэгчийн шийдвэр...

	Блюмийн царай хувьсхийж Володя руу гараараа савлан:

	— Юун шийдвэр? Дараа хэлнэ биз. Хүмүүс ажил хийж байхыг хараач: 

	Володя толгойгоо сэгсэрч:

	— За, энэ ч ноцтой хэрэг. Шарий, Гальченко, Кравчук, Новак та дөрөв баривчилгаанд очоорой.

	Филька дороо нам болж:

	— Ээ, чөтгөр, хэдэн цагаар? 

	— Цагаар биш, нийтийн хурал хүртэл.

	Дөрвүүл нам гүм болов. Нэг нь алахаа унагааж харагдана. 

	Филька, Соломон Давидович өөд хяламхийж:

	— Би эс хэл лүү!

	Володя Бегунок, босго хөндөлдөж зогсоод албархуу янзаар: 

	— За, сонсов уу? Нөхөд өө! гэв.

	Дөрвүүл дуугүй, уван цуван гарцгаав. Бегунок босгоны тэндээс Соломон Давидович өөд хялалзсанаа гүйгээд алга болов.

	Соломон Давидович арга нь барагдан:

	— Яасан эвдэрсэн жаал вэ? гэв.

	
15. Дөрвөн мянган эргэлт

	Энэ бол ноцтой явдал болсон юм. Баригдсан гэж тооцогдож байсан, бүс үгүй дөрвөн жаал танхимын гол дунд зогсож зэмлүүлнэ. Үүний өмнө тэд бүтэн хоёр цаг Захаровын өрөөнд сууж өнгөрүүлсэн. Бригадын дарга жижүүр Нестеренко орж, гаран Алексей Степановичид ямар нэгэн зүйлийн тухай аяархан мэдээлэхдээ баривчлагдагсад руу харах ч үгүй байв. Ер нь оройн хоолноос рапорт хүртэлх энэ үе бол кабинет, бригадын дарга нарын зөвлөлийн өрөөнд тун хөл хөдөлгөөнтэй цаг байдаг юм. Одоо болохоор хуйвалдсан юм шиг: хэн ч кабинетад орж ирэхгүй байв. Орж ирсэн нэг нь албаны чухал хэргээр яваа аж. Алексей өөрөө ч өнөөдөр «нэг л биш», ном хуудаслаж, ямар нэгэн зүйл бичиж, тооцоолж, орж ирж буй хүн рүү толгойгоо ялимгүй өндийн харж, бараг шүдээ зуун:

	— За, сайн!

	— Боллоо! Явж болно!

	Баривчлагдагсдад энэ хугацаанд ганц үг хэлсэнгүй, Володяд:

	— Блюмийг шалавхан!

	Володя хүртэл «гүйцэтгэе» гэсэн хариугаа бараг шивнэн онцгой хариулж байв.

	Унжийж уруу царайлан, нүүр нь чинэрсэн Блюм орж ирээд, баривчлагдагсад руу ч харалгүй суугаад халааснаасаа том гэгчийн алчуур гаргаж хөлсөө арчив. Захаров түүнтэй их хөндий цэрвүү яриа эхлэв.

	— Нөхөр Блюм, цутгах цехийг нэг долоо хоног хаая. Манай загвар материалаар арван мянган тослуур хийж өгөх захиалгыг би гар үйлдвэрийн холбоонд өгчихсөн.

	Соломон Давидович бачимдан: 

	— Бурхан минь! Ямар үнээр?

	— Бид хүргэж өгнө, боодол нь хоёр рубль.

	Соломон Давидович дуу халаг тавин босож ширээ рүү дөхөж очоод:

	— Мөн их хохирол оо! Бид бол жаран копейкоор гаргадаг!

	— Түүхий эд, загвар хоёрыг хот руу одоо явуул гэсэн шийдийг би няравт өгөөд байна.

	— Гэхдээ агаар сэлгэгчийг хоёр өдрийн дотор тавьж болно.

	— Би бол ингэж бодож байна. Эхний гурван агаар сэлгэгчийг та тавина. Мэдээж тэр муу болж таарна. Түүнийг чинь би хүлээж авахгүй. Үүний дараах дөрвөн өдөрт нь миний урьсан инженер өнөөхийг чинь тавина.

	— Тэгвэл, Алексей Степанович, би халагдъя.

	— Та хаашаа явах нь вэ?

	— Бүр явна.

	— Би дандаа үүнээс айдаг байсан. Одоо айхаа больсон.

	Соломон Давидович хөлсөө арчихаа болиод, том алчуураа халзан толгой дээр тавив. Тэгээд гоморхож, өрөөн дотуур холхиж, сөөнгө хоолойгоор: 

	— Өө, Блюм зайлаад өгвөл бүх юм сайн сайхан болно гэж хэлэх гэж байна уу? Таны бодож байгаагаар бол Блюм энэ муу үйлдвэрийг хөдөлгөж чадахгүй хэрэг үү? Урьдчилсан тооцоогоор Блюм чинь гурван зуун мянган рубльтэй болгосон нь сохор зоосны үнэгүй бол оо шив дээ. Хэдэн мөнгийг чинь агаар сэлгэгч, энэ тэрнээс өгөөд үрчих башир инженерийг урих нь уу? Танай Колька гэгч төмрийн өвчин гэдэг юм бодож олохоос өмнө энд өчнөөн олон хүн ажиллаад болоод байсан боловч би агаар сэлгэгч хэрэггүй гэж хэлэхгүй. Энэ Колька эмчээс өөр ямар хүнд тэр төмрийн өвчин туссан бол харах юм сан. Одоо агаар сэлгэгч тавина. Тэртээ тэргүй жилийн дараа цутгах цехийг нураах болно.

	Тэр удаан ярив. Захаров цаас руугаа тонгойн сонсоно. Тэр бээр Соломон Давидовичийг эцэж цуцталаа ярьсны эцэст:

	— Соломон Давидович, би таныг колонийнхоо эрх ашгийг өмнөө барьдаг, сайн хүн гэж мэдэж байна. Тиймээс миний тушаалыг хүлээн авна уу. Гүйцээ!

	Соломон Давидович богинохон гараа сарвайлган:

	— Гүйцээ ч байж болно. Гэхдээ над шиг өвгөний хувьд энэ чинь бага юм биш.

	— Энэ зөвлөлт хэм хэмжээ! гэж Захаров хэлээд толгойгоороо хаалга тийш дохив.

	— Хөөрхөн хэм хэмжээтэй юм гэж хэлээд Блюм буйдан руу эргэв.

	Тэр буйдан дээр баривчлагдсан дөрөв сууж байлаа. Тэдний дундаас ганц Филька л Захаровыг буруушаасан байдалтай харж байв. Бусад нь мөн түүн өөд харах боловч, биширч, номхорч гүйцсэн амьтад, цааш нь яах бол гэж харж байх шиг. Петькагийн буржгар хэдэн сөөсгөр нь бүр босож орхиж. Кирюша Новакийн товч шиг нүдтэй нүүрээр нулимс урсах дөхөж. Тэд бүгд аюулд нэрвэгдэхийн өмнө өмсөж байсан ажлын хувцастайгаа байлаа. 

	Блюм уруу царайлан гарч явахдаа:

	— Би, нийтийн хуралд ирэхгүй байхад болох юм гэж ойлголоо.

	— Тийм ээ.

	Нестеренко хаалгаар шагайж:

	— Рапортын дохио өглөө, Алексей Степанович!

	— Тэг, тэг!

	Хагас минутын дараа гадаа огцом дохио дуугарав. Арван нэгэн бригадын дарга нар, ариун цэврийн жижүүрүүд цугларав. Бүгдээрээ Захаровын ширээний өмнө жагсав. Филька, Ванягийн ханцуйнаас татахад, баривчлагдагсад мөн босов. Бригадын дарга нар ээлж дараагаар Захаров руу очиж, ёслон:

	— Нэгдүгээр бригадад бүх зүйл хэвийн!

	— Хоёрдугаар бригадад бүх зүйл хэвийн! гэж илтгэнэ. 

	Харин Алёша Зырянский ингэж хэлж чадахгүй байлаа. Жагсаал дунд гонсойн, ууртай царайлж зогсож байснаа Захаров руу очоод:

	— Дөрөвдүгээр бригадад сахилга батын ноцтой зөрчил гарлаа. Хүмүүжигч Шарий, Кравчук, Новак, шинэ хүн Гальченко нар колонид дагаж мөрдөх тушаал зөрчин, оройн цагаар цутгах цехэд ажиллав. Таны шийдвэрээр нийтийн хуралд оруулж байна.

	Захаров түүний рапортыг бусдын адил тайван сонсоод, гараа өргөн аяархан:

	— Болно оо! гэв.

	Зырянскийн энэ рапортыг бригадын дарга жижүүр Нестеренко нэгд нэггүй давтав.

	Захаров рапортыг хүлээн аваад:

	— Нийтийн хурал зарла! гэлээ.

	Володя бүрээгээ барин кабинетаас гүйн гарав. Бригадын дарга нар түүнийг даган гарав.

	Нийтийн хурлын дохиог гол барилгын дэргэд, үйлдвэрийн хашаа, цэцэрлэгт хүрээлэнд гурван удаа өгдөг учиртай. Володя Бегунок энэ гурван үлээлтийн дараа эргэж ирээд ганц удаа бүрээднэ. Үүний дараа Витя Торский хурал нээдэг аж. Иймээс хуралд хоцрон хонгилд үлдэхгүйн тулд хүмүүжигчид гүйхээрээ ирдэг заншилтай болжээ. Ер нь олонх хүмүүжигч дохио өгөхөөс өмнө клубт хүрч ирсэн байв.

	Ваня Гальченко болон түүний нөхөд кабинетад буйдан дээр суугаад хонгилд гарах хөлийн чимээг сэтгэл шимшрэн чагнаж, хурал руу явж буй Алексей Степановичийг уруу царайлан дуугүй харцгаана.

	Тэд өөрсдийн дураар нөхдийн дунд клубт орох эрхгүй бөгөөд бригадын дарга жижүүр ирж тэднийг аваачих ёстой.

	Чимээгүй болов. Витя хурал нээж байгаа бололтой. Петька санаа алдаж:

	— Хэцүү юманд ойчжээ!

	Түүнд хэн ч хариу хэлсэнгүй. Кирюша алчуураа түргэн гаргаж ирээд нусаа нийгээд тааз ширтэнэ.

	Дахиад таван минут болов. Клубт хөхрөлдөх дуу сонстоно. Энэхүү инээдэд ямар нэгэн найдлага байгаа мэт Филька клуб тийш харна. 

	Арван минутын дараа Нестеренко хаалгаар шагайж:

	— Орцгоо... 

	Филька нүүр өөд нь харвал: гайгүй ээ, албархуу л харагдана. Тэд клубт цуван оров. Нестеренко тэднийг шууд гол дунд аваачив. Нийтийн чимээгүйн дундаас хэн нэг нь:

	— Ажилсаг хүмүүс! Ажлын хувцастай! гэв.

	Түргэн зуур хөнгөн инээлдэв. Чимээ шуугиан гаргалгүй бараг амьсгаагаар инээх мэт. Дахиад чимээгүй болов. Базаахгүй юм болох нь гэдгийг Филька ойлгов.

	Витя Торский сүрхий тайвнаар:

	— Хүмүүжигч Шарий, Кравчук, Новак, шинэ хүн Гальченко та нар яагаад тушаал зөрчин ажил хийхээр цехэд очсон тухай ярь. Харин Соломон Давидович хэрхэн ятгасан, та нар яаж олзуурхан сонсож хүлээн авсан зэргийг ярих хэрэггүй. Үүнийг бид мэдэж байна. Гол нь тушаал зөрчиж яаж зүрхэлсэн байна аа? Тэр тушаалыг бүгдээрээ зогсоогоороо сонс оо биз дээ? Чи Филя эхний арван нэгэн ахмад хүмүүжигчийн нэг, тэгэхээр чи эхлээд тайлбарлаад орхи.

	Гэвч Филяг ам нээж амжаагүй байтал Владимир Колос үг хэлж:

	— Нөхөд өө! Энд зарим зүйлийг лавлах, тодруулах хэрэгтэй гэж үзэж байна. Тушаал уншсанаас хойш ганцхан цагийн дараа, ганцхан хүн биш, бөөнөөр түүнийг зөрчсөн нь ноцтой хэрэг гэдгийг бид бүгд мэдэж байна. Хамгийн наад зах нь хүмүүжигч цолыг нь хасаж, дахин тэнсэж үзэх хэрэгтэй. Урьд нь ийм зүйл гаргасан хүнийг колониос хөөдөг байсан. Тийм биз дээ?

	Хуралдагсдын дийлэнх нь

	— Тийм... 

	— Тэгээд яах вэ? гэв.

	Колос яриагаа үргэлжлүүлэн:

	— Хэн үүний хариуцлагыг хүлээх вэ? гэсэн асуулт байна. Колонид дөнгөж хоёр сар болж байгаа шинэ хүн Ваня Гальченко яах вэ. Тэр үүнийг хариуцаж чадахгүй. Тиймээс түүнийг гэм зэмгүй гэж үзээд суулгах. Харин түүнтэй хамт гурван хүмүүжигч, тэдний дунд хамгийн ахмад нь Филька байна. Мөн хэдийгээр найз минь боловч дөрөвдүгээр бригадын дарга, Алексей Зырянскийгаас асуух нь зүйтэй гэж бодож байна.

	Владимир Колос байрандаа суув. Түүний үг бүгдийг хэрдхийн цочоожээ. Танхимд нам гүм болж, голд суугаа жаалуудын амьсгаа авах нь хүртэл сонстоно. Зырянский индрийн хажууханд толгойгоо унжуулан, гишгүүр дээр сууна. Колосын саналыг яахаа дарга мэдэхгүй байв. Тэр танхимыг тойруулан харснаа, Захаров өөд харан, цаг хожсон янзтай:

	— Ваня Гальченкогийн талаар зөв хэллээ. Түүнийг уучилж болох юм. Татгалзах хүн байна уу?

	Ваня Гальченко шинэ жаал учраас хэний ч сэтгэлийг зовоосонгүй. Түүний талаар юу ч хэлсэнгүй.

	— Нөхөр Нестеренко! Ваня Гальченког суулга! Ваня яв!

	Ваняд өөрийг нь шийтгэхээ больж байгаа юм байна гэдэг нь ойлгогдсон боловч, энэ нь түүнийг баярлуулаагүй нь хачирхалтай. Явах зуураа, тэр гол дунд зогсогч нөхдөө эргэж харав. Тэнд гурван нөхөр нь үлджээ. Хүмүүжигч гэсэн цолыг хоёр сар болсны дараа өгдөг гэдгийг дурсан санав. Түүнийг эргэн эргэн харахад Лида Таликова гараас нь татаж;

	— Ваня, энэ биеийнхээ бүтэн дээр холд! гэж дэргэдээ суулгав. Ваня өөрийг нь хүлээн авсан тэр дурсгалт өдрийг санан түүн өөд талархан инээмсэглэв. Дараа нь түүний хараа мөн танхимын гол уруу чиглэв. 

	Тэнд Филька гоморхон чанга ярина.

	— Колос буруу санал тавьж байна. Алеша, бидний гэмийг үүрэх ёсгүй. Дунд гаргаж зогсооно гэдэг буруу. Тэр бригадын дарга нарын зөвлөлд юм уу, байрнаасаа хариулах замаар зэмлүүлж болох юм. Би болон миний нөхөд Новак, Кравчук нар өөр өөрийнхөө төлөө хариуцна. Бид буруутай. Гэхдээ учрыг нь олох нь зүйтэй. Хэрэв өөрийн сонирхлоор тэнд очсон бол өөр хэрэг. Бид колонийнхоо төлөө явсан юм. Яагаад гэвэл маргааш ганц ч хэв байхгүй. Тушаалыг бид ойлгоогүй. Утаатай байхад ажиллаж болохгүй, оройд утаагүй бол очиж болно гэж бодоцгоосон.

	Филькагийн яриаг сүрхий албархуу сонсож, зөв гэж ганц ч хүн дуугарахгүй байв.

	Тэр үгээ дуусгаад, хөмсөг зангидан дүнсийгээд, эргэн тойрон харснаа санаа алдав.

	Колонийн хүмүүжигчид бол үгэнд хууртах тийм амар улс биш. Филька ч үүнд итгэв. Ахмад, залуу, бригадын дарга, жирийн хүмүүжигч янз бүрийн хүн үг хэлнэ. Филька урьд зөвхөн дотроо нууцлан бодож явдаг тийм зүйл олныг сонсов.

	— Энэ хурал дээр Филька замбараагүй авирлаж байна. Над руу харах юмгүй, үнэхээр хачин загнаж байна. Нөхөд бодоод үз л дээ. Колонид таван жил болчхоод, тушаалын учрыг ухаараагүй гэж, нийтийн хурал дээр худал хэлж байна. Яагаад нууцаар явсан юм бэ? Бригадын дарга жижүүрт яагаад хэлсэнгүй бил ээ? Ийм жаалууд манайд оройн цагаар хэзээ ажиллаж байлаа? Филька бол хувиа хичээгч хүн. Бид үүнийг эртнээс мэднэ. Энэ тэр гэж амиа аргацааж байснаа гэнэт тэргүүлчихсэн байдаг. Алексей Степанович ч түүнд их зөөлөн ханддаг. Үе үе хорьдог хэдий ч сүүлийн хоёр жилд анх удаа нийтийн хурлаар оруулж байгаа нь энэ.

	— Филька руу анхааралтай хар даа: Кино жүжигчин, тэгэлгүй яах вэ! Ийм нэртэй хүнийг нохойд тоглуулна гэнэ ээ. Харин хамгийн гол дарга, большевик хүний дүр түүнд өг. Тушаал ойлгодоггүй, тийм большевик гэж байх уу? Үлээвэр хөгжимд, ямаршуу байдгийг Жан Гриф яриг.

	Тэгээд Жан Гриф үг хэлэв. Урьд нь тэр Иван Грибов гэдэг нэртэй байсныг колони даяараа мэдэх боловч нотолгоо байхгүй. Тэр үнэхээр франц хүнтэй төстэй аж. Тэр бол ирээдүйд хөгжмийн удирдаач болох — горзгор туранхай, бор, ганган залуу билээ.

	— Филя, үлээвэр хөгжимд сахилга зөрчдөггүй. Гэхдээ бүлүүрт бүрээ нь дуугүй болчих удаа байдаг. Энэ нь гоцлолыг өөрт нь биш, Фоминд өгчихлөө гэж гомдоод тэр. Тааж ядах юмгүй. Суугаад бүрээгээ барьчихсан. Тэр байтугай хошуугаа унжуулсан харагдана. Бас зарим тохиолдол гарч байсан. Анагаах ухааны дээд сургууль дээр концерт тоглохоор очиход Филя миний цээжээр өвдөөд байна гэв ээ. Цээжээр шүү. Тоглож чадашгүй нь гэнэ ээ! Тэр Лысенкогийн «Веснянка» аянд нэг гол зүйлийг үлээдэг. Солих хүн байдаггүй. Цээжээр нь өвджээ, эмч дуудах уу, яах вэ? Гэнэт ойлгоод, өөр суудалд суулгаад, "Тоглох уу?" гэсэн чинь, «За яах вэ, тэсэж үзье» гээд нэлээд доожоогүй царай гаргаж байна. Үнэндээ бол энэ гоё залууг хүнд харагдахгүй газар суулгаснаас суудлаа голсон хэрэг байж.

	Филя шал ширтэж, буулгасан гарынхаа хуруунуудыг хөдөлгөн, Жан Грифийг ингэж хэлнэ гэж санаагүй учир жаахан сандран анивчина.

	Комсомолын үүрийн нарийн бичгийн дарга Марк Грингауз босож ирээд:

	— Зырянскийг энэ гол дунд гаргахыг би дэмжихгүй. Зырянский бол үлгэр жишээ хүмүүжигч, бригадын сайн дарга. Хэрэв бригадад нь элдэв юм гарсан бол тэр эхлээд бригадын дарга нарын зөвлөл юм уу комсомолын байгууллагын өмнө хариуцаг. Бригадын дарга хүнийг юм л бол дунд чирч гаргаад байж таарахгүй. Владимир хэтрүүлж байна. Ийм явдал манайд хэзээ ч гарч байгаагүй. Бригадын дарга нар зөвхөн өөрийн бурууг хүлээх гэж гарч ирдэг байсан.

	— Зырянскийн асуудлаар дахиад үг хэлэх хүн байна уу? гэж Витя асуув. 

	Санал хураая, Зырянскийг дунд гаргая гэж гараа өргөсөн хүн хоёрхон байлаа. Филя хамгийн том аюул өнгөрсөн учир чанга санаа алдав.

	Дараа нь Захаров үг хэлэв. Тэр байрнаасаа босоод, Бегунокийн сууж байсан сандлын түшлэг дээр гараа тавив. Түүний үг хэл нь нэлээд ширүүн үг хэлж байхдаа хүртэл итгүүлэм дотно байдаг. Филя түүн рүү эргээд үгийг нь дуустал харцаа салгахгүй харж байлаа. Учир нь өнөө орой бол Захаровын үгнээс зөрөх арга үгүй байв. Түүний үгний зарим хэсэг нь Филяд яриангүй таалагджээ. 

	Жишээ нь:

	— ... Майн нэгний нэрэмжит колони долоо дахь жилийн нүүрийг үзэж байна. Би колониороо бахархаж явдаг, та нар ч бахархдаг байх. Манай хамт олонд асар том хүч, лут их оюун ухаан бий. Бидний ирээдүй гэрэлтэй бөгөөд баяр баясгалантай. Одоогийн тооцоогоор бид гурван зуун мянган рубльтэй. Улс бидэнд тусална. Яагаад гэвэл бид улсдаа хайртай, түүнд хэрэгтэй бүхнийг: зөв сурч, зөвлөлт ёсоор амьдарч байгаа учраас ийм тусламж авах эрхтэй гавьяатай хүмүүс. Удахгүй бид шинэ завод барьж эхэлнэ.

	— ... Та бид нар талх тариа хүрэлцэхгүй, бөөс хуурсандаа баригдсан хүнд үеийг бардам туулж гарсандаа би бахархаж явдаг. Ингэж чадсаны учир нь бие биедээ итгэдэг, хатуу чанга сахилга баттай байсанд оршино. Бидний дунд бүх юм сайн сайхан өөрт нь таалалтай байх үед л сахилга бат гэдэг бол хамгийн сайхан зүйл гэж үздэг хүн олон бий. Шал дэмий! Ийм сахилга бат байдаггүй юм. Өөрт тааламжтай юмыг өөдсийн чинээ эрх жаал ч хийж чадна. Түүний зэрэгцээ хүнд бэрх өөрт тааламжгүй зүйлийг хийж сурах хэрэгтэй. Та нарын дунд тийм жинхэнэ хүн хэчнээн олдох вэ? гээд Захаров хариу хүлээж зогсов. 

	Хэн нэг нь тэсэж чадсангүй сүрхий шазруун:

	— Олон гарна, Алексей Степанович! гэв.

	Захаров ширүүн дүртэй байж тэвчсэнгүй хүүхдийн хөнгөн инээмсэглэлээр инээмсэглэж, дуу гарсан зүг рүү харан:

	— Бидний дотроос тийм хүн олон гарна гэдэг үнэн. Гэхдээ энэ зогсож байгаа хэд... гэж гол тийш хандаж: — Эдний тухай юу гэж хэлэх вэ? Сайн хүмүүс үү? Муу хүмүүс үү? Кирюша, Кравчук, Шарий эд нар. Энд эднийг арай дэндүү зэмлэлээ, тэр ч байтугай хувиа хичээгч гэж байна. Энэ ч арай тийм биш. Филя бол хувиа бодогч биш, колонио гэсэн сэтгэлтэй, хөдөлмөрч шударга хүн. Гагцхүү юу нь болохгүй байна вэ? Зарим хүмүүжигч сахилга батаар тоглож эхэлж байна. Тэд сахилга бол дуртай цагтаа тоглодог, дургүй үедээ орхидог наргиант тоглоом гэж үзэж байна. Тиймээс тушаал сонссон атлаа, тоохгүй цехэд очжээ. Нөхөд хүмүүжигчид та нар хэлээд орхи, токарийн суурь машинаар тоглож болох уу?

	Хэн нэг нь:

	— Үгүй!

	— Тоглож болохгүй! Жижиг эд ангийн оронд араанд нь хамраа юм уу, гараа шургуулж болохгүй шүү дээ. Машины цехийнхэн хэлээд өгнө: туузан хөрөө юм эргэгчээр тоглож болох уу? Эсвэл өнөө Руслан Гороховын ажилладаг углуурга гаргагч машинаар тоглож болох уу? Руслан чи юу гэж бодож байна вэ?

	Руслан ичиж, батгатай нүүр нь улайсан боловч асуулт сэтгэлд нь таарч:

	— Хатуу тоглоом болно. Шпиндель гэдэг чинь дөрвөн мянган эргэлттэй!

	— Болохгүй ээ? Тэгвэл, сахилга батаар тоглож болох хэрэг үү? Үгүй ээ! Бид төмөр мэт хатуу сахилга баттай байх ёстой. Зөвшөөрч байна уу?

	Хүмүүжигчид гэнэт алга ташин, инээлдэж, Захаров өөд зоригжсон харцаар харах нь — ямар сахилга баттай болох талаар тэдэнд эргэлзэх зүйл байсангүй.

	Захаров цааш нь ярихдаа:

	— Манайд дэлхийд байхгүй баатарлаг үйлсийг бүтээж байна, бид дайсны хүрээлэлд оршиж, тэдэнтэй тулж байна. Ийм учраас манай оронд сахилга бат хэрэгтэй юм аа. Та бүхэн сахилга батыг хайрлан хүндэтгэдэг, хатуужсан хүмүүс болж колониос гарах ёстой. Гэтэл Филька юу болж байна вэ? Тэр хэдийгээр надтай маргаж зөрдөг боловч би түүнд сайн ханддаг. Жишээ нь, тэр, минийх эргэлтгүй шүү гэж байж мэдэх л хүн.

	Дахиад хэн нэг нь намуун хоолойгоор:

	— Яг үнэн!

	Гэнэт танхим доргитол инээлдэв. Дунд зогсож байсан хэд хүртэл инээдээ барьж чадсангүй. Захаров хавчуурт шилээ засаад:

	— Нийтийн хурал бол бас чухал ажил. Тэгэхээр нөхөд Шарий, Кравчук, Новак та бүхэн үүнийг тоглоом гэж бодож болохгүй. Үүнийг сайн санаж явбал зохино.

	Виктор Торский санал хураахаар: 

	— Та бүхэн хүмүүжигч цолыг нь хасъя гэсэн нэг санал гаргасан. Хэдий хугацаагаар вэ? Би бол гурван сар гэсэн санал оруулж байна. Шарий, чи сүүлчийн үг хэлэх үү?

	Филька шүүрэн авч:

	— Сахилга батад ингэж хандаж болохгүй гэж Алексей Степановичийн хэлсэн түмэн зөв. Та бүхэн харж байгаарай. Би ийм явдлыг дахин хэзээ ч гаргахгүй. Та бүхэн биднийг шийтгэсэн, шийтгээгүй ялгаагүй, бид алдаагаа засна. Би бол шийтгэхгүй байсан ч болно гэж бодож байна. Би ямар шинэ хүн биш. Хэргийн гол нь хэдэн сар тэмдгээ хураалгахад байгаа юм биш. Би таван жил хүмүүжигч цолтой байсан. Түүгээрээ ч байх л болно. Миний санал гэвэл ийм байна.

	— Нөхөр Новак, чи юу гэж бодож байна вэ?

	— Би бас тийм саналтай байна.

	Петька Кравчук хурлын турш газар ширтэж, сормуус нь чичрэн, хааяа хурлын дарга руу харан үл мэдэг санаа алдана. Тэр бол дотроо хурлын талд бүрэн орж, дунд зогсож байгаагийн хувьд шийтгэлийг эрэлхгээр даван туулах ухаалаг номхон дуулгавартай байдал гаргана.

	Петька хэлэхдээ:

	— Та бүхэн юу гэж л тогтооно, түүгээр болжээ гэв.

	— Тэгвэл ганц л санал байна.

	— Үгүй ээ. Хоёр дахь санал байна.

	— За, хэл.

	Колонийн хамгийн залуу дарга болох, аравдугаар бригадын дарга Илья Руднев босож:

	— Филя шиг ахмад хүмүүжигчийн хувьд тэмдгийг хураана гэдэг хүнд зүйл. Түүний хийсэн хэрэг ноцтой боловч, ичгүүртэй юм хийгээгүй. Тэгээд шийтгэлгүй орхиж болохгүй. Тэгвэл Филькад ч аюултай, бусад жаалуудад ч аюултай хэрэг болно. Жаалууд... гэдэг чинь... эрэг шиг чангалуулж байх л дуртай улс. Би өөрөө саяхан тийм байсан. Түүнээс гадна, тушаал зөрчинө гэдэг бол бага зүйл биш. Би колонид гурван жил болж байна. Ийм тохиолдол гарч байгаагүй. Зөвхөн Филька, Кирюша, Петров гурав ч буруутай биш, арван гуравтай гэдэг чинь жижиг хүүхэд биш, бас хүмүүжигчид буруутай. Бүгдэд зэм оноох ёстой. Би бол жагсаалын өмнө донгодох санал оруулж байна.

	Руднев бригадын даргын нэр хүндийг эдэлж сураагүй болохоор царай нь жаахан улайн ярина. Намуун дуугаар, сүрхий боловсон ярьж эрсхэн үгээ инээмсэглэлээр зөөлрүүлнэ. Түүний үгийг дуу аван дэмжив.

	Витя эхлээд шийтгэх үү? Үгүй юу? гэсэн асуудлаар санал хураав. Бүгд шийтгэнэ гэж гараа өргөв. Хоёрт: Ижилхэн шийтгэл ногдуулах уу? Өөр өөрийг үү? гэхэд ижилхэн гэж санал нэгтэй үзэв. Дараа нь хүмүүжигч цолыг нь хасах талаар санал хураахад жаран таван хүн гар өргөв. Эцэст нь Рудневийн саналыг дэмжиж нэг зуун хорин хоёр хүн, түүнд Захаров ч саналаа өгөв.

	Жаахан сэтгэл зовсон, дүнсгэр хүмүүс хурлаас тарав. Гальченко, Петькаг хонгилд гүйцэж очвол, цаадах нь нэлээд сэтгэл гонсгор байв.

	Дөрөвдүгээр бригадын унтлагын өрөөнд уйтгартай, нам гүм. Бүгд цугларчхаад, Зырянскийг хүлээж байв. Гэтэл тэр ердийнхөөрөө сэргэлэн, цовоо орж ирээд:

	— Манай бригадыг ч авч өглөө! Гэхдээ... сандарч тэвдэх юм байхгүй. Манай бригад тэглээ ч гэсэн сайн юм чинь. Энэ бидэнд сургамж болог. Одоо бодолтой явцгаа гэж ажил хэрэгчээр сургамжлав.

	Нэг цагийн дараа, энэ оройн сэтгэл шаналгаатай явдлыг дурсахаа болив. Сэтгэл сэргээсэн шинэ сонин юм гарч ирэв. Кино бүхээгийн засвар дуусаж, маргааш кино гарна. «Чингисийн удам» гэдэг кинотой гэж бага Петров ярьжээ.

	Энэ киног үзэх юм сан гэж аль хэдийнээс хүсэж түүний тухай сайн шүүмжийг олонтоо сонсжээ.

	Үнэхээр маргааш нь бага Петров, хотоос «Чингисийн удам»-ыг авчрав. Үнэндээ, одоо бол бага Петров кино механик биш, түүний туслагч. Энэ нь ч дээр юм даа.

	— Энэ нь дээр. Одоо Мишкагаар заалгаад удахгүй шалгалт өгнө гэж бага Петров ярьжээ.

	Ингэж янз бүрийн хүнд сурталтан яаж ч булзаарууллаа гэсэн Петровын хувь тавилан өөрт нь ашигтайгаар эргэжээ.

	Дөрөвдүгээр бригад кино эхлэхээс бүр өмнө, хөх зүүлттэй зохицуулагчид хаалган дээр зогсохоос ч өмнө танхимд орж иржээ. Тэд нэг эгнээнд суугаад, Зырянский, Чингис хааны тухай бүүр, түүр юм дурсана. Дараа нь колонийнхон бүгд цугларав. Захаров, бригадын дарга, жижүүрийн хамт эгнээний хоорондуур явж байснаа:

	— Эхэл, би кабинетдаа байна гэв.

	Гэрэл унтарч, ард аппаратын дуу гарч, толгой дээгүүр зурвас гэрэл цацарч, дэлгэцэн дээр үйл явдал өрнөв. Дөрөвдүгээр бригадын бүх гишүүд, хөгтэй явдлынхаа тухай, шпиндель машины дөрвөн мянган эргэлтийн тухай мартчихсан байв. Тэд хээр талын амьдрал, дайн тулаан дунд умбаж, бас амьдралд таарах тэмцэлд сэтгэл нь дэнсэлнэ.

	Завсарлагааны дараа, хоёр дахь анги нь, дараа нь хамгийн сонирхолтой гуравдугаар анги нь гарч байв. Гурав дахь ангийн яг дунд, харанхуй танхимын чимээгүйг эвдэн, бригадын дарга жижүүр Похожайн дуу хадаж:

	— Дөрөвдүгээр бригад, дарга цэрэгтэйгээ бүрэн бүрэлдэхүүнээрээ эрхлэгчийн өрөөнд яаралтай:

	— Тайван, түргэхэн гэж Зырянский шивнэнэ.

	Тэд сэм гарцгаахад, тэдэн рүү эргэн харж хэн нэг нь Похожайгаас:

	— Юу болов?

	— Онц юм болоогүй! Цааш нь үзэцгээ!

	Тэд кабинетад хошууран гүйлдэн оров. Захаров цэрэг малгайгаа бариад:

	— Дөрөвдүгээр үү? Бүгд энд ирсэн үү?

	— Бүгд!

	— Угсрах цехийн цаана зоргодос шатаж байна. Гал команд дуудалгүй дөнгөх байх гэж би бодож байна. Хувингууд гал тогооноос ав. Сандарч шуугилдаж болохгүй? Би бас тийшээ очлоо.

	Зырянский гараа өргөн:

	— Кравчук, энэ дөрвийг аваад, хувинд яв! Бусад нь миний араас!

	Тэд гүйхээрээ байшингаас үдшийн сэрүүнд гарав. Өнцгийн цаагуур тойрвол гэрэлтэж, овоолсон үртэс битүүдээ шатаж байв. Нам гүм байлаа. Захаровын даргалсан дөрөвдүгээр бригад хувингаар гал руу ус цутгаж, гүнийг нь хүрз, сэрээгээр төнхөнө. Бүх юм дууссан хойно Захаров:

	— Баярлалаа, нөхөд өө!

	Бүгд баяртай танхимд гүйлдэн оров. Сүүлчийн анги гарч байлаа. Дөрөвдүгээр бригад шивнэлдэн хэрхэн гал сөнөөсөн тухайгаа ярина. Бүгд тэдэнд атаархацгаана.

	
16. Амралт

	Соломон Давидович цутгах цехийн ажилгүйдлийг гурван өдөр тэсвэртэй давав. Үнэнийг хэлэхэд, тэр бээр энэ гурав хоногт жаахан туржээ. Тэр ч байтугай Соломон Давидович өвдөж гэнэ гэсэн яриа колонид тарсан боловч түүнд тийм ч их итгэсэнгүй. Гэвч энэ яриа үндэстэй байв. Нэг удаа Соломон Давидович цехүүдээ эргээд, эл зэлүүд цутгах цехийг нэг тойрсноо больниц тийш Колька доктор луу гүйжээ. Энэ айлчлал нь түүний бие чилээрхсэний нотолгоо мөн. Соломон Давидович өш хонзон санах, үзэн ядах зэрэгт сураагүй хүн боловч түүний харьцаа нь төмрийн өвчин гэдгийг бодож олсон Колька — докторыг үзэн ядсан байдалтай ажгуу. Соломон Давидович больницоос бүр их бие муутай хүн шиг цонхигор царайтай гарч иржээ. Тэр бригадын дарга нарын зөвлөлийн өрөөнд ахмад хүмүүжигчдэд:

	— Николай Флорович: Зүрх! Уурлаж уцаарлах юм уу, сэтгэл хөдөлж болохгүй. Эс тэгвэл муу юм болно шүү гэсэн гэж ярьжээ. Хэдий тийм боловч, гурав хоногийн дараа цутгах цехийн дээврээр шинэ төмрөөр хийсэн өндөр яндан ёрдойж байлаа. 

	Хүмүүжигчид тэр яндан руу эргэлзэнгүй харна. 

	Санчо Зорин:

	— Наадах чинь унана даа! Анхны шуурганд унана! гэхэд Соломон Давидович зэвүүцэн Зоринний зүг доод уруулаа дорвойлгон:

	— Үгүй, мөн ярив аа! Унана! Шуурганд унана! гэнэ шүү. Атлантын далайд байгаа биш гэж үглэнэ.

	Гэвч тэр өдөр Волончук янданг дөрвөн талаас нь төмөр утсаар татаж бэхэлсний дараа хүүхдүүд юу ч ярьсангүй. Соломон Давидович зориуд бригадын дарга нарын зөвлөлийн өрөөнд ирээд хүмүүжигчдийг даажигнах гэж:

	— Та нарын өнөө шуурга чинь хаана байна вэ? Яагаад дуугүй болчхов? Одоо та нарын агаарын даралтын хэмжүүр шуурга болно гэж заахгүй байна уу?

	Ванда Стадницкая, хашаагаар өнгөрч яваад, мөн яндан өөд харан дотроо инээмсэглэнэ. Тавдугаар бригадын охид Соломон Давидович, түүний агаар сэлгэгч хоёрыг дурсан шоолдог байжээ. Вандагийн амьдралд ч цутгах цехийн төмрийн өвчний асуудал зарим талаар хамаатай мэт: нийтийн хурал дээр Ваня Гальченког гол дунд зогсож байхыг харчхаад Ванда золтой л уйлчхаагүй билээ.

	Вандаг анх цэнгэлдэх хүрээлэнд ажиллахаар ирэхэд хөвгүүд түүнийг тун эелдэг угтаж, цонхны дэргэдэх дээд зэргийн ширээгээ түүнд өгч, өрөвтлөө яаж барих, суурь машинаа хэрхэн цэвэрлэх, наряд яаж бичих, шалгагчтай хэрхэн харьцах талаар бие биеэсээ өрсөлдөн хэлж өгчээ.

	Ванда эхлээд түшлэгийн дээд хөндлөвчийг зүлгэдэг байжээ. Дараа нь Штевель түүний анхааралтай нямбай ажилладгийг ажиглаад түүнд чухал ажил хариуцуулжээ. Бэлэн болсон сандлыг өнгөлөхийн өмнө ан цав, хонхорхой, овгор сөрдгөр зэрэг таарахад Ванда цавуу, царс модны нарийн үртэс хоёроор зуурмаг хийж, модон халбагаар хонхор хотгор газарт нь түрхэж жигдэлж зүлгүүрдэнэ. Өнгөлсний дараа тэр бүхэн огт мэдэгдэхгүй болно. Энэ ажлаар мэргэжлийн зэрэг өгдөггүй боловч, Ванда энэ тухай огт боддоггүй байжээ. Харин өнгөлөхөд бэлэн иж бүрэн сандлыг хүлээн авагч хүнд өгөх, түүнийг өөрөө ийм болгосон гэж бодоход тааламжтай байдаг ажээ.

	Хүмүүжигчдэд Ванда зөөлөн, бие барин хандаж, дуугүй байна. Колони гэдэг юу болохыг сайн харж амжаагүй, тэр нь амьдралд нь шингэж байгааг итгээгүй байлаа. Колони бол түүнд урьд өмнө таарч байсан зүйлтэй адилгүй гэдгийг тэр сайн ухаарчээ. Харин урьдах амьдрал нь мартагдахгүй, шөнө бүр зүүдэлнэ. Заримдаа шөнө жинхэнэ амьдрал өрнөж, өглөөнөөс зүүд эхэлж байгаа юм шиг санагдана. Энэ нь түүний сэтгэлийг түгшүүлсэнгүй. Энэ талаар бодох ч залхуутай. Эвсэг түргэн хөдөлгөөн, дуу шуугиан, дохио, яаран цэвэрлэгээ хийх, инээх, тоглох хосолсон колонийн өглөөд тэр дуртай. Тэгээд ч Ванда өглөөний энэ шуурган дунд ямар нэгэн юм хийх, бригадын жижүүрт туслах, бригадын даргын өгсөн үүргийг биелүүлэх дуртай сан. Үүнээс илүү, колонид гэнэт нам гүм болж, жижүүрийн гайхам гял цал байдал, сэргэлэн цовоо, хатуу чанга хосолсон мэндчилгээ:

	— Нөхөд, сайн байцгаана уу? гэхэд бүр дуртай ажээ.

	Ванда бас гуанзны цэвэр цэмцгэр байдал, ширээн дээр, хашаанд хаана л бол байдаг цэцэг, ажилд гарахын өмнө довжооны дэргэд түргэн зуур нарлахад дуртай. Оройд бол унтлагын өрөөний нам гүм, цэцэрлэгт хүрээлэн, удаан үргэлжилдэггүй сонирхол татдаг нийтийн хурал зэргийг шохоорхоно.

	Харин Ванда хүмүүсийг нь хайрлаж сураагүй байлаа. Хөвгүүд нь анхааралтай, эелдэг боловч энэхүү эелдэг байдал нь нэгэн цагт алга болж, бүгдээрээ «эрх чөлөөнд» байх үеийн өнөөх дагадаг залуус шиг болчих вий гэж Ванда сэжиглэн ажиж байлаа. Тийм ээ, одоо ч гэсэн эдгээр жаалуудын дунд Рыжиковын царай мэлсхийнэ. Анхны өдрүүдэд хамгийн аюултай нь намхан духт, нойтон уруулт Гонтарь шиг санагддаг байжээ. Харин түүнийг Оксанад дурласан гэдгийг сонссон хойно бол шал өөр, Гонтарь маш сайн сэтгэлтэй, сайхан царайтай харагджээ.

	Охид ч гэсэн бас сэжигтэй. Эд бол жирийн нэг жаал охид биш, хүн бүр өөр өөр дур төрхтэй, нүүр, нүд, хөмсөг, уруул нь өөр, бас хүн болгон цэвэр цэмцгэр гаднаа ухаантай харагдах боловч дотроо сээтэгнүүр, хүүхэн хүний янз мэдэгдэх учир Ванда тэдний хэнд нь ч итгэдэггүй байлаа. Охид бүр шүүгээ шургуулгадаа аар саар хогшилтой: даавуу, цагаан хэрэглэл, дамартай утас, тууз, гоёлын шаахай зэрэг байдаг. Харин Вандад бол юу ч байхгүй, орон дээрээ ганц дэртэй байхад бусад охид яагаад ч юм бэ хоёр - гурван дэртэй. Энэ бүхэн атаархал, сэжиг төрүүлж, охидоос аль болох олон дутагдал илрүүлэх хүсэл төрүүлнэ.

	Ванда төрөлхийн хэрүүл маргаанд дургүй учир, түүний сэжиглэл нь зөвхөн дуугүй дүнсгэр байдал, тэрүүхэндээ инээмсэглэх төдийгөөр илэрнэ. Гэвч тэр дүрсхийж чадна. Хэзээ нэг цагт тийм явдал ирнэ гэж түгшин хүлээх боловч, түүнийг үүсгэхийг хүссэнгүй. 

	Нэг удаа Захаров Клавагаас:

	— Ванда яаж байна? гэхэд

	— Ванда юу? Бүгдээс дөлсөөр... Дуулгавартай. Өөрийгөө ганцаараа гэж боддог хэвээрээ.

	— Хэн нэгэнтэй найзалж байна уу?

	— Үгүй. Тун удаан дасаж байна.

	— Зүгээр, түргэн хэрэггүй. Та нар түүнд саад битгий хий, бүү сандарга. Жаахан амраг.

	— Би мэдэж байгаа.

	— Сайн байна.

	Ванда өөрөө ч мэдэлгүй үнэхээр амсхийжээ. Тэр бээр амьдралынхаа ширүүн үеийг санан дурсах нь цөөрч, угсрах цех, эсвэл нийтийн хурал, бүр сүүлдээ Оксанаг хүртэл зүүдлэх болжээ.

	Ванда заримдаа цэцэрлэгт хүрээлэнд юм уу, кино үзэхдээ Оксанатай тааралдах боловч, ойртож очих, танилцахаас зовдог байж. Оксана ч мөн дөлж, бүрэг зан гаргана. Оксана бол айлын зарц. Гонтарь түүнд дурласан бас Игорь Чернявин түүнийг цэцэрлэгт хүрээлэнд үнссэн, дараа нь очиж уучлал гуйсан гэдгийг Ванда мэдэж байлаа. Уулзахдаа Ванда, Оксанагийн царайг ажна. Гандангуй ягаан царай, уяхан хүрэн нүд, бүрэг харцанд нь зарц ядуу охины шаналгаат амьдралын тусгал байхыг Ванда олж харжээ.

	
17. Цэвэр агаар

	Игорь Чернявин үе үе тольдоно. Тэр одоохондоо тэмдэггүй ч ёслолын хувцсаа авчээ. Ингээд шулуун цэх хөлтэй, нарийн гуалаг гэдгээ мэдэв. Тэр ямар сайхан зантай хүмүүжигч вэ, угсрах цехэд ажиллаж, хөндлөвч зүлгэж, хүүхэн үнсэж явдаг, дараа нь бас эр хүн шиг уучлал гуйж чаддаг байна гэж өөрийгөө дамшиглах гэж тольдож байгаа юм шиг санагдана. Долоо хоногийн дараа наймдугаар ангид дэвших шалгалтаа даваад сарын дараа хүмүүжигч цолоо авна. Биеэ ингэж хүмүүжилтэй авч явах юм гэж хэзээ ч зүүдэлсэнгүй. Гэтэл ийм бодол өөрт тааламжтай байгаа нь сонин санагдаж байв.

	Игорь өдөр ирэх тутам өөрт нь шинэ хүч чадал бий болж байгааг мэдэрнэ. Найз нөхөд байхгүй ч гэсэн, тэднээр онц дутсан юмгүй. Гэлээ ч гэсэн бүх хүмүүжигчидтэй сайн нөхдийн харьцаатай, тэдэнтэй наргиж тоглоход, цаадуул нь инээмсэглэн угтана. Тэргүүний уншигч алдартай болжээ. Түүнийг номын санд очихоор Шура Мятникова хүндэт захиалагч шиг угтаж, түргэн түргэн хөдөлж, тавиур болгоныг нэгжин, тэндээс:

	— Шекспирийг унших уу? гэж асууна.

	Тэр охин шатан дээрээс Игорийг шохоорхсон бөгөөд аальгүйтэх байдлаар харна. Одоо хүртэл тун цөөн хүн уншсан Шекспирийн уншигчийг өсгөхийг бодно. Игорь, хорхойтон, уншигчийн хувьд ч юм уу, Шекспирийг сонсоод ч тэр үү, Шура Мятникова шатны гишгүүр дээрээс харснаас тэр үү, баярлан зөвшөөрнө.

	Игорь Шекспирийн том ботийг сугавчлан явахад замд таарсан жаалууд "бидэнд бол яалаа ч гэсэн ийм том сайхан ном өгөхгүй дээ" гэж хүндэлнэ. 

	Владимир Колос тааралдаад:

	— Үзүүлээч! Шекспирийг уншиж байна уу? Сайн байна, Чернявин. Овоо ойлгодог биз. Яваандаа болно... 

	Владимир Колос бол энэ колонийг анх байгуулахад ирсэн, хожим Москвагийн нисэхийн дээд сургуульд суралцах мундаг амьтан. Игорь унтлагын өрөөнд үнэхээр сонирхсон Шекспирээ эхэлбэл тун аятайхан байжээ. Тэр «Отелло»-г уншиж байснаа хөхөрнө. Отелло Гонтарийг гэнэт санагдуулжээ.

	— Михайло! Чиний тухай бичсэн байна!

	— Миний тухай гэж юу гэсэн үг бил ээ?

	— Энд нэг хартай хүний тухай бичжээ.

	— Юу гэж бичиж, яриач!

	— Яг чи!

	— Чернявин, чи намайг харддаг гэж шал дэмий бодож байна. Чи юу ч ойлгохгүй. Чамд үнсэж л байвал боллоо шүү дээ.

	Гонтарь зальтай. Игорьт бол уруул хүргэвэл их юм. Өөрөө яах нь тодорхойгүй. Наймдугаар бригадынханд бол Миша Гонтарийн хувь тавилан хаашаа эргэж байгаа нь тодорхой: Өвөл тэр жолоочийн курст суугаад, хаа нэг газар тэрэг авна. Захаров түүнийг нэг газар өрөө олж оруулна гэж амласан. Тэгээд Оксанатай сууна. Энэ золиг шиг төлөвлөгөөг колони даяараа, тэр ч байтугай дөрөвдүгээр бригадын жаалууд хүртэл мэднэ. Гэвч Гонтарь далдуур баярлаж чалчиж л байг гэж бодно. Гонтарь үүнийгээ бүтэхгүй гэх боловч хүүхдүүд түүнтэй маргалддаггүй. Миша — сайн хүн. Хэдийгээр Гонтарийн төлөвлөгөө нийтэд илэрхий боловч... Оксана дотроо юу гэж бодож явдгийг хэн ч мэдэхгүй, Гонтарь ч үл мэднэ. Хүмүүжигчид гярхай, Мишагаас ч хурц хараатай улс. Оксана кинонд ирдэг, өдөр нь сагс барьж зомгол түүнэ. Орой болохын өмнө цөөрөмд «эмэгтэйчүүд эзэн суух» үед усанд орохоор ирдэг нь: юм үзсэн хүнд бол тэр жолооч Гонтарийн авгай болох уу, үгүй юу гэдгийг ойлгоход хялбар: Оксана — зарц бүсгүй. Түүнийг ямар нэгэн өмгөөлөгч зарцалдаг гэдгийг бүгд сайн мэднэ. Гэхдээ тэр өмгөөлөгчийг колонид хэн ч хараагүй бөгөөд Оксанаг бүгд өрөвдөнө. Хэдий тийм боловч Оксанагийн онцгой, тайван сэргэлэн байдал, дуугүй дүнсгэр, хааяа инээмсэглэх, ухаалаг харц зэрэг олон ондоо зүйлийг тэд ажжээ. Түүнийг үглэж, гоморхож байхыг хэзээ ч сонсоогүй хамгийн гол нь: нэр холбосон Миша тэр хоёрыг хоёулхнаа зугаалж явахыг хэн ч хараагүй, ер нь дурлалт хоёр явж байна уу, үгүй юу гэдгийг хэзээ ч харж болно. Тэгэхээр энэ эмэгтэйд хэнд ч үл ойлгогдох, Гонтарийн төсөөлөө ч үгүй тийм нэгэн зүйл байжээ.

	Наймдугаар сарын эцсээр, нэгэн амралтын өдрийн орой, унтлагын өрөөнд, тохиолдлоор Игорь, Гонтарь хоёр нэг зэрэг гоёж гоодож эхлэв. Миша үсээ самнаж, Игорь гутлаа арчина. Миша, Игорийн гялалзсан шаахай, өмдний шинэ нугалааг сэжигтэй харж дуугүй байв. Игорь илүү яриасгаараа үг өдөж:

	— Чи хаашаа зорих нь вэ? Мэдвэл сонин сон.

	— Чи намайг дагаад бай, хэрэв тийм сониуч бол.

	— Дагана.

	Дуугүй болцгоов.

	Дараа нь Игорь дахин:

	— Чи ёслолын цамцаа өмсөж болохгүй шүү дээ?

	— Би хот руу явж ч болно шүү дээ. Одоо бригадын дарга жижүүр дээр очно. Тэртэй тэргүй, амралттай юм чинь.

	— Өө, чи хот явах нь уу? Сайхан аа!

	— Би зүгээр л... ёслолын хувцсаа үрчийсэн байж магадгүй л гэж үзлээ.

	— Зүгээр шив дээ?..

	— Зүгээр байна.

	Дахиад дуугүй болов. Игорь нусны алчуураа нямбайлан засаж энгэрийн халаасандаа хийхийг Гонтарь сайтар ажив.

	Тэгээд тэсэж чадсангүй яриа эхэлж,

	— Чи бас хаашаа явах нь вэ?

	— Би юу? Зүгээр. Жаахан явна. Цэвэр агаарт явах дуртай.

	— Мөн ярив аа, цэвэр агаар! Колонийн дэвсгэрт цэвэр агаар хаа бол хаа байна.

	— Милорд, битгий тэгж ярь. Энэ цутгах цехээс, дур гутам утаа гардаг.

	Игорь хамрынхаа хавьцаа гараа тоомсоргүй савлана. Энэ сэхлүүн хөдөлгөөн Гонтарийн дургүйг хүргэж!

	— Дэмий чамирхаж байна! Өнөөдөр амралтын өдөр.

	Цутгах цех ажиллахгүй байгаа шүү дээ.

	— Сэр, би чинь өчигдрийн утааг, өнөөдөр мэдрэх тийм үнэрч хүн шүү.

	Энэ ярианаас Игорь цутгах цехээс аль болох хол явах санаатай юм гэдгийг Гонтарь ойлгов. Тэгж итгэсний дараа Гонтарь тоглоом наргианы байдлаа өөрчлөн, нэлээд учиртай:

	— Чернявин, чи сонс. Би чамд хэрэггүй гэж зөвлөе!

	— Миша, чи санаа зовох хэрэггүй!

	Унтлагын өрөөнөөс хамт гарав. Цэцэрлэгт хүрээлэнг өнгөрч, далан руу тулж ирэхийн үед Гонтарь:

	— Чи ер нь хаачих гээд байгаа юм бэ? гэж асууна.

	— Колониор, салхинд гарч явна. Тийм эрхтэй биз дээ? 

	— Бий.

	Гонтарь шударга хүн. Тиймээс далан өнгөртөл дуугүй явжээ. Далан даваад юу ч асуулгүй шууд тулган:

	— Чи цаашаа явахгүй шүү!

	— Яагаад тэр бил ээ?

	— Чи хаашаа яваад байгаа юм бэ? гэдгээ хэл.

	— Зугаалж явна.

	— Колонийн дэвсгэрт үү?

	— Үгүй, колонийн ойролцоогоор, болно биз дээ?

	— Болно, тэгэхдээ...

	— Юу гэж?

	— Чернявин! Би чиний намалдгийг нээгээд өгье!

	— Тавдугаар сарын энэ сайхан үдэш бие биеийнхээ хамар нармайг нээх тухай яриад яах вэ, хө.

	— Чернявин! Тавдугаар сарын үдэш гэж худал бүү чалч. Юун тавдугаар сар. Чи намайг юу ч ойлгодоггүй амьтан гэж бодож байна уу? Чамайг цааш нь явуулахгүй.

	— Миша, би ганц цохиод нам тавьдаг, япон цохилт мэддэг юм даа.

	— Япон гэнэ ээ. Оросын цохилт, доор гэж чи бод оо юу? гээд Миша Гонтарь эрс байдлаар зам хөндөлдөж, баруун гараа яг зангидаж байв.

	— Миша, гэрч зууч байхгүй эвгүй юм биш үү?

	— Чиний гэрч зуучийг чөтгөр аваг! Би чамайг битгий яв гэж байна.

	— Чи - жинхэнэ Отелло. Би явахаа л явна. Анхны цохилтыг би өгнө. Үхээрийн Отеллоос болоод дунд зогсож байх дур маань хүрэхгүй байна.

	Дунд зогсохыг сануулахад Гонтарь ч бас эвгүйцэв. Тэр эргэн тойрон хараад, гэрийн өргөн өмдтэй, урт ташуу захтай цамцтай нэлээд хөгшин хүн Оксаныг дагуулаад явж байхыг үзэв. Тэр иргэний толгой дээр малгай байтугай, ус ч үл харагдана. Сахлаа хуссан. Хатангир боловч нүдэнд дулаан царайтай хүн байлаа. Игорь, Гонтарь хоёр энэ нөгөө мөлжигч нь байх гэж ухаарахад түүний царай хүйтэн мэт санагдав. Оксана зэрэгцэн алхана. Тэр цагаан нимгэн шаахай өмсөж, цагаан тууз зүүжээ. Тэр өнөөдөр хэзээнээс ч илүү гоё харагдаж байгаад эргэлзэх юмгүй. Хоёр хүмүүжигч тэднийг далангаар гаргав. Гонтарь мэндээ мэдэгдэн гараа өргөхөд, Игорь ч ёслов. Оксана газар харна. Халзан толгойт энэ мэндчилгээ хүндэтгэл өөрт нь тусаж байна гэж ойлгоод, мөн гараа өргөснөө, дараа нь:

	— Нөхөд хүмүүжигчид! Захаров өрөөндөө бий болов уу?

	Гонтарь давуугаа харуулан:

	— Алексей Степанович үргэлж өрөөндөө байдаг гэв.

	Оксана далангаар түрүүлэн явна. Эрэгтэйчүүд түүний араас алхана. Өнөөх халзан нөхөр:

	— Та нар ч колонид сайхан амьдрах юм аа! Пээ, би арван тавтай биш нь яасан харамсалтай вэ?

	Тэр үнэхээр халаглан гараа савав.

	Гонтарь итгэж ядан түүн рүү зальхай нүдээр харж: «Мөлжигч чинь мөн догь жүжиглэж байна» гэж бодов.

	Гол байрны хаалга хүртэл тэр гурав ингэж Оксанагийн араас явж колонийн тухай ярилцана. Гонтарь юм үзсэн хүний хувьд, эелдэг хариулан дипломат маягаар инээмсэглэх боловч, нэг их тоомсорлосонгүй, зарим зүйлийг нууж, ганц ч нууцаа хэлэхгүй юм шүү гэсэн царайтай байв. Тэр ч байтугай өдөрт хэчнээн тослуур хийдгийг хүртэл нууж:

	— Үүнийг санхүү л мэддэг байх гэв. Тэгээд тэр хүний араар Игорь луу нүдээ ирмэнэ. Гэхдээ, Гонтарь бригадын дарга жижүүрийг уриалган дуудаж:

	— Эд нар эрхлэгчтэй уулзах гэнэ.

	Игорь Гонтарь хоёр хагас цагийн турш хоосон хонгилд холхив. Гонтарь тэсэж ядан:

	— Яах гэж ирсэн юм бол? Сонин байна гэв.

	Володя Бегунок нэг тийшээ хар гүйхээрээ явснаа, Клава Каширинаг дагуулан буцаж ирэв. Дараа нь өнөөх халзан нөхөр хажуугаар нь өнгөрөхдөө эелдэг мэхэсхийж:

	— Баяртай, нөхөд өө гэв.

	Игорь Гонтарь хоёр бие бие өөдөө харсан боловч хэн нь ч юу ч гэсэнгүй.

	— Эцэст нь кабинетаас Клава, Оксана хоёр гарч ирэв. Оксана түрүүнд нь явж байснаа, бага зэрэг айсан янзаар хоёр залуу руу харав. Клава их баяртай явна. Тэр шоглосон байдлаар бөхөлзөн, мөнөө л цангинам хоолойгоор:

	— Танилц, шинэ хүмүүжигч Оксана Литовченко гэв.

	Тэд охидын араас нэлээд удаан харж байснаа, бие бие өөдөө харав. 

	Игорь:

	— Милорд. Би одоо явж цэвэр агаар амьсгалж болох сон болов уу? гэж үг өдөв.

	Гэтэл Гонтарийн онгод орсон байсан тул:

	— Гайхал минь, колонийн дэвсгэрт хаана л бол цэнгэг агаар гэж би чамд оросоор хэлсэн шүү!

	Тэд хонгилд дуу хадтал хөхрөлдөв. Харуул тэдэн рүү ширүүн харна. Нөгөө хоёр унтлагын. өрөөндөө инээлдэв. Байрандаа орсон хойно Гонтарь сүрхий ноцтойгоор:

	— Одоо бүх түүх дууссан гэдгийг Чернявин чи ойлгож байгаа биз дээ? гэв.

	— Би ч ойлгож байна. Харин та өөрөө ойлгож байгаа болов уу даа?

	Гонтарь түүн рүү ихэмсгээр харж:

	— Эрхэм нөхөр минь! Би чинь эхнээсээ дөрөвт ордог хуучин хүмүүжигч шүү!

	
18. Мөн догь оо

	Тавдугаар бригадын унтлагын өрөөний сандал дээр хүзүүгээ хүртэл цагаан даавуугаар ороосон Оксана сууна. Ванда түүнийг хайч барин тойрон явна, охид зогсоцгоож инээмсэглэнэ. Оксана бол хүрэвтэр, долгиолог үстэй ажээ.

	— Би чиний үсийг хоёр сүлжээд өгье. Хэчнээн сайхан болно гэж чи санана. Та нар ойлгохгүй юм. Ийм сайхан үсийг тайрч болох уу даа? Үзүүрээс нь бага зэрэг хяргавал сайн ургадаг юм.

	Вандагийн нүд гялалзана. Тэр доод уруулаа хазаж, задгай үсний үзүүрээс тайрна. Оксана чимээгүй сууж, царай нь жаахан улайна.

	Ванда үсчний мэргэжлийн хөдөлгөөнөөр цагаан даавууг хуу татан авав. Оксана эмээнгүй сандлаас босож:

	— Баярлалаа.

	Ванда даавууг шалан дээр хаяад, гэнэт Оксаныг барьж авч үнсэн, сэгсэрч:

	— Миний хөөрхөн хонгорхон найз минь! Номхон зарц минь!

	Охид сэтгэл нь хөдлөн инээлдэнэ. Оксана тэдэн өөд хүрэн нүдээ тормолзуулан, жаахан залирхаг инээмсэглэнэ. 

	Клава:

	— За, нялуурахаа боль! Алексей руу очъё гэв.

	Ванда цовоолгоор:

	— Алексей руу очиж яах гэж байгаа юм бэ?

	— Тэр ярилцах юм гэнэ билээ.

	— Тэгвэл би явъя.

	— Явцгаая.

	Захаров, Торский хоёрын өрөөнд олон хүн бужигнадаг ид «хөлтэй» цаг байв. Торскийн өрөөний олон буйдан дээр хэчнээн ч удаан сууж, санасан юмаа ярьж, инээж хөхөрч болно. Харин Захаровын өрөөнд бол, түүнд саад болохгүй гэж шивнэн ярилцана. Гэхдээ үүнээс гажих явдал гардаг. Захаров өөрөө хүүхдүүдтэй ярьж, тоглож, инээж байснаа гэнэт ширүүн дүрээр:

	— За одоо хагас нь гарч үзээрэй! гэнэ.

	Тэр өрөөндөө зочдыг холхиулах дургүй. Охид бригадын дарга нарын зөвлөлийн өрөөнд оров. Тэднийг гайхан угтав. Оксана хүмүүжигчийн хувцас өмсчхөж! Ямар сонин бэ? Харин Володя Бегунок гайхсангүй. Тэр кабинетын хаалгыг онгойлгож, хөдөлгөөн зохицуулагч цагдаагийн дохиогоор зааж;

	— Орцгооно уу! гэнэ.

	Захаров ширээнийхээ араас босоход, зочид нь мөн дуугүй болов.

	— За яах вэ... Аятайхан хүмүүжигч байна. Чи сургуульд сурч байсан уу?

	— Сурч байсан. Долоодугаар ангид.

	— Сайн сурч байсан уу?

	— Сайн сурдаг байсан.

	Буйдан дээр сууж байсан Игорь Чернявин:

	— Оксана, чи жаахан зүрхтэй бай. Зүгээр л... нэг тосгоны хүн шиг гэв.

	Ванда түүн рүү дурамжхан харж:

	— Хараач, хотын сүрхий амьтан!

	Захаров хавчуурт шилээ засан:

	— Сайн сурч байсан уу? Хэрэв арван хоёрыг арван хоёроор үржүүлбэл хэд вэ, Чернявин?

	— Юу гэнэ ээ?

	— Арван хоёрыг арван хоёроор үржүүл, хэд вэ?

	Игорь дээш харж, түргэн ухааран:

	— Зуун дөрөв!

	— Энэ чинь хот, тосгоны алинаар нь бодоод тэр вэ?

	Олон сониуч нүд Игорийг ажиглана. Зочид бие бие рүүгээ тонгойн, нэг л итгэмжгүй шивнэлдэнэ. 

	Игорь дахин тааз харснаа:

	— Зуун дөрөв!

	Захаров уйдангуй санаа алдаж:

	— Оксана минь! Бид иймшүү л амьдардаг улс!

	Хотоос нэг залуу ирчхээд, зуун дөрөв гээд бидний өмнө ханхалзаад байдаг. Тэгсэн атлаа саяхан америкийн нэг эрдэмтэн арван хоёрыг арван хоёроор үржүүлэхэд зуун дөрөв биш гэж нээснийг мэддэггүй.

	Охид, Игорь луу дооглон харж, хөвгүүд буйдан дээр өнхөрч байх үед, Игорь дахин нэг шалгаад, Захаров өөрийг нь зүгээр «дамшиглаж» байна гэж тааварлав. Тэгээд Оксанагийн дэргэд амар дамшиглуулахгүй хүн гэдгээ харуулахыг хичээнэ. Үнэндээ, хажууд нь сууж байсан Ваня Гальченко хажуу руу нударна. Энэ нудралт нь илэрхий түүний бодолтод нэгийг сануулах шинжтэй байсан боловч Игорь түүнийг үл хайхран:

	— Америкчууд алдаж болно шүү дээ, Алексей Степанович. Оросууд зуун оноогоор америкчуудаас түрүүлэх явдал байдаг.

	— Оксана, харав уу? Үндэсний бахархлыг гуйвуулахын хамгийн адгийн жишээ энэ. Игорь, америкчуудад зуун дөрвөн оноо өгч байна.

	Оксана тэсэж чадсангүй инээчхэв. Үүнээс үзвэл тэр нэг их бүрэг биш, амаа дарж маяглахгүй чөлөөтэй инээж чаддаг юм байна гэдэг нь харагдав. Дараа нь Игорьт жирийн асуулт тавьж:

	— Чи яаж бодоод тэр бил ээ? гэв.

	Игорь түүний суурь ганхаж байгааг мэдсэн боловч, бууж өгөлгүй,

	— Арван арвын зуу, хоёр хоёрын дөрөв, нийлээд зуун дөрөв гэж бодсон юм.

	Оксана гайхан Захаров өөд харвал, цаадах нь гараа алдалж: 

	— Ярих юм алга! Зfв, Зуу, дөрөв хоёр нийлээд зуун дөрөв бололгүй яах вэ. Би ялагдсанаа хүлээе, тийм ээ Оксана?

	Нийтээр хөөрөн хашхиралдах дуу Захаровын үuийг таслав. Буйдан дээр сууж байсан хүмүүжигчид гарахдаа гараа зангаж, янз бүрийн дуугаар:

	— Буруу хэлсэн! Буруу! Алексей Степанович! Мөн бодов оо! Хэн тэгж бодож байсан юм бэ? Чернявин! Зуун дөрөв! гэж хашхиралдана.

	Ахмадууд нь ухаалаг мушилзана. Захаров хөхрөн:

	— Игорь, юу болоод байна вэ? Оросууд бас чиний эсрэг байна уу? За, яах вэ! Чи жаахан чөлөөтэй бодоод үзээрэй. Клава, Оксаныг хэн дааж авах юм бэ?

	— Би Марусяаг тавья гэсэн. Гэтэл Ванда... энэ чинь өөрөө хүмүүжигч биш байдаг.

	Ванда урагш гарч, Оксанатай зэрэгцэн зогсоод сүрхий няхуур байдлаар:

	— Алексей Степанович, би хүмүүжигч биш, гэхдээ...

	Зочид хүзүүгээ гүрдийлгэн дуугүй чагнана. Захаров түүний нүд өөд эгцлэн хараад:

	— Тэгвэл... энэ маш чухал! Чи үүнийг дааж авах гэсэн юм уу?

	— Тийм ээ.

	Бүгд чимээгүй болов. Ванда бүгдийг тойруулан харж, толгой сэгсрэн:

	— Намайг үүний хамгаалагч гэдгийг бүгд мэдэж байг. 

	Захаров босож, Ванда руу гараа сунган:

	— Ванда, баярлалаа. Чи сайн хүн юм.

	— Та ч гэсэн!

	Сая л хүүхдүүд өөрийн дураар болов. Тэд Оксана өөд тэмүүлж, тойрон зогсоод, хэн нэг нь уянгалуулан:

	— Мөн догь оо, тийм ээ! гэв.

	Үдэш бүр орой, бүгд унтсан хойно, Захаров ширээн дээрх юмаа янзлаад, саравчтай малгайгаа авч Витя Торскийгээс:

	— Витя, хүүхдүүд Оксанаг зарц гэж хаанаас сонссон байна аа?

	— Бүх хүмүүжигч тэгж ярьдаг юм.

	— Яагаад?

	— Нэг өмгөөлөгчийн зарц л гэдэг юм.

	— Оксана Литовченко бол ажилчин - коммунистын охин. Эцэг нь энэ өвөл, эх нь бүр эрт нас барсан юм. Өмгөөлөгч биш, төр эрхийн профессор Черный Оксанаг дэргэдээ авсан юм. Тэр эцэгтэй нь хамт фронтод тулалдаж явсан хүн.

	— Тэгвэл Оксана яагаад ногооны газарт ажилладаг байсан юм бэ?

	— Ногоон дээр ажиллахад болохгүй юм юу байна вэ? Тэр өөрөө ажилд дуртай болохоор ногоо эрхлээ биз. Зарц нар л ажил хийдэг гэж үү?

	Торский хавиргаа алгадаж:

	— Одоо яая гэх вэ дээ. Манайхан мөлжигч гээд ярьдаг юм.

	— Манайхан юу ч гэж хэлнэ шүү... Зөгнөгчид!

	— Хурал дээр залруулж хэлэх хэрэгтэй юм байна.

	Захаров саравчтай цэрэг малгайгаа өмсөөд, инээмсэглэн:

	— Үгүй, одоодоо хэрэггүй. Хэнд ч битгий хэл. Аяндаа тайлагдана.

	— Хэнд ч ярихгүй.

	Захаров хонгилд гарав. Үүдний танхимд ээлжийн чийдэн гялайна. Харуул сандал дээрээс босож «номхон» болов.

	— Юрий, баяртай.

	— Баяртай, Алексей Степанович!

	Захаров Б байрны дэргэдүүрх замаар алхана. Бүх цонх харанхуй, зөвхөн нэг цонхоор эмэгтэй хүний толгой харагдана. Тэндээс Вандагийн дуу гарч:

	— Алексей Степанович, тайван нойрсоорой! гэв.

	— Ванда, чи яагаад унтахгүй байна вэ?

	— Нойр хүрэхгүй байна.

	— Юу хийж байгаа юм бэ?

	— Зүгээр, юм харж байна.

	— Одоохон унт, дуулав уу?

	— Унтмааргүй байвал яах вэ?

	— Намайг тушааж байхад, юу унтмааргүй гэж?

	Ванда инээмсэглэн:

	— Одоо унтлаа!

	Вандагийн араас Клавагийн толгой цухуйж:

	— Ванда, чи хэнтэй яриад байгаа юм бэ? Алексей Степанович, та Вандад шөнөд битгий юм бодож бай гэж хэлээч. Энэ чинь суугаад бодлого болдог юм 

	— Яагаад тэр бил ээ?

	— Би бодлогошроогүй. Зүгээр харж байна. Дахиад тэгэхгүй. Алексей Степанович.

	— Клава, наадахаа оронд нь оруул!

	Охид ноололдож, часхийж байснаа далд оров. 

	Тэр цонх бусдын адил харанхуй болов.

	
19. Аз жаргалт наймдугаар сар

	Бүх зүйлийг нууцаар бэлджээ. Гэнэт Зырянский дөрөвдүгээр бригадынхныг оройн хоолны дараа ёслолын хувцсаа өмсөцгөө гэв. Гайхсан боловч хэнээс ч юу ч гэж асуусангүй. Хоорондоо шивнэлдэн инээлдэнэ. Ваня энэ талаар Филькагаас:

	— Яаж гэж байгаа юм бол? гэж асуужээ.

	Тэгэхэд Филька шивнэн түүнд:

	— Их сонирхолтой... Нэг зүйл бий.

	Нийтийн хурлын дохио цангинахад, Зырянский бригадаа нэг эгнээ жагсаагаад, танхимд цуван оров. Үүдний танхимд Володя Бегунок бүрээгээ барин тэднийг хүлээж байснаа жагсаалд Зырянскийн дараа орж байраа эзлэв. Клубт тэднийг баяр хөөртэй, алга ташин угтав. Дөрөвдүгээр бригадынхан тарж суусангүй. Сталины цээж баримлын өмнө хуралдагсад өөд харж зогсов. Дараа нь Захаров, Витя Торский хоёр ямар нэг юмны тухай ярилцан, дөрөвдүгээр бригадын зүг харан орж ирэв. Витя хурал нээж:

	— Дөрөвдүгээр бригадын дарга Зырянский үг хэлнэ гэв.

	Зырянский жагсаалын өмнө гарч:

	— Дөрөвдүгээр бригад «номхон» гэж чанга командлав.

	Тэгээд дараах зүйлийг ярив.

	— Нөхөд хүмүүжигчид ээ! Дөрөвдүгээр бригадын арван дөрвөн гишүүн өөрийн хурлаас тогтоол гаргаж манай бригадын хүмүүжигч Иван Гальченкод жинхэнэ цол зэргийг нь олгоно уу гэж нийтийн хуралд хүссэн юм. Иван Гальченко бол сайн нөхөр, шударга, ажилчин, наргиантай сайн хүн. Түүний даамал Володя Бегунок энэ талаар дэлгэрэнгүй ярина. Гальченко, таван алхам урагшаа!»

	Санаа нь зовж, улайсан Гальченко бригадын даргынхаа дэргэд ирж зогсов. Володя мөн урагш гарч, биеэ барин, албархуу дуугаар Ванягийн тухай хэсэг бусаг зүйл ярив. Ваня энэ бригадад зөвхөн гурван сар амьдарсан, гэвч энэ хугацаанд хүнийг таньж болно. Ваня бусадтай хэрэлдэж, маргадаггүй, хоцорч байгаагүй, аливаа ажлыг сайн биелүүлдэг, үргэлж сэргэлэн цовоо явдаг хүүхэд. Бригадын дарга жижүүр, бригадын дарга хэнд ч долигонодоггүй. Одоо өдөрт наян ширхэг хэв хийж байгаа «Пионерская правда» өдөр бүр уншиж, Октябрийн хувьсгалын тухай, Лениний тухай сайн мэддэг болсон. Мөн Деникин, Юденич, Колчакийг хэрхэн бут цохисныг мэднэ. Бас Диеприйн барилга байгууламж, хамтралжуулалтын тухай, нударганы талаар уншиж мэдсэн. Эндээс гарсны дараа Улаан армид нисэгч болно гэж ярьдаг хүн. Харин бөмбөгдөгч онгоц биш, сөнөөгч онгоц барина гэдэг. Энэ бол түүний үг юм. Яах нь аяндаа харагдана. Ваня колонио хайрладаг. Түүний бүхий л дүрэм журмыг мэднэ. Жагсаалын дүрмийг судалсан, үлээвэр хөгжимд орох хүсэлтэй. Ийм л... хүн дээ. Би түүний даамал нэртэй боловч надад төвөг удсан юм юу ч байхгүй. 

	Дараа нь Марк Грингауз үг хэлж, дөрөвдүгээр бригадын хүсэлтийг комсомолын байгууллага дэмжинэ. Ваня гурван сарын хугацаанд Майн нэгний тэмдэг зүүлтийг хэрэглэж чадахаа харуулсан. Дөрвөн сар болоод жинхэлж чадаагүй хүнтэй бригадууд ичмээр юм.

	Бусад хүмүүжигч хэд гурван үг хэлэв. Бүгд Ваня Гальченко энэ хүндэт цолыг эдэлж чадна гэж нотолно. Клава Каширина:

	— Сайн хүмүүжигч! Ваня үргэлж цэвэр нямбай, эелдэг, хөдөлмөрч, маргаангүй манай хүн гэж нэмэрлэв.

	Алексей Степанович босож, хэсэг бодлогошрон гараа алдалснаа:

	— Миний үүрэг ч гэх юм уу, зуршил гэх юм уу... үргэлж өө сэв эрдэг. Үүнийг та нар мэднэ. Ванягийн талаар муулж чадахгүй. Харин дөрөвдүгээр бригадынхан түүнийг битгий их магтаж эрхлүүлээрэй. Ваня, чи ч гэсэн өөрийг чинь магтаж байвал итгэхгүй байхыг чармайж, өөрөөсөө улам ихийг шаардаж яв. Магтуулж хамраа өргөсөн хүнээс өөр адгийн юм байдаггүй гэдгийг байнга санаж яв. Ойлгов уу?

	Ваня манан дунд байгаа юм шиг зогссон боловч, Захаров юу гэж захиж буйг сайн ойлгож толгой дохив.

	Үг хэлж гүйцсэний дараа Витя Торский:

	— Санал хураая. Харин зөвхөн хүмүүжигчид саналаа өгнө шүү. Ваня Гальченкод хүмүүжигч цол өгөх саналтай нь гараа өргө!

	Олон гар зэрэг годосхийв. Ваня бригадын даргатайгаа зэрэгцэн зогсоод баярлах, гайхах зэрэгцэнэ.

	— Санал нэгтэй! Босоцгооно уу!

	Бүгд босож гялалзсан зүймэл шалан дээгүүр анхны хүмүүжигч Владимир Колос дөрөвдүгээр бригад руу дөхөж ирэхийг Ваня харав.

	Владимир Колос гартаа алтлаг үсгээр бичсэн тэмдэг барьжээ.

	— Ваня Гальченко! Чиний тэмдэг энэ. Одоо чи манай хамт олны бүрэн эрхт гишүүн... Зөвлөлт гүрэн, колонийн сонирхлыг өөрийнхөөс үргэлж дээгүүр тавьж яваарай. Хэрэв хэзээ нэгэн цагт эх орноо дайснаас хамгаалах хэрэг гарвал чи ухаалаг, зоригтой дайчин, тэсвэртэй байлдагч нь байгаарай. Чамд баяр хүргэе!

	Тэр Ванягийн гарыг барьж, тэмдгийг гардуулав. Танхим дүүрэн алга нижигнэж, Алёша Зырянский Ванягийн мөрөөр тэврэв. Энэ үед Торский хурал хааж, бүгд шинэ хүмүүжигчийг тойрон гар барьж, баяр хүргэнэ. 

	Алексей Степанович мөн гарыг атгаж:

	— За, Ваня минь, биеэ сайхан авч яв! Тэмдэгтэн гэдгээ харуул! Лида, чиний нүдийг харвал, тэмдгийг нь хадаж өгмөөр байх шив дээ.

	— Яг тэгмээр байна?

	Лида хонгор шар үстэй толгойгоо Ваня руу тонгойлгон:

	— Манайд очъё!

	Ваня анх удаа арван нэгдүгээр бригадын унтлагын өрөөнд оров. Охид түүнийг хүрээлэн, буйдан дээр суулгаад, шоколадаар дайлж, юм асууж шалгаан инээлдэнэ. Дараа нь Ваняг цамцаа тайлахад Лида Таликова тэмдгийг зүүн ханцуй дээр нь хадаж өгөв.

	Түүнийг гоёход нь охид толины өмнө эргэлдүүлнэ. Шура Мятникова мөрөн дээгүүр нь толь руу өнгийж, тэгш том цагаан шүдээ яралзуулан инээж:

	— Хараач! Мөн гоё эр ээ!

	Түүнийг явахад нь:

	— Ваня, бидэнд зочилж ирж байгаарай гэж ам өрсөн хашхиралдана.

	Шура Мятникова бүхнээс өрсөж:

	— Нээрэн шүү, би үүнийг номын сангийн дугуйланд авна! Надад ийм ажилсаг хүн хэрэгтэй. Манай дугуйланд орох уу? гэж шалгаана.

	Ваня нүдээ дүрлийлгэнэ. Тэр зовсон ч биш, бас бардамнасан ч биш, харин энэ орой гэнэт өөр дээр нь буусан алдар гавьяанд цочирджээ. Ийм юм болно гэж хүн ер нь ямар их хувь аз жаргалын тавиланг дааж чадахыг төдийлөн мэдэхгүй байжээ. Мөн энэ охид бүгд хөөрхөн царайтай, санахын аргагүй хөөрхөн, тэдний уянга нарийн хоолой, өрөө байрны нь цэвэр цэмцгэр байдал, өөрийг нь дайлсан шоколаданд хүртэл ер нь хүний ухаан бодолд багтахааргүй тийм сайн сайхан зүйл багтсан мэт санагджээ. Ваня юу ч ойлгосонгүй. Тэгээд номын сангийн дугуйланд орно гэж ам тангаргаа өгчээ.

	Энэ бол наймдугаар сар гэгч аз жаргалтай үеийн зөвхөн ганц орой нь шүү дээ. Ийм өдөр орой хэчнээн байдаг гээч!

	Колька - эмчийн сэтгэлд агаар сэлгэгч нь таарсангүй, хэвчин жаалуудыг өөр цехэд шилжүүлэх болсон нь гэнэт илэрхий болов. Захаровын кабинетад Соломон Давидович зүрхээрээ докторт түрээ барьсан янзтай ийм үг хэлсэн юм.

	— Та хэрэв энэ яндангийн тухай өдөр болгон ийм тааламжгүй яриа гаргах юм бол, миний муу байтугай, хамгийн эрүүл зүрхтэй хүний зүрх ч тэсвэрлэхгүй.

	— Шал дэмий! Зүрх үүнд ямар хамаатай юм бэ!

	Эмнэлэг, цутгах цехийн тухай энэхүү яриа эцсийн эцэст бригадын дарга нарын зөвлөл энэ ажилд ахмад хүмүүжигчид, түүний дотор Рыжиковыг хүртэл тавьж, багачуудыг токарийн цехэд шилжүүлснээр дуусжээ. Хувь заяа нь ингэж ер биш, санаандгүй эргэсэн нь дөрөвдүгээр бригадынхны сэтгэлийг тун сүрхий догдлуулж хэдэн өдөр дуугүй явахад хүргэжээ.

	Токарьчин! Ямар үлгэр домогт токарьчны тухай гардаг бил ээ? Хадны мангаа, алтан цөгц, бөнжгөнөх алим, бөмбөрөх өнхрүүш, хулчгар туулай, зальт шар үнэг, бас зад угаагч, Ай ёо доктор энэ бүхэн Ваняд өөр өөр сонин зүйлийг сануулна. Оройн намуунд нүдээ сайн нээж, үлгэрийн амтанд орон, хөл тавиагүй газар, холын улс орноор аялах мэт. Энэ бол хэн ч сонсож болох, чадах зүйл. Насанд хүрэгчид нэг үлгэр хэлээд өгчихөө залхуурахгүй. Харин тэднээс токарийн жирийн суурь машин өгөөч гээд гуйгаад үз л дээ. Тэгэхдээ Москвагийн юм уу, Коломенскийн марк биш, жирийн Самарынхыг шүү! Энэ бол далдын хар малгайтай болохоос амаргүй ажил. Чамд токарийн суурь машины хэрэг юу байна вэ? Хэвчин бол болно. Эсвэл угсрах цехэд түшлэг өнгөлж бас болно. Харин төмрийн токарийн суурь машиныг хэн ч чамд халгаахгүй.

	Гэнэт, Филька — токарьчин, Кирюша, Петька, Кравчук гээд бүгд токарьчин. Саяхан гутал тослогч байсан Ваня Гальченко бас токарьчин! Төмрийн токарьчин шүү! Энэ тухай өгүүлэх үг авиа, аялгуулах хөг аялга нь хараа дээгүүр, дууг эрдүү, алхаа гишгээг хүртэл намбатай болгох шиг. Тархи толгойд амьдралын нарийн асуудал төрж, дорхноо шийдвэрлэгдэнэ. Ингэхээр нүдний хараа улам хурц гярхай, тархи толгой ажиллах нь хүртэл өөр шинэ болсон мэт. Оёдол бол бас л нэг цех гэгдэнэ. Эсвэл угсрах цех нэртэй цэнгэлдэх хүрээлэн! Энд ажилладаг «мод боловсруулагчид» нэртэй тэр хүмүүс юу ч хөөрхийлөлтэй болох нь одоо тэдэнд ойлгомжтой болов. Гэвч, шинэ токарьчид сонсох дургүй тийм үгс бас байсан юм. Жишээлбэл, Самарын суурь машинуудыг авчрахад наймдугаар бригадын даргын туслах Александр Остапчин бүхний нүүрэн дээр:

	— Соломон Давидович, хуучны энэ хог новшийг хаанаас ингэж цуглуулав. Энэ суурь машинууд чинь хуурмаг. Дмитрий нэгийн үеийнх шүү дээ.

	Соломон Давидович урьдын адил, уцаарлан уруулаа цорвойлгож:

	— Бүгдээрээ мундаг боловсролтой, аймаар юм. Одоо бүгдэд нь орчин үеийн юм өг гэнэ. Дмитрий, Ефим хэний ч үеийн бай, үүгээр чинь хангалттай мөнгө олно. 

	Соломон Давидовичийн үг жаалуудад ойлгомжтой, харин Остапчины үг чихний нь хажуугаар өнгөрч алга болжээ.

	Дөрөвдүгээр бригадынхан токарийн суурь машины дэргэд зогсож, шинэ токарьчдын баруун гарт нь суппортын бариулаас барьж авсан тэр алдар гавьяа бүхий баярт өдөр ирлээ. Сэтгэл нь хөдөлсөндөө хөл нь чичирч, нүд нь сумны хонгионд хийсэн тослуурт тусна. Соломон Давидович дэргэд нь зогсоно. Энэ баярт мөчид түүний өвгөрсөн зүрхний өвчин намдах мэт.

	— Хээ! Эд чинь юугаараа муу токарьчид вэ? Тэгээд удахгүй биеэ тооно доо! Эднээр Эрликон машинаар, бүр нарийн ажил хийлгэнэ. Тэднийхээр бол энэ нь яльгүй зүйл!

	Хэн нь биеэ тоосон, эрликон гэдэг нь юу болох, тэр нарийн ажил гэгч нь ямар утгатай гэдгийг Филька, Кирюша, Ваня хэн ч сонирхсонгүй. Жинхэнэ, гоё токарийн суурь машин тэдний зоргоор ажиллаж, зорогчийн тэндээс жинхэнэ зэс зоргодос цуварна. Ингээд зөвлөлтийн заводууд хүсэн хүлээж байдаг тослууруудыг зорж гаргана.

	Мөн тэр наймдугаар сард үүнээс дутуугүй сонин үйл явдал болов. Сургууль хичээллэж эхлэв. Ваня Гальченко тавдугаар ангийн эхний ширээнд суув. Энэ ангид голдуу дөрөвдүгээр бригад буюу токарийн цехийн нөхөд цугларчээ. Мөн энэ ангид хамгийн арын ширээнд Миша Гонтарь сууна. Бүр наймдугаар сарын эхээр тэр сургуульд дургүйгээ нуулгүй:

	— Би тэр тавдугаар ангиар чинь яах юм бэ, тэгсэн тэгээгүй би жолоочийн курст орох юм чинь!

	Миша Гонтарийн дэргэд бага Петров сууна. Түүний хувьд ч гэсэн тавдугаар анги хэрэггүй, тавдугаар ангид ямар кино аппарат, уиформерийн тухай заах биш.

	Гэвч Алексей Степанович нийтийн хурал дээр:

	— «Би эрдэмтэй хүн. Надад сургууль хэрэггүй» гэсэн яриа гаргавал би тэвчихгүй гэдгийг урьдчилан сануулъя. Сайн дураараа эс сурваас, дунд гаргаж нийтээр хэлэлцэнэ. Хэрэв хэн нэг хүн жолоочийн юм уу, кино механикийн курст орох гэж байгаа бол муу сурсан хүнийг явуулахгүй. Энэ тухай бодохоо мартвал зохино. Хэн сурах дургүй байна, тэр хүн зөвлөлтийн сайн иргэн биш, тэгэхээр тэд бидэнтэй зам нийлэхгүй гэдгийг санавал зохино гэжээ.

	Миша Гонтарь дүнсгэр амьтан хамгийн арын ширээнд сууж духаа үрчийлгэнэ. Дух нь үрчийж, үрчийж бараг үсэндээ хүрч үсээ өрвийлгөнө. Багш нар орж ирээд хичээл эхлэхэд хөмсөг зангидан сонсоно. Мишаг тавдугаар ангийн ахлагчаар санал нэгтэй сонгоход, тэр ангийн өмнө гарч:

	— Нэгэнт сонгосон болохоор, дараа нь битгий уйлагнаад байгаарай! Өчүүхэн хэрэг гаргавал дунд зогсооно гэдгийг мэдэж ав. Өөрөө сурах дургүй хүнийг албадан сургана. Хонгорууд минь, багшийн дэргэд номхон зогсоод юм мэдэхгүй нүдээ анивчин, нүүрээ улайлгах юм бол тэр үед багш нар юуны төлөө цалин авч байна гэдгийг мэдэх болно. Би тоглоом, шоглоомд дургүй хүн шүү.

	Тавдугаар ангийнхан Миша Гонтарийн түүх намтрыг сайн мэдэх бөгөөд, ялангуяа урьд нь өөрөө сургуульд яаж хөглөж байсан нь илэрхий. Одоо бол Миша Гонтарь биш, ангийн ахлагч урд нь зогсож байна. Иймээс түүний зөв гэдэгт хэн ч эргэлзсэнгүй. Мишагийн дүр төрх ч чин үнэнээс эгдүүцэж байна гэдгээ харуулна.

	Игорь Чернявин наймдугаар ангид оров. Тэр сурах хүсэлтэй эсэхээ одоогоор сайн мэдэхгүй. Гэвч урд нь Ванда, Оксана хоёр суудаг болохоор ангийн тасалгаа аялаг тавлаг, залуу багшийн царай улам сэтгэл татах шиг болно.

	
20. Крейцер дарга

	Есдүгээр сар бас л сайхан эхлэв. Есдүгээр сарын нэгэн залуусын өдөр Ваня анх удаа хүмүүжигчдийн дунд жагсав. Ёслолын хувцастай, тэмдэг зүүлт нь гялалзсан, цагаан зах, гоёмсог тоорцогтой хүмүүжигчид нэг эгнээ жагсаж, баруун гар талд үлээвэр хөгжим байрлажээ. Дан жижиг хөвгүүдээс бүрдсэн зургаадугаар салаанд жагсах ёстойгоо Ваня мэднэ. Зургаадугаар салааны дарга нь хааяа эргүүл шалгалтын үеэр ариун цэврийн жижүүрийн тэмдэг зүүчхээд явдаг, цайвар үст, туранхай Семён Касаткин байжээ. Ваня түүнийг жирийн нэг хүмүүжигч гэж тооцдог байсан боловч бас тийм амар амьтан биш ажээ. «Салаандаа» гэж нэрлэдэг дохио дуугарч, бүгд цэцгийн мандлын эсрэг талын талбайд цугларахад, өнөө Семён Касаткин чинь хэзээ язааны дарга хүн шиг, ширүүн харцтай, чанга дуутай, цэргийн хүний дүр төрхтэй болчхов. 

	Тэр салааныхаа өөдөөс харж зогсоод, итгэмжтэй бөгөөд хүчтэй:

	— Гайдовский! Чалчихаа боль!

	Тэгээд чимээгүй болж, бүгд даргыгаа анхааралтай нүдээр ширтэхэд, Гайдовский ч харав.

	— Зэрэгц!

	«Салаандаа» гэсэн дохио өгсний дараа бригадын дарга жижүүрийн эрх мэдэл хэвээр үлдэж, бусад эрхтэн дархтан бригадын дарга нар, тэдний зөвлөл түр огцорно. Харин жагсаал, зургаан салаа, долоо дахь нь хөгжмийн салаа, тэдгээрийн тэргүүн нар нь сонгогддоггүй. Захаров өөрөө томилдог салаан дарга нар эрхээ эдэлнэ. Эдгээр дарга нартай яриад байх зүйл бага, командыг нь дагах ёстой. Тэгээд гүйцээ.

	Ваня баруун жигүүрийн гурав дахид зогсоно. Энэ нь салаандаа нуруугаар тэгж таарсан байна. Зэрэгцэн, ширүүн дарга руугаа харах зуур, Захаров мөн тийм ёслолын хувцастай, тэмдэг зүүлттэй харин тоорцогтой биш, цэрэг малгайтай гарч ирэв. Тэр цэх номхон зогсоод жагсаалын эхнээс хөгжмийн салаанаас эхлэн зургаадугаар салааны сүүлчийн жаалыг хүртэл ширүүхэн дагуулан харна. Жагсагчид нам гүм хүлээнэ. Захаров ер бишийн огцом, захирангуй хоолойгоор командалж!

	— Отряд! Тугийн доор... Номхон! гэнэ.

	Тэр өөрөө эргэж ёслон номхон зогсоно. Бүх хүмүүжигч мөн гар өргөн цэх зогсоно. Үлээвэр хөгжим эгшиглэж эхлэв. Чухам юу тоглож байгааг нь Ваня ухаарсангүй. Тэр ёслон нийтийн харах тэр зүг ширтэнэ. Гол хаалгаар хөгжмийн марштай хөл нийлүүлэн хэсэг хүүхэд гарч ирэв. Тэдний урд нь бригадын дарга жижүүр Лидия Таликова алхална. Араас нь анхны хүмүүжигч Владимир Колос туг өргөн, хоёр хажууд нь оосортой винтов барьсан хоёр хүмүүжигч тугийг манаж явна. Майн нэгний нэрэмжит колонийн тугийг Ваня анх удаа харж байгаа боловч тэр тугийн тухай аар, саар зүйл мэддэг ажээ. Тугч Колос, түүний хоёр туслах аль ч бригадад ордоггүй бөгөөд тэр гурвуул тусгай өрөөнд сууж «тугийн» бригад гэж нэрлэгдэнэ. Энэ бол эзэд нь явцгаахдаа дандаа цоожилж гардаг цорын ганц өрөө билээ. Энэ өрөөний хилэнгээр бүрхсэн хананы өмнөх тавиур дээр туг байдаг. Тэр тугийн дээгүүр мөн хилэнгээр хийсэн лавар байдаг аж.

	Огт жингүй юм авч яваа юм шиг Колос тугийг тун ядрахгүй авч явна. Тугийн ишний алтлаг ганжир нь хүнд, гоё алтадсан мөртөө огт чичрэхгүй аранзал тугийн үзүүр мөрийг шүргэнэ.

	Тугийн бригад нам гүм жагсаалыг өнгөрч баруун жигүүрт нь очиж зогсов. Энэ нам гүмийн дунд Захаров:

	— Хүмүүжигч Шарий, Новак, Кравчук нар таван алхам урагш! гэж командлав.

	Хэв дээр илүү цагаар ажилласны «шагнал» хүртэх цаг ингээд иржээ! Сүрхий албархуу Виктор Торский хуудас цаас барин урагш гарч түүнийг уншвал тэгж, тэгж колонийн сахилга батыг зөрчсөн тул донгодож шийтгэсүгэй гэсэн тушаал байлаа. Филька яг Ванягийн өмнө зогсож байсан учраас, түүний чих нь хүртэл улайхыг ажжээ. Ёслол дуусаж Захаров шийтгэгсдийг жагсаалдаа ор гэв. Филька жагсаалдаа орж, түүний төсөөллөөр бол шударга ёс гэдэг хаана байдаг бол яг тэр зүг рүү хараагаа чиглүүлж буй бололтой.

	Захаровыг дахиад шинэ үл ойлгогдох нарийн команд өгөхөд марш эгшиглэж, жагсаал задрав. Жагсаал хэд тасарч байгаад найм наймаар жагссан эгнээний, эхний хэсэгт явааг Ваня сая ухаарав. Тэд маршаар өнгөрч байгаа нь энэ ажээ. Тэдний өмнө салаан дарга Семён Касаткин ганцаараа явна. Цаашлаад дан алтлаг тоорцгийн орой, бүр цаана нь тугийн ишний алтан орой харагдана. Касаткин алхаагаа өөрчлөлгүй ууртайгаар:

	— Гальченко, хөл өө!

	Хорошиловка тосгоны захын байшинд хүрэх үед Ваня эгнээндээ хөлөө нийлүүлж амжив. Тэр хөлөө амархан «олж» урт эгнээтэй илүү сайн зэрэгцэнэ. Энэ бүхэн амархан төдийгүй, бас урамтай сайхан байлаа. Хорошиловкийн явган зам дээр хүмүүс цугларч, хүмүүжигчдийн жагсаалыг сонирхоно. Хотын гол гудамжинд гарч ирэхэд хөгжим бүр чанга бөгөөд хөгжилтэй хангинав. Бөөн хүмүүсийн дундуур жагсаал жирэлзэн өнгөрөхөд Майн нэгнийхний жагсаал хэчнээн сүрлэг сайхныг Ваня ойлгов. Дараа нь тэд жагсаалын гол шугамд орж, Улаан армийн хороотой таарч, тэдэнд ёслон, цэнхэр хувцастай хүүхнүүдийн дэргэдүүр, тамирчдын хажуугаар, өнгө алагласан хувцастай сурагчдын жагсаалын дэргэдүүр өнгөрнө. Бүгд хүмүүжигчид рүү баяртай харан мэнд хүргэж, том сүрлэг үлээвэр хөгжмийг шохоорхон инээмсэглэнэ. Хамгийн залуу атлаа албархуу зургаадугаар салаа эмэгтэйчүүдэд их таалагджээ.

	Орой нь Крейцер нийтийн хуралд хүрэлцэн ирэв. Тэр колонид ховор ирдэг. Тэр бол сахлаа нямбайлан хуссан, өргөн нүүртэй, нүдээрээ инээмсэглэсэн, үсээ дух руугаа самнасан хүн байлаа. Хүмүүжигчид Крейцерийг хүндэтгэн хайрладаг мужийн гүйцэтгэх захиргааны дарга гэдэг нь том тушаал боловч Крейцер өөрийгөө өчүүхэн ч дөвийлгөхгүй, энгийн ярилцаж, инээдэмтэй зүйл дээр үнэхээр инээж наргиж чадах нь гол байв. Түүнийг өнөөдөр энэ хуралд хүрээд ирнэ гэж хэн ч санасангүй. Хүмүүжигчид ёслон хүндэтгэн байх тэрхэн агшинд томоотой болоод инээмсэглэхэд, Крейцер ч мөн инээмсэглэн:

	— Та нар ч, хөгжөөнтэй юм аа. Нөхөд өө!

	— Тэгэлгүй яах вэ.

	Тэр том том алхаж индэр лүү очоод, арай ч индэр хүрэлгүй, овжин харж, өнөөх олон хүнийг айлгадаг гол дунд очоод:

	— Та нар мэдэж байна уу? Би та нарыг магтах гэж ирсэн юм. Та нарын ажил үйлс амжилттай явж байна.

	Клубийн энд тэндээс түүнд хандан:

	— Ажил зүгээр! Та тодорхой ярь л даа!

	— Тодруулж болно. Танайхыг төсвөөс хассан. Энэ юу гэсэн үг вэ гэдгийг та бүхэн мэдэх үү? Энэ бол одоо та нар сангийн юмаар туйлахгүй, өөрсдийнхөө олсон мөнгөөр аж ахуйгаа хөдөлгөж байна гэсэн үг. Энэ бол сайн хэрэг. 

	Хүмүүжигчид алга ташив.

	— Та нарт баяр хүргэе! Дахин баяр хүргэе! Гэхдээ энэ чинь бага байна!

	— Бага аа!

	— Тийм, цааш ахих хэрэгтэй. Үнэн үү?

	— Үнэн.

	Танай үйлдвэрлэл гэж хариугүй. Саравч.

	— Цэнгэлдэх хүрээлэн! гэж хэн нэг нь нотлов.

	— Яг үнэн! Цэнгэлдэх хүрээлэн гэж Крейцер өлгөн авч, сая л Соломон Давидовичийг олж харснаа: — Сонсов уу? Соломон Давидович аа?

	— Сонсож л байна.

	— Суурь машинууд ч гэсэн дээ...

	— Суурь машин биш, модон морь!

	— Бараг л тийм, үнэн.

	Тэгээд Крейцер дарга дэвжээний гишгүүр дээр жаалуудын дунд сууснаа, хуралдагсад руу ноцтой харж:

	— Жинхэнэ завод барья. Тэгэх үү?

	— Яаж? гэж Торский лавлана.

	Крейцер уруулаа түмбийлгэн:

	— Та нар ойлгохгүй байна гэж үү? Шинэ завод бариад, суурь машин худалдаад авчихъя!

	— Өнөө мөнгө санга?

	— Танайх чинь гурван зуун мянгатай! Бий юу?

	— Багадна аа!

	— Багадна! Доор хаяж сая хэрэгтэй. Багадна гэдэг үнэн.

	— Та бидэнд зээлүүлнэ биз дээ! гэж Филька хашхирав.

	— Та нарт уу? Зээлүүлэх ээ! Ашиггүй, сонсож бай. Танайд долоон зуун мянгыг зээлүүлнэ. Өөрийнх чинь гурван зуухан мянга! Хүүхдүүд ээ, байз гээд залуу хүн шиг үсрэн босож: — Та нар аан гэж бай! Нэг сонин санаа төрлөө. Би танайд дөрвөн зуун мянгыг өгье. Гурван зуун мянгыг та нар ажил хийж ол. Соломон Давидович, дахиад гурван зуун мянгыг олоход хэдий зэрэг хугацаа хэрэгтэй вэ?

	Соломон Давидович урагш гарч, хуруугаа хөдөлгөн, уруулаа хазаж:

	— Манай энэ хүмүүжигчид шиг сайн хүүхдүүд байхад, шуудхан хэлэхэд ... нэг жил!

	— Тэгээд л болох уу?

	— Жил, түүнээс богино ч байж болно.

	Крейцер, тайван инээмсэглэж суугаа Захаров руу харан:

	— Алексей Степанович, ингэж шийдэх үү!

	Захаров шилээ маажин илэн далангүй:

	— Энэ тухай аль хэдийнээс бодсон юм. Гэхдээ нэг жилд дөнгөхгүй. Нуух юм алга, манай тоног төхөөрөмж гэдэг чинь хуучирч гүйцсэн, дөнгөн данган хөдөлж байгаа эд.

	Соломон Давидович сандлаа чахруулан босож:

	— Тэд цөм чөлөө гуйж байгаа нь үнэн. Гэхдээ яаж ийгээд болох байх гэж бодож байна.

	— Би нэг юм хэлье гэж Санчо Зорин гараа өргөн өндөлзөнө.

	— Бид жилийн дотор гурван зуун мянгыг олно. Үүнийг бэлэн байгаа юм гэж бодъё. Манайхан бүгд ингэж хэлнэ.

	— Ололгүй яах вэ гэж буйдан дээр суугчид нотлов.

	— Хэрэв та бүхэнд тусалбал, шинэ заводтой болно. Тэгэхдээ ямаршуу завод вэ? гэдэг өөр асуудал. Бид ингэж ажиллаад, та бидэнд тусаллаа гэхэд энэ нь нэг жилийн дараа эхэлнэ. Дараа нь бүтэн жил барина. Хоёр жил өнгөрөх болно. Хайран цаг хугацаа. Тэгвэл одоо таван жилийн төлөвлөгөөг гурван жил, заримдаа хоёр жил хагаст биелүүлж байна. Бид яасан улс юм бэ? Бидэнд байгаа хэдээрээ барилга эхэлье. Тэр хэдэн мөнгийг хий хэвтүүлэх хэрэг юу байна. Харин та бидэнд... өнөө... 

	— Бас одоо өгөх үү?

	— Одоо биш гэхэд, ойрмогхон! гэж хэлээд Санчо Крейцер өөд царайчлан харахад бусад нь тэсэж чадсангүй инээлдэж мөн аргадангуй харна. Цаадах нь Захаров өөд хуруугаараа заан:

	— Золигийн жаалуудын харж байгааг хараач! Та нарыг яая даа! Гүйцэтгэе, хүүхдүүд ээ! Өнөөдөр дөрвөн зуун мянгыг өгье!

	Захаров босон харайж, гараа савлан, ямар нэг юм хашхирна. Крейцер түүнтэй гар барина. Эргэн тойрон хашхиралдаж буйдангаас босоцгоов.

	— Журамтай байгаарай, нөхөөд! гэж Торский хашхирна.

	Гэтэл Крейцер арга ядан гараа алдлан:

	— Витька! Завод барих болж байхад, юун дэг журам!

	Өнөөдөр ч тийм үлгэр жишээ дэг журмын тухай бодох өнгөрч гэдгийг Витька ойлгов.

	
21. Доголон нулимс

	Одоохондоо ярих юм бага ч гэсэн шинэ завод колонийнхны толгойг эргүүлэв.

	Энэ бэлгээр хувь тавилан хумигдаагүй нь бас гайхамшигтай.

	Ид хооллож байтал, гуанзанд Виктор Торский аахилан орж ирэв. Бригадын зөвлөлийн нарийн бичгийн дарга, комсомолын байгууллагын товчооны гишүүн энэ хүн тун буурь суурьтай атлаа сэтгэл нь хөдөлж, үс нь сэгсийсэн давхиж орж ирээд гараа алдлан:

	— Хүүхдүүд ээ! Хэлэхийн арга үгүй! Сонин юм боллоо! 

	Тэр үнэхээр амьсгаадан ярьж чадахгүй байгаа нь тод харагдана.

	Витя Торский биеэ барьж чадахгүй, өөрөө ингэж хашхирч байхыг бодоход ямар нэгэн онцгой сонин юм болж гэдгийг бүгд ойлгоод суудлаасаа дэрхийн босов.

	— Юу болоов? Яриач! Витька!

	— Крейцер манайд «Пулуу3» шинэ пулуу автомашин бэлэглэжээ! Машин!

	— Худал хэл!?

	— Гадаа ирээд байна! Жолоочтой!

	Витя Торский гараа дахин нэг алдлаад гарч гүйв. Бүгд тавагтай хоолоо орхиж, хаалга руу ухасхийв. Шатаар гүйлдэх чимээ сонстоно. Хаалга руу очиж амжаагүй нь баярлан сандрахдаа цонхон тийш тэмүүлэв.

	Аж ахуйн хашаанд үнэхээр цоо шинэ «Пулуу» зогсож байлаа. Хүмүүжигчид тойрон шавж, дөрөвдүгээр бригадын зарим нь хайрцаг дээр авиран гарав. Гонтарь том биетэй, эрүүл хүн мөртөө зүрхээ дарна. Кабины дэргэд бараандуу царайтай чөргөр туранхай хүн зогсоод торомгор хар нүдээрээ хүмүүжигчид өөд ичингүйрэн харна. Зырянский түүнд хандан чангаар шалгаах нь: ’

	— Өөрөө механик уу?

	— Жолооч.

	— Овог хэн бил ээ?

	— Воробьёв.

	— Нэр алдар?

	— Петр.

	— Хүүхдүүд ээ! Петр Воробьёвыг дээш нь хаяад гэж командлав.

	Үүнийг тун ухаалаг бодож олжээ. Тэвш дээрээс, хажуу талаас нь тал талаас Воробьёв руу үсрэн очив. Уухайлах мэт ямар нэгэн юм хашхиралдана. Воробьёв эмээн нэг тэлчгэнэж, царай нь цайсан боловч, амаа ч ангайж амжсангүй. Агшны дараа бүдүүн түрийтэй гуталтай, түүний туранхай хөл нь хүмүүсийн дээгүүр сарвалзаж байлаа. Түүнийг газарт тавьсны хойно, тэр хувцсаа ч янзлалгүй гайхан эргэн тойрон харж:

	— Ямар янзын улс вэ?

	Гонтарь алгаараа агаар зүсэх мэт, их яруу төгөлдөр хариулсан нь:

	— Нөхөр Воробьёв, бид бол зөвлөлтийн хүмүүс, жинхэнэ ард түмэн. Та тайван байж болно! гэв. 

	Дөрөвдүгээр бригадынхан, Ваня Гальченко ч гэсэн, цөм энэ яриа сэтгэлийн хөдлөлийг тэгтлээ анзаарсангүй. Тэр хайрцгийг үзээд, мотор луу очиж систем, марк бүгдийг тогтоогоод, бусад марк системийн талаар яльгүй маргаснаа, энэ машин бол цоо шинэ, үүнтэй харьцуулах юм Соломон Давидовичийн суурь машины бүх баялаг, түүний дотор токарийн Самар суурь машин хүртэл юу ч биш гэдэг талаар санал нэгтэй дүгнэлт хийв.

	Байгуулах шинэ завод, бэлэн зогсож байгаа шинэ «Пулуу» энэ бүхэн токарийн суурь машины үнэ цэнийг илт бууруулжээ. Саяхан металчин боллоо гэж гайхан шагширч байсан хүмүүс одоо өөрөөр эргэжээ. Ваня Гальченко хүртэл нэлээд төлөв, өө сэв эрдэггүй хүн мөртөө саяхан яг ажлын дундуур Захаровын өрөөнд ирж гомдол мэдүүлсэн гэдэг. Тэр бээр нулимсаа барьж, их ажил хэрэгчээр ярих гэсэн боловч тэсэж чадсангүй уйлж:

	— Алексей Степанович! Та бод л доо. Юу болж байна вэ? Дамар эвдэрсэн. Би хэчнээн хэлсэн... 

	— Чи юунд сандраав? Дамрыг засах хэрэгтэй.

	— Засаж өгөхгүй байна. Ажилла! гээд байдаг яаж ажиллах юм бэ?

	— Явъя.

	Сэтгэл гонсгор Ваня, Захаровыг дагаж хашаан дундуур шогшино. Ваня уйлахаа больжээ. Механик цехэд ороод, тэр Алексей Степановичаас түрүүлж суурь машин руугаа гүйж очив.

	— Хар даа.

	Ваня тавцан дээр үсрэн гараад машинаа асаав. Дараа нь дамрын бариул болох таазнаас унжсан модыг нар зөв эргүүлэхэд суурь машин зогсов.

	— Би хараад, юу ч олж харахгүй байна.

	Гэнэт суурь машин, механик цехийн бүх машин шиг хүржигнэн эргэлдэж, чахран дуугарна. Захаров дээш харвал: өнөөх модыг нь буулгаад зүүн тийш эргүүлэхэд дамар залгагдав.

	Захаров, Ваня руу харж инээмсэглэн:

	— За, дүү минь...

	— Би үүн дээр чинь яаж ажиллах юм бэ? Зогсоогоод, тослуураа суманд шургуулахад, яваад өгдөг. Гар огтолчих гээд байх юм.

	Захаровын ард Соломон Давидович ирээд зогсчихсон байв.

	— Соломон Давидович! Энэ ч арай хэтэрч байна гэж Захаров түүнийг зэмлэнэ.

	— Яаж орхи оо вэ? Би чамд зохицуулагч хийгээд өсгөн шүү дээ!

	Ваня суурь машин доогуур мөлхөж, тэндээс хэсэгхэн зэвтэй төмөр утас гаргаж ирээд:

	— Үүнийг зохицуулагч гэдэг юм уу!

	Тэр утасны хоёр үзүүрт гогцоо гаргажээ. Ваня тэдгээрийн нэгийг бариул модонд, нөгөөг нь суурины өнцгөөс зүүв. Суурь машин зогсов. Ваня гогцоог сууринаас салгахад суурь машин дахин эргэлдэв. Гэвч гогцоо нь нүдний өмнө санжганана. Араас нь Поршневын дуу гарч:

	— Хамгийн сүүлийн үеийн техник!

	Соломон Давидович энэ дууг дургүйцэн сонсоод эргэн харахад Поршнев сайн сэтгэлээр инээмсэглэнэ. Тэр бээр өтгөн хар хөмсөгтэй нүдээрээ Соломон Давидович өөд харж дотно маягаар:

	— Энэ ч үнэндээ болохгүй, Соломон Давидович.

	— Яагаад тэнцэхгүй гэж? Энэ нь хэдийгээр хамгийн сүүлийн үеийн техник биш боловч ажиллаж болно.

	— Ажиллах аа? Энэ чинь таван минут тутамд суурь машинаа зогсоох хэрэг болно. Уях, тайлах гээд хэрэг болоход энэ гогцоо чинь дэнжгэнээд суппорт руу орчих гээд байна.

	Соломон Давидович:

	— Тэгнэ ээ! Хэрэв англи суурь машин тавьчихвал... гэхээс өөр юм дуугарч чадсангүй. Гэтэл хаанаас ч юм бэ:

	— Ямрыг? гэж хашхирав.

	Нөгөө булангаас:

	— Суурь машин биш, модон морь! гэж хачирлана.

	Захаров уйтгартайяа толгой сэгсрэн:

	— Соломон Давидович минь, энэ чинь үнэхээр ой гутам санагдаж байна.

	— Яриад байх юу байх вэ? Их засвар хийчихье!

	Захаров огцом эргэн гарч явав. Соломон Давидович, Ваня өөд зэмлэнгүй харж:

	— Волончук засаад өгч чадахгүй юм шиг. Чи яваад заргалдаад байдаг.

	Энэ агшинд Соломон Давидовичийн суга доогуур Филька шагайн харж:

	— Их засвар хэзээ юм бэ?

	— Бүх суурь машинд нэгэн зэрэг их засвар хийж болохгүй! Чиний бодлоор бол их засвар тийм амархан зүйл үү? Их засвар бол их ажил шүү дээ!

	— Хэрэгтэй бол яах вэ?

	— Чи тослуураа зорж бай. Юун их засвар гээд салахгүй байгаа юм бэ? Волончук нэг эрэг олоод шургуулчихна.

	— Юун эрэг! Энд чинь бүгд ганхаж, суппорт нь эвдрээд байдаг!

	— Чи энэ цехэд ганцаараа биш! Волончук эрэг шургийг нь тавиад өгөхөөр цаадах чинь ажиллаад явчихна.

	Үнэхээр, таван минутын дараа Волончук бүгдийг янзалж өгөв. Тэр суурь машинд хэрэгтэй гэсэн бүхнээ хийсэн модон хайрцгаа барьж Филька руу дөхөж ирэхэд Филька санаа амарсан байдалтай санаа алдав.

	Соломон Давидович тийм ч удаан тайван сайхан байсангүй. Нэг минутын дараа тэр Борис Яновский руу үсрэн очиж:

	— Зогсож байна уу?

	Борис Яновский хариу хэлэлгүй, нүүрээ буруулав. 

	Соломон Давидовичийн хүртэл уурыг хүргэдэг тийм юм бас байх аа. Тэр уурлан Волончукт хашхиран:

	— Нөхөр Волончук! Энэ шал заваан юм. Ганц эрэгтэй хэчнээн ноцолддог юм бэ? Яновскийн дамар ажиллахгүй байгааг та хараагүй гэж үү? Таныхаар бол дамар ажилгүй, Яновский зүгээр зогсоод би та нарт цалин олгож байх хэрэг үү?

	Волончук хайрцгаа ухан, шуухитнаж:

	— Энэ дамрыг хаях цаг аль хэдийн болсон.

	— Хаяна гэж юу гэсэн үг вэ? Ийм дамрыг хаях хэрэг үү? Та нар яасан баян нохой долооморууд вэ? Ийм дамар дахиад арван жил ажиллаж болно гэдгийг мэдэж ав! Одоо тээглүүр тавьж өг!

	— Тэгээд ч нэмэргүй, ганхаад байдаг юм.

	— Олон юм ярилгүй одоохон тээглүүр тавьж өг!

	Волончук толгой хаян, шилээ маажсанаа яаралгүй шат авчирч тавиад дамар луу авирч:

	— Өчигдөр тавиад өгсөн шүү дээ.

	— Тэр чинь өчигдөр, өнөөдөр чинь өөр өдөр. Өчигдөр ажилласны төлөө цалин авна. Өнөөдрийнх гэж бас авна.

	Соломон Давидович мөн толгой сэгсэрнэ. Гэтэл Филька ханцуйнаас нь татаж:

	— Тэгээд яах вэ?

	— Чамд эрэг тавиад өг гэж би хэлсэн.

	— Тэр өөд л авираад байх юм байна шүү дээ.

	— Хүлээж бай...

	Гэтэл алсын булангаас Садовничийн цөхөрсөн дуу гарч:

	— Дахиад эвдэрч орхилоо! Чөтгөр ав гэж! Нэг мастер уриад ирмээр юм!

	Соломон Давидович урьдын адил мэргэн мэдэмхий, хүч чадал нь оргилсон байдалтайгаар Садовничийн дэргэд зогсоно.

	— Засдаг хүн ирсэн. Бүх гэмтлийг засаарай гэж би хэлсэн. Тэгэхэд та хаана байсан бэ?

	— Тэр дээ, оёод орхисон. Өнөөдөр өөр газраар зад тавьж. Тэгэхээр тоног засдаг байнгын хүнтэй баймаар юм.

	— Бас уу? Та нарт өнөөдөр засварчин, маргааш тослогч, дараа нь цэвэрлэгч хэрэгтэй болно.

	Садовничий цонхны тавцан дээр түлхүүрээ шидээд холдож явав.

	— Чи хаачих нь вэ? 

	— Би юу хийх вэ? Засварчин хүлээхээс биш.

	— Ханзарсныг оёчих тийм хэцүү зүйл үү? Чи өөрөө чадахгүй юу?

	Гэлээ ч гэсэн Соломон Давидович механик цехийнхнийг хөгжөөж чадав. 

	Садовничий хүртэл инээмсэглэж:

	— Соломон Давидович! Энэ чинь зад явжээ. Энэ бол шаахай биш шүү дээ!

	Садовничий дээр үед гуталчны туслагч байсан учир ингэж ярих дуртай ажээ.

	
22. Үг хэлсэн нь

	Шинэ завод ямар байхыг Захаров хүртэл мэдэхгүй байлаа. Гэвч жилийн дотор гурван зуун мянгыг "цэврээр" олох хэрэгтэй гэдгийг бүгд мэддэг байжээ. Одоо бол колонийг «санхүүжилтээс» хасаад бүх зарлагаа Соломон Давидовичийн үйлдвэрлэлийн орлогоор нөхдөг болсон учир энэ амар бүтэхгүй ажил билээ. Соломон Давидович өөрөө ч мэдэлгүй, мөнгө олох цорын ганц эх булаг нь болчихжээ. Цэнхэр өнгийн сандал олж авч чадаагүй Колька - доктор үүнд бусдаас түрүүнд өртсөн аж. Дараа нь шинэ ноосон банзалтай болно гэж шохоорхож байсан тав, арван нэгдүгээр бригадын охидын хүсэл мөн бүтэхгүй тийшээ хандав. Номын сангийнхан хавтаслуулахаар хэдэн зуун ном ялгаж боож тавьсан боловч мөн л задлах хэрэг болов. 

	Петр Васильевич Маленький сэлэгч машин хийх гэж зуун рубль гуйхад:

	— Тэр машиныг чинь жаахан хүлээе гэж Захаров хэлсэн байна. 

	Нийтийн хурал дээр Захаров товч тайлбарлаж ярихдаа:

	— Нөхөд өө! Гэдсээ сойх хэрэгтэй байна. Бэлтгэж үз.

	Энэ үгийг хэн ч эсэргүүцсэнгүй, бүгд бүсээ чангалахад бэлэн байлаа. Унтлагын өрөөнд ч энэ талаар багагүй ярина. Дөрөвдүгээр бригадад голдуу механик цехийн талаар санаа зовно. Одоо гурван зуун мянгыг олох хэрэгтэй байдаг, гэтэл суурь машинууд нь хуучирч муудсан. Гагцхүү энэ нь дөрөвдүгээр бригадынхны шүүн тунгаах гол зүйл байлаа. Бусад бригадууд ч гэсэн, чухамдаа гэхэд юугаараа гурван зуун мянгыг олох билээ гэдэг асуудал тэдний сэтгэлийг ихэд зовоож байв. Юугаар ч орлого олох арга үгүй юм шиг байсан боловч, Крейцерийг ирээд явсны маргааш тослуур гаргалт бүтэн хагас дахин нэмэгдсэн ажээ. Яагаад ингэснийг Соломон Давидович ч ойлгосонгүй. Тэр тоонуудаа хэдэн удаа шалгасан боловч, бүтэн хагас дахин илүү гэдэг нь үнэн байв. Бас нэг хоёр өдөр харья гээд энэ тухай Захаровт хүртэл хэлээгүй байтал бүтээгдэхүүн гаргалт нэмэгдсээр. Цехэд яльгүй эвдрэл саатал гарахад, дуу шуугиан тавьдаг болов. Дараа нь цутгамал дутагдаж эхлэв. Хэв цутгагчийн тоог нэмэгдүүлэх хэрэгтэй байв. Нийтийн хурал дээр энэ тухай хэд хэдэн удаа өндөр дуугаар ярьсны дараа бөөн үймээн дэгдэв. 

	Харин Зырянский их л тайван байгаа юм шиг:

	— Одоо хэв цутгагчийн тухай асуудал байна. Манай хэвүүд хэт хуучин, муу тэгээд ч хүрэлцэхгүй байна. Соломон Давидович: маргааш, долоо хоногийн дараа, хоёр долоо хоногийн дараа гэхчлэн бидэнд мянган удаа амлаж хэчнээн ч аргацаав аа. Өглөөд яаж байгааг харцгаасан уу? Токарьчид ундаа дутуу хагас уугаад, зарим нь ундаа уулгүй, цутгах цех рүү гүйдэг. Хүн бүр тослуураа бариад авдаг. Хоцорч ирсэнд нь юм үлддэггүй. Өглөөний хайлш гарч хөрөхийг хүлээх хэрэг болдог. Ийм техник гэж байх уу?

	Бас нэг сонин юм гэвэл Зорин төмөрчин биш, мод боловсруулагч мөртөө үг хэлэв.

	— Соломон Давидович хэв цутгахад ганц мянган рубль зарахаасаа нарийлаад. Гэтэл төлөвлөгөө шатаж байдаг. Яах болж байна?

	Соломон Давидович тэвчээр алдаж:

	— Би үг хэлье! Үнэндээ юу болж байна вэ? Энэ хэв цутгагчийг чинь яахаа би өөрөө ойлгохгүй сууна гэж бод оо юу? Удахгүй бэлэн болгоно, хийнэ.

	— Хэзээ? Хугацаа? гэж суудлаас хашхирна.

	— Хоёр долоо хоногийн дараа.

	Зырянский залирхгаар нүдээ онийлгож:

	— Тэгвэл, аравдугаар сарын арван таван гэхэд бэлэн юм биз дээ?

	— Тийм ээ, арван сарын нэгэн гэхэд заавал бэлэн болгоно.

	Танхимд инээлдэнэ. Тэгэхэд Соломон Давидович цэх зогсон, гараа сунгаж:

	— Арван сарын нэгэнд, бүр андгайлж байна!

	Танхимд гэнэт нижигнэтэл инээлдэхэд, Захаров хүртэл инээмсэглэнэ. Соломон Давидовичийн царай улайж, танхимын бүр голд зогсоод гоморхон:

	— Та нар намайг доромжилж байна! Та нар шиг нусгай жаалууд! Намайг, өвгөн хүнийг доромжилж басамжлах эрх байхгүй!

	Чимээгүй болов. Нэг л эвгүй. Тэгээд яасан гээч? Зырянский мөн танхимын гол руу очиж, Соломон Давидович өөд нухацтай харж, хөмсөг зангидан: 

	— Соломон Давидович, таныг хэн ч доромжлоогүй. Хэв цутгагчийг арван сарын нэгэнд бэлэн болгоно гэж та амлаж байна. Би бол арван таванд ч бэлэн болохгүй гэж нотолж байна.

	Тэр Блюмийн өмнө зогсоод, харцаа салгахгүй байлаа. Соломон Давидович улайсан нүдээрээ хуралдагсдыг хараад, огцом эргээд, танхимаас гарч явлаа. Нам гүмийн дундаас Марк Грингауз эгдүүцэн:

	— Алексей! Тэгж болохгүй. Хүнтэй тэгж харьцаж болох уу? Цаад хүн чинь үүрэг амлалт авч байна.

	Одоо болохоор Зырянскийн нүд нь улаанаар эргэлдэнэ. 

	Тэр гар зангидан:

	— Тэгвэл би бас үгэндээ эзэн болно! Миний буруу болбол намайг колониос хөөгөөрэй.

	— Тэглээ ч гэсэн чиний буруу гэж гэнэт Воленкийн дуу гарав.

	— Харж л байя.

	— Чиний буруу гэж би чамд хэлж байна шүү. Энд маргах юм алга. Хэв цутгагч арван сарын нэгэнд бэлэн болно гэдгийг бид бүгд мэдэж байна.

	— Хараач!

	— Олон юм бүү ярь! Соломон Давидович бэлэн болгоно гэж итгэл төгс байна. Тэр худал хэлж байгаа юм биш, урам зориг, чармайлт гэж юм бий. Гэтэл чи, Алёша, өвгөн хүнийг гомдоочихлоо.

	— Би гомдоогоогүй, зүгээр маргаж байна.

	— Маргана гэдэг нэг хэрэг. Гомдооно гэж өөр хэрэг. Чамаар зориуд... ингүүлэхийг би зөвшөөрөхгүй.

	— Воленко, чи боль л доо! Бид ажлын талаар, хэв цутгагчийн тухай ярьж байна Чи их зөөлөн сэтгэл гаргаж. Чинийхээр бол бүгд сайн, хэнийг ч гомдоож болохгүй. Минийхээр бол өөр: хэв цутгагч хэрэгтэй бол, алив, гаргаад аль, хэзээ бэлэн болгох юм бэ? гэдгээ ярина биз. Бүгдийн толгой эргүүлээд байх хэрэг юу байна вэ?

	Хуралдагсад энэ яриаг ихэд анхааран сонсоно. Хүмүүжигчид чухам хэний талд байгааг нүүрний байдлаар мэдэхэд хэцүү байлаа. Зырянский зөв, гэвч гомдоож болохгүй нь үнэн байв. Игорь Чернявин буйдан дээр Нестеренко, Зорин хоёрын дунд сууна. Тэр босож, бодож байгаагаа хэлмээр санагджээ. Гэвч тэр хурал дээр ярьж сураагүй бөгөөд түүнээс гадна чухам ямар чиг баримтлахаа сайн мэдэхгүй байлаа. Хүн бүхэн түүн рүү дайрч, юм бүхнийг шаардаж, өглөөнөөс эхлээд, унтах дохио хүртэл хурам ч амсхийдэггүй Соломон Давидовичийг тэр дандаа өрөвдөнө. Нөгөө талаас Соломон Давидовичийн «үйлдвэрлэлийг» өөлж шоолсон хүмүүжигчдийн үгийг тэр бас ойлгодог. Хэрэв, үнэндээ угсрах цехийг аваад үз: хашаагаар дүүрэн мод хөглөрсөн, гэхдээ ямар мод гэх вэ? Соломон Давидович хаанаас ч юм бэ, хямд үнээр авсан мод, бас хэдэн машин царсан тайрдас. Тэр нь мөн л адгийн дугаарт орно: өө сэвийг нь аваагүй ундуй сундуй, эд хөндлөвч бүрд ангархай, цуурхай таарна. Энэ хонхорхой, ан цавыг машинаар арилгах боловч Руслан Горохов үглэн хараал тавьж, Соломон Давидович ямар ч өө сэвгүй хийхийг шаардана. Тийм нөхцөлд хэнд найдлага тавих вэ? Вандад уу? Тэр өнөө гайхам зуурмагаараа бүгдийг бөглөж шавж болно. Гэхдээ бүх сандлын ан цавыг ингэж шавах гэж үү? Игорь Чернявин гэнэт зүрх гаргаж, гараа өргөв. Торский зөвшөөрөл өгөхөд, дагалдан хэрнь үг хэлэх дуртай! гэх шиг гайхсан харцаар тал талаас нь ширтэнэ.

	Игорь зүрхлэн боссон боловч амаа ангаймагц нийтийн хурал дээр үг хэлнэ гэдэг хэчнээн хүнд алба болохыг сая мэдрэв.

	— Нөхөд өө! Ванда Стадницкая зөвхөн үртсийг нь цэвэрлэдэг. Энэ зөв үү? Та бүхэнд театрын сандал хэрэгтэй юу? Хөндлөвчийг гартаа бариад үз л дээ.

	— Асуудлын дагуу ярь гэж Торский зогсоов.

	— Юу гэнэ ээ?

	— Чи юун хөндлөвчийн тухай яриа байна вэ? Зырянскийн ярьсан зүйлийн талаар саналаа хэлбэл хэл.

	— Өө тийм! Би ярьж л байна. Байдлыг ойлгох хэрэгтэй. Зовлон мэдмээр. 

	— Хэний? гэж Зорин суудлаасаа асуув.

	Игорь түүний дургүйцсэн харцыг халти хараад, тоосон шинжгүй гараараа дохив. Түүний энэ за яамай гэх янзтай дохио нь Миша Гонтарийнх шиг болхи, эв хавгүй болж: гар нь шалмаг хөдөлсөн боловч буруу зүг рүү дохиж дараа нь гэдэсний нь хавьц санжганаж байлаа. Игорь бас хэн нэгэн бүсгүй хүний хүйтэн инээмсэглэлийг нүднийхээ булангаар харав. Ямар ч байлаа гэсэн дуугүй байж болохгүй! Яг энэ үед яагаад ч юм бэ түүний дух хөлөрчээ. Игорь хөлсөө ханцуйгаараа арчаад, өөрийн эрхгүй санаа алдав. Дөнгөж дуулдам хөнгөн инээд нэг дэгдсэнээ, хаашаа ч юм бэ замхрав. Игорь дээш харж, чимээ чагнаснаа, дахин нэг санаа алдаад, байрандаа суув. Одоо бүгдээрээ чанга хөхрөлдөв. Игорь уурлаж дахин босон харайж, хашхиран:

	— Инээх юм алга! Хэв цутгагч гэж хүнийг хоргоогоод! Соломон Давидовичид тийм амархан байгаа гэж бод оо юу? Өөрсдөө жилд гурван зуун мянгыг олно гэсэн: Соломон Давидовичгүйгээр мөн олно оо. Нохой долоо! Бас цай уугаад, гэдсээ илээд... 

	— Чи өөрөө? гэж хэн нэг нь хашхирав.

	— Би ч гэсэн. Бид бүгдээрээ. Тэр хүн хот руу гүйгээд, буцаж ирнэ. Тэгэхээр нь тал бүрээс нь... Үүнийг амьдрал гэдэг юм уу, хэлээд аль даа. Би Соломон Давидовичийг хүндэтгэдэг, нээрэн шүү, хүндэлдэг!

	Гэнэт хүмүүжигчид алга ташсан нь хачирхалтай хэрэг байлаа. Үгийг нь гаднын ямар нэг чимээ шуугиан таслахаар нь ийш тийш харвал өөрт нь, Игорь Чернявинд алга ташиж байхад гайхан чихэндээ үл итгэнэ. Гэвч нөхдийн нь царайд урьдын адил шоолонгуй инээмсэглэл тодорно. Игорийн нүүр час улайж, гараа алдалснаа, зовсондоо хаашаа ч юм бэ нуугдах гэсэн боловч Нестеренкогийн хүнд гар өвдөг дээр нь бууж:

	— Игорь, сайн эр, зөв, чи сайн хүн байна.

	Игорь, Захаровын дууг сонсов. Захаров шууд түүний нэрийг хэлэн:

	— Бидний бодож байдаг зүйлийг Чернявин хэллээ. Хэв цутгагч бол чухал зүйл, Зырянский энэ талаар зөв. Гэхдээ хүн түүнээс чухал аа! Нөхөд өө! Өвгөн хүнийг өмөөрөн боссон явдалд Воленко чамайг би хүндэлж байна? Соломон Давидовичийн тухай ултай, суурьтай ярилцах цаг болсон гэж би бодож байна. Харин миний ярих зүйлийг нууц байлгаарай гэж хүсье! Та нар чадах уу?

	Захаров инээмсэглэн хуралдагсдыг харвал: энэ хоёр зуун хүмүүжигч юуг ч нууцалж чадах хүмүүс гэдэг нь тэдний нүүрэнд тодорхой. Хэн нэг нь охид руу сэжиглэнгүй харахад, тэднийг нэг нь эрс эсэргүүцсэн байдлаар:

	— Чи юу гэж хар аа вэ? Би чамтай адилгүй шүү!

	— Чи надыг сэжиглэлтгүй.

	Нууцлах талаар санаа зоволтгүй болохыг Захаров ойлгов.

	— Та нар Соломон Давидовичид хэлэхгүй юм байна гэж ойлголоо. Энэ маш сайн хэрэг. Ингэж ярьж тохиръё. Бид түүнээс эмх журам, их засвар, сайн чанарын бүтээгдэхүүн, шинэ хэв цутгагч шаардах ёстой. Энэ бүхнийг бид нөхөрсөг өнгө аясаар, ямар ч гэсэн маш эелдэг тавьж байя гэж ярьж тохиръё. Эелдэг зан харьцаа бол зарим хүмүүст хүнд зүйл, гэвч эелдэг харьцаанд суралцах хэрэгтэй. Эелдэг хүнийг шал хэрэггүй амьтан гэж бодох хэрэггүй. Тийм юм биш. Жишээлбэл, гараа сэгсэрч, нүдээ гялалзуулан: — Муу адгийн амьтан, ийм, тийм, гар зайл гэж хашхирч болно. Бас зүгээр: — Та эндээс гараад өгөөч гэж эелдэг хэлж болно. 

	Сүүлчийн өгүүлбэрийг Захаров үнэхээр туйлын эелдгээр тэр ч байтугай өөрөө ялимгүй мэхийсхийн, энэ гуйлтыг биелүүлэхгүй бол болохгүй нь гэхээр хөдөлсөнд хуралдагсад тэсэж чадсангүй шуугилдан, инээлдэв. Хэн нэг нь:

	— Энэ чинь өөрийн хүн!

	— Тэр үнэн. Би бас өөрийн хүний тухай ярьж байна. Гаднын хүн байлаа ч гэсэн хараал ерөөлдөө биш, хүчиндээ учир нь байдаг юм. Соломон Давидович өөрийн хүн гэдгийг бид сайн мэдэж байна. Чернявин тун сайн хэлсэн. Манай үйлдвэр хуучирсан, гар урчуудын үеийнх. Ажиллахад бэрх, түүнийг удирдан хөтлөх гэдэг бас хүнд. Ойлгов уу? Хүүхдүүд ээ?

	Чухамдаа гэхэд бүгд ойлгомжтой байлаа. Гагцхүү Зырянский клубээс руу царайтай гарч:

	— Харъя л даа. Арван сарын нэгэнд хийгээд өгөг!

	Харин Чернявин колонид ирээд анх удаа үг хэлж, үнэд хүрч Захаров хүртэл түүнтэй санал нэг байсныг бодоод сэтгэл хангалуун шатаар гүйн буув. Тэд, үнэхээр Чернявиныг ердийн нэг шинэ хүн гэж бод оо юу? Зүгээр л нэг хүмүүжигч биш шүү! Чернявин аль хэдийнээс дотроо ундууцаж явжээ. Ваня Гальченко сайн жаал, тэр Игориос хойш сарын дараа колонид ирсэн, гэтэл түүнд тэмдэг өгсөн. Наймдугаар бригадад Чернявины асуудлыг хэн ч сөхөж тавьсангүй. Түүнд сайн ханддаг, юм их уншдаг, амьдралын олон талыг шударга шүүн тунгаадаг гэдгийг хүлээн зөвшөөрдөг боловч, нийтийн энэ цуглаан дээр Чернявиныг амьдарч, ажиллаж, сурч байгаа хүн гэж ганц ч хүн ярьсангүй. Жүжгийн өмнө цэцэрлэгт хүрээлэнд болсон өнөөх гайтай үнсэлтийг бүгдээрээ санаж явдаг юм болов уу? Эсвэл эхний өдрүүдэд ажилд гарахгүй байснаас болдог юм уу?

	Чернявин энэ тухай бодож амжаагүй байтал Нестеренко ингэж хэлсэн нь гайхалтай:

	— За, ханагарууд чинь, Чернявин хэдий хүртэл дагалдан хүмүүжигчээр явах юм бэ. Түүнд илүү дутуу зан бий нь бий, гэхдээ энэ нь өнгөрнө. Манай бригадад дагалдан хүмүүжигчид хөшилдөж байх хэрэг юу байна? Санчо, чи юу гэж бодож байна?

	Санчо бас зальтай золиг болохоор, гайхсан дуугаар:

	— Аль хэдийн тэгж бодсон юм! Үнэндээ юу болж байна аа! гэж дуу алдав.

	
23. Амьдралд юм бүхэн байдаг

	Крейцер бүдүүн нөхөртэй хамт ирээд, түүнийг колониор дагуулж яваад, бүгдийг үзүүлж, ялангуяа жаалуудыг зааж:

	— Үүнийг хар даа... Ийм хүнийг та үзсэн үү? гээд: — Кирюшка, за нааш ир дээ... Амьдрал ямар байна даа? гэв.

	Кирюшка хэрхэн аж төрж байгаагаа ярьж чадах боловч бүдүүн нөхрийг хараад, ярих дургүй болов. Тэр бүдүүн хүн сахлаа нямбайлан хуссан, толиотой царайтай авч яг энэ үед түүний царайд цэмцгэр бөгөөд сэтгэлээ барьснаас өөр тодорхой юм харагдахгүй байлаа.

	Крейцер:

	— Эрхэм та, одоохондоо юу ч ойлгохгүй байгаа биз?

	Өнөөх бүдүүн нөхөр өвгөн хүний баргил хоолойгоор:

	— Михайл Осипович, би инженер хүн, аливаа сайхан мөрөөдөл бүхнийг ойлгож байх албатай биш.

	— Хээ гэж Крейцер тэрүүхэндээ инээмсэглэснээ: — Кирюшка, чи чинь сайхан бодолтой хүн болж таарлаа.

	Кирюшка зөвшөөрч буйн тэмдэг болгож нүдээ ирмээд, гүйж одов. Володя бригадын дарга нарын зөвлөгөөний дохио өгөөд Криллээс:

	— Цаад хөгшин чинь юу гэж яриад байгаа юм бэ?

	— Би инженер! гээд бас л ойлгогдохгүй юм ярилаа. 

	Бригадын дарга нарын зөвлөлийн өрөөнд арай ядан багтав. Ирсэн инженер шинэ заводын тухай ярих гэнэ гэсэн зар салхиар тарсан юм шиг колони даяар түгжээ. Ваня Гальченко ч түрүүлэн ирж, буйдан дээр суужээ. Том хүмүүс: багш нар, мастерууд олон байлаа. Волончук хүртэл нэг буланд шигдээд тэндээс уйтгартай агаад итгэлгүй байдлаар харна.

	Крейцер онигор нүдээрээ хүмүүжигчдийг тойруулан хараад Захаров тийш ирмэж:

	— Хүүхдүүд ээ. Бидний ажил эхэлж байна. Танилц, энэ бол инженер Петр Петрович Воргунов. Шинэ заводын талаар бидэнд төлөвлөгөө, тэгэхдээ бүр сонирхолтой төлөвлөгөө бий. Хотод энэ төлөвлөгөөг сайшаасан, цахилгаан багаж хэрэгслийн завод барина. Петр Петрович та ярина уу.

	Инженер Воргунов, Витя Торский нар ширээг эзлэн суув. Тэр хүмүүжигчид тийш ч, Крейцер өөд ч харсангүй, хариулт ч өгсөнгүй: тэрээр дүнсгэр царайлна. Буурал орсон шингэн үстэй толгойгоо аажим эргүүлнэ. Тэр жижиг чемодан уудалж, тэндээс том гар буутай төстэй маш нарийн хийцийн машин гаргаж ирэв. Түүнийгээ гартаа бариад үүргийн дагуу гэсэн шиг аяархан, хөндий байдлаар:

	— Энэ бол цахилгаан өрөм. Тэгэхээр цахилгаанаар ажилладаг гэсэн үг. Энэ ацыг ерийн залгуурт залгана гээд түүнийг залгахад гар дахь өрөм нь шижигнэнэ. Түргэн хөдөлгөөн нь мэдэгдэхгүй зөвхөн тааварлах төдий.

	— Ингээд гарт байхад ажиллаж байгааг хар аа биз дээ. Маш эвтэйхэн. Ямар ч чиглэлд нүхэлж болно. Энэ бол онцгой чухал багаж, ялангуяа нисэх онгоц, усан онгоц барьж босгоход, мөн цэргийн барилгын ажилд их хэрэгтэй. Хөл тулгуур дээр байран нэг газар ажиллуулж болно. Би тэр хөлийг нь энд авчирсангүй. Хэрэв та бүхэн цахилгааныг бага сага ойлгодог бол үүний дотор цахилгаан гүйдэг ороомог бий гэж таамаглаж байгаа биз. Би дараа нь түүнийг харуулна. Ирээдүйн танай заводод, тухайлбал, танай колонид хийх цахилгаан өнгөлөгч, хөрөө, харуул гээд бусад цахилгаан багаж хэрэгсэл бий. Одоо хүртэл ийм цахилгаан багажийг манайд хийдэггүй бөгөөд Австри юм уу, Америкаас худалдан авдаг юм. Миний энэ барьж байгаа бол Австри хийцийн эд.

	Дараа нь Воргунов ямар ч төвөггүй, маш амархан өнөөх цахилгаан өрмийг задалж, бүх жижиг хэсэг эд ангийг нь үзүүлж, ямар суурь машин дээр тэдгээрийг хийдгийг тоочив. Суурь машины нэрс нь цөм шинэ бөгөөд тэднээс ганцхан токарийн суурь машин гэсэн танил нэр сонстлоо.

	— Цутгах, механик, угсрах бас багаж хэрэгслийн тасгуудад байх болно. Ойлгогдохгүй юм байвал асууж болно гээд инженер үгээ төгсгөв.

	Тэр өрмөө ширээн дээр тавиад, түүнээ ширтэн асуулт хүлээнэ. Түүний хийсэн мэдээлэл нь маш цочирдон гайхмаар бөгөөд тэнд байсан хүмүүсийн сэтгэлийг эзэмдсэн учир, ямар нэгэн асуулт тавихад хүнд байлаа. Гэвч Воленко зүрх гаргаж:

	— Манай цутгах цехэд тохирохгүй юу? гэж асуув.

	Энэ асуулт тийм ч эвлэг бус санагдсан тул бүгд Воленко өөд зэмлэнгүй харав. 

	Воргунов түүн өөд харалгүй:

	— Болохгүй! гэж эрс хариулав.

	Энэ нь Зырянскийн дургүйг хүргэсэнгүй.

	— Боловсруулалт маш нарийн хэмжээ гээд ярилаа. 

	— Ямаршуу нарийвчлал байдаг юм бэ?

	— Миллиметрийн зууны нэг.

	Зырянский байрандаа сууж шанаа тулж:

	— Аа, яа яа!

	Захароваас эхлээд бүгд инээлдэхэд, Волончук хүртэл инээв. Ганцхан Воргунов инээсэнгүй. Тэр өрмөө саванд нь хийж эхлэв. 

	— Тэгээд... бид чинь... үүнийг хийж чадах уу?

	Воргунов уруулаа зууж, нэг тийш дээгүүр харж:

	— Мэдэхгүй юм даа! гэж хааш яаш хариулав. 

	Хүмүүжигчид бие бие рүүгээ харах нь эвгүй байсан учраас гайхмаар хялмалзав. Гэтэл Захаров босож, урагш нэг алхаад доош харж: уурласан нь ил байв.

	— Би мэдэж байна. Бас нөхөр Крейцер мэдэж байгаа! Хүмүүжигч та нар ч мэднэ. Эдгээр өрөм нь манай оронд, улаан армид, манай агаарын флотод хэрэгтэй. Нөхөр Воргунов гаргах хэмжээг нь яаж төлөвлөсөн бэ?

	— Норм нь: өдөрт тавин ширхэг.

	— Тэгвэл бид өдөрт зууг гаргана. Тэгэхдээ австричуудаас муу хийхгүй.

	Тэр өдсөн царайгаар инженер лүү эргэж харсан боловч, цаадах нь урьдын адил жижиг чемодан руугаа тоомсоргүй харна. Хаалганы тэнд бөөгнөрсөн олны дундаас хэн нэгэн хүний чанга дуу гарч:

	— Хийнэ ээ!

	Михаил Гонтарь ухаалаг амьдарч, урт насалсан өвгөн хүний ноцтой, буянтай царай гарган:

	— Хүмүүс цахилгаан утсаар хүний зургийг дамжуулдаг тийм аргыг бодож олсон тухай саяхан нэг номоос уншсан. Тэгэхээр л өрмийг хийх үүнээс амархан байх аа. Комбайныг яаж хийдгийг би өөрөө Ростовт харсан. Иймд сайн бариад авбал хийж бололгүй яах вэ гэж би бодож байна. Харин сайн цутгах цехтэй байх хэрэгтэй.

	Энэ бүх зөв санаа Воргуновт өчүүхэн ч туссангүй. Витя Торский түүн рүү гайхан харж, зөвлөгөөнөө хаав.

	Хэдэн минутын дараа Воргунов, Захаровын өрөөний яг голд толгой унжуулан мөргөлдөх гэж байгаа юм шиг зогсоод:

	— Ингэж нялуурахын учрыг ойлгохгүй байна. Би сахиус тэнгэр ч биш, сахил хүртсэн авгай ч биш. Үйлдвэрлэлийн тухай ярьж байгаа болохоор ямар ч хүүхэд миний сэтгэлийг уяраахгүй. Завод барина гэдэг сайн хэрэг, ганцхан ажилчин эрэх хэрэг болно гэж шуудхан хэлмээр байна.

	Крейцер гайхан нүдээ бүлтийлгэж:

	— Петр Петрович, боль доо. Энэ хүүхдүүд... таныхаар бол ... 

	Воргунов мөрөө хавчисхийн:

	— Михаил Осипович! Тэдэнгүйгээр бантагнуулагчид зөндөө:

	Соломон Давидович эгдүүцэн гараа сунгаж:

	— Та тэднийг арай мэдэх болоогүй! Тэд чинь адгуус шиг зүтгэдэг, ажилладаг улс!

	— Хараач! Амьтан шиг! Надад араатан, адгуус биш, юм мэддэг хүн хэрэгтэй.

	Тэр бээр бүрх малгайгаа өмсөж, чемоданаа аваад:

	— Михаил Осипович, би таны машинаар дөхөж болох байгаа. Баяртай гэж хэлээд гараад явчхав.

	Бүгд түүний араас харахад: Крейцер урамтай:

	— За харав уу? Энэ зүгээр! Гайхалтай сайн хүн!

	Гэвч Соломон Давидович Блюм энэ гайхам магтаалыг ажсангүй:

	— Танд энэ таалагдав уу? Амьтанд дургүй. Та иймэрхүү хүнийг үзсэн үү?

	Захаров жаахан хүүхэд шиг чанга инээнэ. Яг энэ үед дөрөвдүгээр бригадын унтлагын өрөөнд хүүхдүүд ихэнх нь унтсан байлаа. Зырянский орондоо ном уншиж, Володя, Ваня хоёр зэрэгцээ орон дээр бие биеэ харан хэвтэнэ.

	Ваня гэнэт тохойлдон өндийж:

	— Зууны нэгэн миллиметр! Володька! Тийм байх ёсгүй, тийм үү?

	— Амьдралд юм бүхэн байдаг гэж Володя бодлогоширсон байдлаар хариулав.

	Зырянский тэдэн рүү эргэж:

	— За, хоёр жулдрай, унт! гэхэд

	Тэр хоёр жаал бие бие рүүгээ нүдээ ирмэн, тоглосноо дорхноо унтав.

	
24. Хуучнаа дурсъя... 

	Австри өрмийг Воргунов аваад явсан боловч түүний сонирхолтой дүрс толгойд хоногшжээ.

	Үнэнийг хэлэхэд, хүмүүжигчид, иймэрхүү сэдвээр ярилцаж чаддаггүй байлаа. Оёдлын газар байх уу? Үгүй юу? Шинэ заводод Самарт үйлдвэрлэсэн суурь машин хэрэг болох уу? Үгүй юу, цэнгэлдэх хүрээлэнгээ нураах уу, байх уу? гэж маргацгаана. Хэдэн охин механик цехэд шилжүүлж өгөөч гэж бригадын дарга нарын зөвлөлд хүсжээ. Зөвлөл энэ эхлэлийг халуунаар талархан угтсан боловч дөрөвдүгээр бригадынхан үүнд атаархан, үл итгэх байдлаар хандсан аж. Петька Кравчук дайчин байдлаар үсээ илж:

	— Энэ охидын зальтай гэдэг нь: Дараа нь токарийн суурь машин дээр ажилладаг охид гэгч ховор. Иймээс тэднийг хамгийн сайн суурь машин дээр ажиллуулна гэж хэлнэ. Биднийг болохоор эд арай бага байна, өнөө хэвүүдээ хийж байг гэж хэлнэ. Ялангуяа, шалтаг олдохгүй бол. Механик цехэд том охид түрэн орж ирэх нь багачуудын токарийн ажлын гавьяаг сүрхий бууруулах мэт санагдсан учир дөрөвдүгээр бригадынхан Петькатай санал нэг байв. Гэвч энэ нь зөвхөн токарийн суурь машин дээр жаал хөвгүүдийн хамт охид ажиллахаар иртэл ингэж сэтгэл нь догдолжээ.

	Ванда, Оксана хоёр механик цехэд шилжиж ажиллах болжээ. Бригадын дарга нарын зөвлөл дээр угсрах цехэд үртэсний холимог бэлтгэхэд Вандаг орлох хүн байхгүй гэж Соломон Давидович цухуйлгасан боловч Ванда заавал Оксанатай хамт ажиллана гэж зүтгэжээ. Бусад хүн ийм шалтаг барьсан бол инээдэм болох байсан. Гэтэл Оксана, Ванда хоёрын тухай ярьж байсан болохоор хэн ч дооглосонгүй, хүсэлтийг ёсоор болгов.

	Оксана, Ванда хоёрын үерхлийг колони даяар мэдэх бөгөөд энэ нөхөрлөлд ямар нэгэн онцгой юм байна гэдгийг бүгд дотроо хүлээн зөвшөөрнө. Энэ онцлог нь юунд байгааг сайтар ухаж мэдсэн хүн үгүй бөгөөд, тэдний үерхлийн нууцыг хаана ч тайлсангүй. Эдгээр хоёр андыг гуанз, сургууль, одоо үйлдвэрлэл дээр байнга хамт байхыг харж зуршсан аж. Амралтын цагаа ч тэд бие биедээ зориулна. Парк, театр, талбай хаа ч бол тэд ямагт хамт байж, нэгэнд нь онцгой анхаарал халамжаа үзүүлэх гэсэн хүсэлтэй хүмүүст эвгүй байдлыг бий болгоно. Михаил Гонтарь, Игорь Чернявин хоёрын аль аль нь энэ үерхэлд дотроо дургүйцэж, харин аль нэг нь гонсойход нөгөө нь үерхлийг зөвтгөнө. Ванда, Оксана хоёр бусдын нүдэн дээр хоорондоо хэзээ ч юу ч ярьдаггүй нь бүр ч эгдүүтэй. Тэдний энгийн дуугүй, дүнсгэр, бас жаахан албархуу байдал өөрсдөд нь таараад буй нь илт харагдана. Нөгөө талаас, унтлагын өрөөнд юм уу, магадгүй, паркийн бөглүү нэг буланд ярих юмаа олж, бүх асуудлаа шийдэж, тодорхой мэдэж байгаа гэдэг нь илэрхий мэт. Тиймээс тэд гаднын хүмүүсийн дэргэд ихэмсэг, тайван дуугүй байх нь зүйн хэрэг билээ.

	Вандаг бодвол Оксаны царай арай хөгжөөнтэй, орчиндоо анхааралтай мэт харагдана. Үерхэлдээ үнэнч байдлаа хадгалахын зэрэгцээ тэр бээр анхаарсан юм уу залирхаг байдлаар ийш тийшээ харж байвч, хажуудаа болж буй зүйлийг чихнийхээ дэргэдүүр алдахгүй. Ванда бол бүр эсрэг, орчныг үл сонирхоно: түүний сэтгэлд өөрийн гэсэн амьдрал өрнөж буй мэт, тэр бээр гагцхүү Оксанаг л хөмсгөө үл мэдэм зангидан ажиглана.

	Колонийн амьдрал Вандад улам аятайхан санагдаж байв. Эндхийн хүмүүс түүний нүдэнд бүгд харагдах авч, жирийн чин сэтгэлээр тэдэнд ойртож тэр арай хэвшээгүй юм санж. Колонийн бүх нууц алгуур аажим тайлагдсаар. Хамгийн түрүүнд охид яагаад олон дэртэй байдгийн нууцыг тайлсан байна. Энэ нууц нь маш жирийн бөгөөд бас хөгжилтэй санагджээ. Үүний нууцыг яагаад ч юм бэ зөвхөн охид мэдэх бөгөөд хөвгүүд энэ гайхам үзэгдлийн өмнө мухардмал байдалд орж, тэр ч байтугай шударга биш гэж аж ахуйнхныг сэрддэг байжээ. Үүний нууц нь гэвэл: зургаа хоноод ор дэрний цагаан хэрэглэл солино. Тэгэхдээ хөвгүүд дэрний уутаа авахад түүнд наалдсан хэдэн өдийг юман чинээ боддоггүй ажээ. Тэдгээр нь тасалгаанд эргэлдэж байснаа шалан дээр унахад жижүүр шүүрдэж хонгилд гаргана. Хонгилын жижүүр цааш нь холдуулж шүүрдэх ёстой. Гэхдээ тэд үүнийг хэзээ ч хийх хэрэг тохиолдсонгүй. Юу гэвэл, өглөө өд сөдийг түүгээд авчихна. Энэ шалтгаанаар охидын дэр улам памбагар болж, дахиад нэг дэр хийх шаардлага гарна.

	Хөвгүүдийнх бол шал өөр. Дэр нь улам шалчийсаар аж ахуйн эрхлэгч унтууцаж, эцэст нь өд худалдан авч дэрийг чигжихээс өөр арга үгүй гэсэн дүгнэлтэд хүрнэ. Хөвгүүд, охидоос олон болохоор энэ нь нэлээд шуугиан болно. Удалгүй Ванда бас хэсэг өд, сөдтэй болж, түүнийгээ нусны алчуурт нандигнан хадгална. Энэ бол дэр зэргийн аар саар юмыг янзалж чадахгүй нусгай жаалуудад сэжиг төрүүлэх жирийн нэг амьдралын үйлс байлаа. Вандагийн шургуулгад бас аар саар юм бий болов. Бусад бүх хүмүүжигчдийн нэгэн адил тэр заводоос цалин авна. Түүний ажиллаж олсон мөнгө аравдугаар сарын эцэс гэхэд нэг зуун хорин рубльд хүрэв. Үүний ихэнх нь колонид орж хоол хүнсэнд зарагдана. Арван хувийг нь төгсөгчид, хуучин хүмүүжигч байсан хүмүүст тусгай зориулалтаар бригадын дарга нарын зөвлөлийн фондод оруулна. Гар дээр ирдэг нь хорь, хорин таван рубль бөгөөд энэ бол зарж дуусахааргүй их мөнгө шиг санагдана. Ванда одоодоо түүнийг үрэх зарах хүсэл ч байсангүй. Оксаныг ирснээс хойш энэ мөнгийг зарах зам гарчээ. Амтлаг юманд дуртай болж, дараа нь торгон оймс зүгээр санагдаж, бас Оксанад бэлэг авч өгөх нь аятайхан санагдана. Вандагийн шургуулгад ч даавууны өөдөс, аар саар юм хийсэн хайрцаг бий болж, бас Клава Каширины зүүдэг бугуйн цаг сэтгэлийг нь гижигдэх болов. Илүү хэрэгцээтэй чухал зарлага гарч ирж байснаас цаг авахаа хойшлуулсаар, мөн үүдний танхимд том цаг байнга байдаг тул бүрээн дуу хүлээж чадахгүй бол тэр цагийг очиж хараад цаг мэдэж болно. 

	Аравдугаар сарын сүүлчээр, амралтын өдөр Ванда чөлөө авч: энэ үед Оксана биологийн дугуйланд хичээллэж африкийн циклозон загасны тухай тайлбарлана. Энэ дугуйланд Игорь Чернявин мөн хичээллэдэг. Энүүхэндээ гэхэд африкийн циклозоныг тэр онц сонирхсонгүй, далайн гахай, шувуудын эд эс зэрэг нь үүнээс ч сонирхол муутай. Хэдий тийм боловч энэ дугуйлан сэтгэлд эвтэйхэн, хөгжөөнтэй, ухаалаг үг хэлэх шалтаг их гардаг, бас Оксанаг харж байхад бол Игорь онцгой баяртай гүйцэтгэдэг олон жирийн «хар» ажлууд байдаг аж. Ямар ч байлаа гэсэн биологийн дугуйлан бол автомашины бүтэц, гудамжны хөдөлгөөний дүрэмд шууд холбогдох юмгүй учир Миша Гонтарь энэ дугуйланд орох ямар ч боломжгүй байлаа. Энэ нь Игорьт дугуйлангийн нэг давуу тал гэж санагдах ажээ. Оксана дугуйландаа суухаар үлдэж, Ванда ганцаараа хот явжээ. Ойн хайрган замыг өнгөрөөд, тэр трамвайд сууж хот хүрчээ. Гадаа аравдугаар сарын налгар өдөр байлаа. Формын хар пальтотой, малгай дээрээ тэмдэг зүүсэн Ванда гудамжаар алхална. Энэ цайвар үстэй, гоё бүсгүй Майн нэгний алдарт колонийн гишүүн гэж хүмүүс түүн өөд хүндэтгэн харна. Хотын гол гудамж нь цэцэрлэгт гудамжаар эхлэх бөгөөд, энд баярын үе мэт хөл хөдөлгөөн ихтэй. Ванда цэмцгэр түргэн алхаагаар зугаалж яваа хүмүүсийг тойрон гарахад, залуус өөрт нь зам тавьж өгч, сониуч, атаархангуй харцаар хүмүүс түүн рүү харахыг ажихад тааламжтай байлаа. Зарим бөөн хүмүүсийн хажуугаар гарахдаа:

	— Майн нэгнийхэн нээрэн овоо шүү: алхаа гишгээ нь хүртэл нэг ондоо гэж шивнэлдэхийг сонсоно. 

	Энэ, хөл хөдөлгөөнт гудамжинд, колонид байхаас илүү тааламжтай санагдав. Эндхийн ганц ч хүн Ванда Стадницкаягийн тухай юу ч мэдэхгүй. Тэвхгэр цэх мөр, буржгар цайвар үсэндээ залуу насныхаа мөн колонийнхоо цэвэр нандин, ид бах бүгдийг авч яваа нь энэ. Тиймээс хар туфлиэр цардмал зам дээр тов тов гишгэж, хөлийнхөө шалмаг чөлөөтэй гишгэхийг мэдэрч, цээж дүүрэн амьсгалж, ийш тийш итгэл төгс харна.

	— Миний өрөөсөн... гэж толгой дундуур нь модоор татаад авсан юм шиг хэн нэгэн хүн араас нь ичгүүргүй, хар санаагаар хэлжээ. Тэр үүнийг сонсоход ямар нэг үл ойлгогдох дур гутам байдал бүх биеийг нь зарсхийлгэв. Түүний өмнө мөн тийм хар шинельтэй, ханцуйдаа тэмдэгтэй яг колонийн хүмүүжигч зогсоно. Түүний биеэ цэгцлэх нь колонийг санагдуулна. Гэтэл ирмэдэггүй ногоон нүд нь... 

	— Чи хаачих нь вэ? гэж Рыжиков асуув.

	Ванда хоолойдоо тээглэсэн агаарыг арайхийж залгиад, тэрхэн агшинд түүнд урьдын үзэн ядсан уур хилэн нь бадарч, нүд нь гялалзана. Гэвч эргэн тойронд түмэн хүн хөшилдөж буй, өөрөө ч гэсэн мөн колонийн хүмүүжигч болохоо санаад:

	— Би юу? Өөртөө бас Оксанад аар саар юм худалдан авахаар. Харин чи өөрөө?

	— Би зүгээр... зугаацахаар...

	Тэгээд тэр бээр Вандатай зэрэгцэн алхана. Өнөөдөр тэр бүр хүн шиг харагдана. Шинелийнхээ бүх товчийг товчилж, саравчтай хар малгай духдуулсан нь бузгай зохижээ.

	— Чи одоо токарийн цехэд ажиллаж байна уу?

	— Тийм, токарьд.

	— Эмсийн ажил ч биш дээ.

	— Юун эмсийн гэж?

	— Та нарт хийх өөр ажил байдаг... Юу ч бүтэхгүй... гэж хэлээд уруулаа татвалзуулах нь Рыжиков түүний нүдэн дээр агшин зуур хувцсаа сольчихсон юм шиг өнөөх хүмүүжигчийн дүр нь тэр дороо алга болов.

	Гэлээ ч гэсэн Ванда, гадаа гудамжинд яваа гэдгээ санаж, нүүр царайгаа ч хувиргалгүй:

	— Зайл! гэж шивнэв.

	— Надаас холдоод аль... Зайл! гэж шивнэв.

	— Чи яав? Битгий уурла. Тоглож болдоггүй юм уу? Чи аан гээч.

	— Юу гээ вэ?

	— Ресторанд оръё.

	Цаадах нь юу ч хариулсангүй, хөл нь түүнийг даган нэгэн зүгт эзнээ авч явав. Рыжиков дуугүй хэд алхсанаа, газар харж аяархан:

	— Ууя... 

	Ванда ихэд үзэн ядсанаа нууж чадсангүй.

	— Тэгээд... дараа нь?

	Рыжиков аяархан инээж, мөрөө хаялан хуучин этгээд байдлаараа:

	— Дараа нь... Аяндаа мэдэгдэнэ. Хуучнаа дурсдаг юм уу... Аан? 

	Тэд зэрэгцэн, удаан дуугүй алхав. Замын уулзварт очоод Рыжиков байшингийн подвалд байдаг рестораны хаалга руу нүдээрээ дохиж, тун гуйсан байдлаар:

	— Орж хуучнаа дурсах уу?.. гэж шивнэнэ.

	Ванда ийш тийш харснаа түүн рүү яльгүй бөхийж, нүд рүү нь эгц ширтэн:

	— Тэнэг минь! Амаа тат, хуучинтайгаа тонил! Адгийн амьтан! Муу хог!

	Цаадах нь хажуу тийш харайж, ерийн зангаар бөгтийж:

	— Чи яагаав? Юу гэж маяглав? Колонийнхон мэднэ гэж үү! 

	Хажууханд явсан хэн нэгэн хүн Рыжиковыг хашхирахад эргэж харахад Ванда ув улайж, нарийн гудамж руу гүйв. Рыжиков рестораны хаалганы дэргэд нам зогсоно.

	
25. Муу юм юу байх вэ

	Рыжиков ерөнхийдөө колонид дажгүй байлаа. Ихэнхдээ яриа хөөрөөтэй, алиа наргианч, бригадын идэвхтний цуглаанд хүмүүжигчдийн ажил үйлсийн тухай ярилцахад нэлээд ухаалаг үг хэлнэ. Цутгах цехийн сайн нэртэйчүүдийн нэг бөгөөд сүүлийн үед хэв гаргагч дээр ажиллаж байгаа ажгуу. Түүний хүч авьяасыг мастер Баньковский өндөр үнэлнэ. Харин хараалын үг битгий хэрэглэж бай гэж эрс шаардсан Нестеренкотой нэг удаа зөрсөн явдал бий. Рыжиков, Нестеренкогийн нэр алдраас сүрдсэнгүй түүнд:

	— Сургадаг хүн мундахгүй байхад бас чи намайг сургана.

	— За, тэгвэл чи энэ тухайгаа бригадын даргатай яриарай.

	— Ярина даа. Айлгах гэж бод оо юу!

	Орой нь Воленко, үнэхээр түүнээс

	— Рыжиков, Нестеренко надад ярьсан... 

	Рыжиков, зовсон байдлаар ярвалзаж:

	— Воленко! Тэнд чинь ноцтой юм болоогүй. Хэв хүрэлцэхгүй болохоор уур хүрээд, би хэлээд тавьчихсан...

	— Манайд ингэж болдоггүй. Рыжиков би чамд хэдэн удаа хэлсэн байх аа. 

	— Ойлгож байна. Намайг юу ч ойлгодоггүй амьтан гэж бод оо юу? Би тэгдэг зуршилтай золиг.

	— Тэгвэл муу зуршлаас сал! Энэ тийм хүнд гэж үү?

	— Чи их амархан гэж бодож байна уу? Чөлөө цагт бол өөр хэрэг. Харин энэ хэвийн тухай хэчнээн ярив. Утсан хэлхээтэй, өнцөг нь эвдэрсэн байхад уур хүрэх юм. Хараахгүй байх арга байна уу?

	— Биеэ барьж чадна гэж чи надад амлалт өг.

	— Воленко, би чамд ам тангараг өгч болно. Гэхдээ заримдаа, уур хүрэх юм байна шүү дээ.

	Воленко, Рыжиковыг шахсан боловч сурсан занг сураар боож болдоггүй гэдгийг ойлгож байлаа. Ер нь Рыжиков сахилга батыг сайн сахина. Хамгийн гол нь цутгах цехийн тэргүүний гавшгайчдын нэг гэж тооцогдоно. Тэр мөнгө олдог болж: сүүлчийн цалин буухад гар дээр нь тавь шахам рубль иржээ. Тэр энэ мөнгөө Воленкод үзүүлэн түүнээс:

	— Энэ мөнгөөр юу авах вэ? Чи юу гэж бодож байна вэ?

	— Чи юугаар дутав. Бүх юм бэлэн. Авах юм юу байх вэ? Харин хадгаламжид хийчих. Колониос гарахад чинь хэрэг болно.

	Гагцхүү сурах ажилд Рыжиков базаахгүй байлаа. Тэр дөрөвдүгээр бүлэгт суудаг, хичээл дээр унтаж, гэрийн даалгавар хийдэггүй боловч багш нартайгаа маргаж хэрэлддэггүй, ангийн ахлагч ширүүн дориун Харитон Савченкогоос айдаг байжээ.

	Рыжиковын танилууд ч нэмэгдэж. Үнэндээ, Руслан Горохов түүнтэй зугаалж ийм тийм юмны тухай ярих завгүй дүр үзүүлнэ. Түүнээс гадна Руслан зургаадугаар ангид сурдаг тул нэг ангийнхан нь гэрийн даалгавраа хийх гэж түүн дээр ирнэ. Рыжиков янз бүрийн хичээлийг тоохгүй, зан гаргахад бэлэн байвч, зургаадугаар анги бол нэлээд хүндтэй бөгөөд тэнд үнэхээр давтлага хэрэгтэй байж магадгүй гэж хүлээн зөвшөөрнө. Руслан Горохов бол өөрийн хүн, тиймээс яарах явдал хэрэггүй. Бусад найзууд ч олдов. Жишээ нь: Левитин Севка бол Рыжиковоос хоёр гурав дүү бөгөөд нэр хүндэд нь биширдэг учир найзлахад Гороховоос илүү эвтэйхэн залуу байв. Левитин бол нэлээд номтой, их зүйл уншдаг, түүнээсээ янз бүрийн зугаатай юм ярьдаг хүн билээ. Заримдаа тэр хотоос адал явдлын тухай ямар нэгэн сонирхолтой ном авчирч шургуулгадаа нуугаад, зөвхөн Рыжиковт үзүүлнэ. Севкагийн гол онцгой ялгарах зүйл гэвэл колонийг үзэн яддагт оршино. Тэр яагаад тэгж колонид уурладгийг Рыжиков хүртэл ойлгодоггүй боловч түүний гоморхол, битүү дохиог сонсох дуртай аж.

	Севка бол махлаг нүүртэй, зузаан уруултай, ярьж байхад нь нүүр уруул нь цөм нойтон юм шиг болж, улам ч уурласан царайтай болно. Тэр бээр колонийн дэг журам, сахилга бат, цэвэр цэмцгэр байдлаас эхлээд хүмүүжигчдийн формын хувцас, үйлдвэрлэл бүгдийг үзэн ядна. Блюм хэдэн арван мянган рубль дарж амжсан бөгөөд завод барихад бүр ч илүүг хулгайлна гэдэгт Севка итгэл төгс байдаг гэнэ. Захаров одон горьдож их чармайн ажилладаг, одонгоо ч авна. Яагаад гэвэл хоёр зуугаад хүмүүжигч түүнд зарагдаж байгаа юм чинь. Бас эрэгтэй, эмэгтэй багш нар хэн нь хэнтэйгээ «явдаг»-ийг Севка мэддэг дүр үзүүлж энэ сэдвээр хамгийн нарийн ширийн юм ярина. Нэг удаа Рыжиков тэсэж чадалгүй, үгийг нь сөргөж:

	— Чи битгий худал ярь. Захаров хаанаас тийм байх вэ? Колониос мөнгө иднэ гэж санашгүй хэрэг. Санхүү байна. Бас янз бүрийн шалгалтууд байдаг. Гэвч Левитин зөвхөн үзэн ядсан байдлаар гараа сэгсэрнэ. Тэр өнчин хүүхдийн асрах газар олныг дамжсан бөгөөд тэдгээрийн нэгний нь булхай илэрч, эрхлэгч нь шүүхэд шилжсэн юм санж. Нөгөө нэг асрах газрынхан бүгд хулгайч гэнэ. Левитиний эцэг нь мөнгөний нярав байсан бөгөөд бүгд л түүнийг шударга хүн гэдэг байсан боловч эцэст нь гучин мянга сох дутаж одоо шоронд сууж байгаа юм байжээ. Рыжиков энэ ертөнцийн тэнэгүүд алиныг тэр гэхэв гэж уучилбал дэмий хэрэг. Хулгай хийж болохоор бол хүн бүр гар шургуулна. Гэхдээ шулуун шударга хүний дүр үзүүлэх гэж чармайна. Рыжиков яагаад ч Севкагийн саналыг зуун хувь зөвшөөрч чадахгүй байлаа. Тэр амьдралыг илүү таньж, хүмүүсийг сайн мэддэг хүн. Зүгээр мөнгө юм уу эд хогшил ороод ирэхэд дургүй хүн ховор учир хүмүүс хулгай хийж чадах билээ. Харин хулгайч болгон адилгүй, тэгсэн тэгээгүй ядуу чигээрээ явъя гээд хуулиас айгаад хулгай хийхгүй. Тэд хар гэрт орсонд орвол, хар талхаа идэж явсан маань дээр гэж болно. Харин шоронгоос шонгийн чинээ ч айдаггүй хамгийн зүрхтэй хүмүүс хулгай хийдэг. Рыжиковт ч гэсэн өөрийн онцгой айдаггүй чанараараа бардамнаж явсан удаа бий. Тиймээс Левитин бол амнаас цаашгүй, хулгай хийж чадахгүй амьтан гэж дотроо хөнгөн зэмлэн жигшинэ. Тэгсэн хэр нь түүнтэй ярилцахад яагаад юм бэ тааламжтай байдаг ажээ. Нэг удаа Рыжиков Севка унтлагын өрөөнд хоёулхнаа үлджээ. Севка жирийн гомдонгуй хоолойгоор:

	— Ванда энд хоёрхон сар болж байгаа. Түүнд суурь машин өгсөн. Гэтэл би мужаан цехэд. Энэ шударга явдал мөн үү? 

	Рыжиков жуумалзан:

	— Ванда ямар байх нь бага хэрэг! Таалагдаж чадаж байна!

	— Би яагаад хүнд таалагдаж чаддаггүй юм бэ? гэвэл Рыжиков тас тас хөхөрч:

	— Чи муу яах вэ? Ванда колонид ирэхийн өмнө яаж явсныг нь чи мэдэх үү?

	— Тэгээд?

	— Унтлагын өрөөнд тэднээс өөр хэн ч байгаагүй боловч Рыжиков Севкагийн чихэнд шивнэнэ.

	— Худлаа!

	— Яг үнэн! Би түүнийг мэдэлгүй яах вэ!

	— Ямар сонин юм бэ! Ха! Ха! 

	Севка энэ нууцад их баярлажээ. Гэвч Рыжиков уйтгартайяа мөрөө эв хавгүй хавчисхийн:

	— Энд чинь онцгой юм юу байна? Олзуурхмаар юм алга. Аль тийм юмыг тэр гэх үү? Хараач, дүр үзүүлж байгааг нь. Хэний ч санаанд оромгүй юм байна шүү!

	— Муу юм юу байх вэ гэж Рыжиков давтав.

	
26. Уур хилэнгийн технологи

	Арван нэгдүгээр сарын эхээр колони баярт ид бэлтгэж байв. Харин ажлын өдрүүд нэн завгүй учир, бэлтгэх цаг олдохгүй байжээ. Хүн бүр минутыг хайрлаж, минут бүр үнэ цэнтэй цаг болжээ. Нэг орой арван нэгдүгээр бригадын Люба Ротштейн нэгэн зурвас олжээ. Тэр нь түүний дөнгөж сая номын сангаас авчирсан ном дотор байлаа. Люба зурвасыг түргэн уншаад:

	— Охид оо! Ямар муухай юм бэ? Лида гэж хашхирчээ.

	Лида Таликова гараас нь хуудас цаасыг авав. Тэнд их нямбай, гаргацтайгаар:

	«Колонид ирэхийн өмнө юу хийж, яаж мөнгө олж байсныг нь Ванда Стадницкаягаас асуух хэрэгтэй» гэж бичжээ. Яг энэ үед номын сангаас буцаж явсан Семён Гайдовский доод хонгилоор явж байлаа. Баяраар нэг сайн уншъя гэж дөнгөж сая авсан номын нэр нь хүртэл сонин байснаас тэр явдал дундаа зургийг нь үзнэ. Номоос нэг зурвас унасан байж. Гайдовский үүнийг анзаарсангүй цааш гэлдрэв. Ард нь явсан Олег Рогов өнөөх бичгийг авч уншвал: «Харчууд аа! Ванда Стадницкая, туршлагатай эзэгтэй. Нэг их төвөггүйгээр эргүүлж болно» гэжээ.

	— Чи үүнийг хаанаас авсан бэ?

	— Юуг?

	— Энэ зурвасыг

	— Би мэдэхгүй... Юун зурвас вэ?

	— Чи сая унагачихсан.

	— Номоос унасан юм болов уу?

	— Номоо хаанаас авсан юм бэ?

	— Үүнийг сая би номын сангаас авсан юм. Тэнд чинь юу гэж бичсэн байна?

	Рогов хариу хэлэлгүй бригадын дарга нарын өрөө рүү гүйн ороод:

	— Манайд юу болж байгааг та нар хар даа!

	Виктор Торский ширээний ард сууна. Түүний өмнө хэд хэдэн тийм зурвас байна.

	— Хагас цаг би энд сууж байна. Энэ дөрөв дэх зурвас нь. Хэсэг хугацаа өнгөрсний дараа Торский Володя Бегунокийг хаалганы тэнд зогсоогоод Зырянский, Марк Грингуаз хоёртой зэрэгцэн суув. Тэд нэг их удаан хуралдсангүй. Зырянский бүх зурвасыг түргэн гүйлгэн хараад итгэлтэйгээр:

	— Үүнийг Левитин бичиж. 

	— Чи сайн мэдэж байна уу? гэж Марк магадална. 

	— Левитиний бичиг байна. Тэр надтай нэг ширээнд суудаг юм. Яг түүний бичиг, Марусягийн тухай жорлонд юу гээд бичсэнийг санаж байна уу?

	— Тийм, тэгэхээр энэ номд яаж хийгээ вэ?

	— Яаж гэнэ ээ? Тэр чинь номын сангийн дугуйлангийн гишүүн болохоор тун амархан.

	Виктор юу ч хэлсэнгүй. Левитинийг дуудаад ир гэж Вододяг явуулав.

	Севка, ирээд ширээн дээр тарааж тавьсан зурвасуудыг гүйлгэн хараад, Торскийн ширүүн бөгөөд анхааралтай нүдийг ажаагүй дүр үзүүлж, тайван хүндэтгэн:

	— Чи намайг дуудсан уу?

	— Чиний бүтээл үү? гэж Торский ширээ рүү толгой дохив.

	— Юу юм бэ?

	— Харахгүй байна уу?

	— Юу юм бэ?

	Левитин ширээ рүү тонгойно. 

	Зырянский түүний мөрөөс нь барин огцом эргүүлж:

	— Бас унших нь уу?

	— Та нар миний ажил гэсэн. Тэгэхээр би чинь унших ёстой юм байгаа биз.

	— Ёстой! Чи бичсэн байх ёстой, бас унших ёстой юу? Ганц хүнд дэндүү их ажил! 

	— Би үүнийг бичээгүй!

	— Чи биш гэж үү?

	— Үгүй.

	Зырянский, Левитин рүү нэвт буудах мэт цоо ширтэнэ. Цаадах нь арай ядан харцаа буруулах гэж хичээсэндээ хөмсөг нь чичирч байгаа харагдана, Зырянский амандаа нэг айхтар юм шивнээд Викторт хандаж эрсхэн: 

	— Зөвлөгөөн хийе, Виктор!

	— Одоохон зөвлөл цугларна.

	Витя, Захаров дээр ороод ирэх хооронд гурван минутаас илүү болсонгүй. Энэ гурван минутын хугацаанд бригадын дарга нарын зөвлөлийн өрөөнд хэн ч ганц ч үг дуугарсангүй

	Марк Грингауз цонх руу эргэж, Зырянский үзэн ядсан харцаа буруулж, газар шагайв. Левитин ширээний өмнө зогсож, царай нь жаахан цайж, булан ширтэнэ. Захаров их л дүнсгэр орж ирээд зурвасуудыг гүйлгэн дуугүй хараад, хамгийн эцсийнхийг гартаа барьж хүйтэн ширүүн харцаар Левитин рүү харж:

	— За, тэгье гэж хэлээд чимээгүйхэн өрөө рүүгээ орчхов. 

	Левитиний царай улам зэвхийрнэ.

	Витя хаалгаар хашхиран:

	— Бегунок!

	— Би!

	— Бригадын дарга нарыг цуглуул!

	— Гүйцэтгэе!

	Тавдугаар бригадын унтлагын өрөөнд Ванда Стадницкая дэрэнд нүүрээ наан эхэр татан уйлна. Охид ширээний дэргэд цуглараад, сандран шивнэлдэнэ. Унтлагын өрөөнд Клава Каширина гүйж орж ирэв. Түүний нүүр царай, дуу хоолойг таних арга үгүй.

	— Бригадын дарга нарын цуглааны дохио! Би түүнийг багалзуурдаад өгье! Өөрийнхөө гараар! Хэрэв түүнийг хөөхгүй бол... Ванда явъя!

	Ванда өндийж:

	— Би явахгүй!

	— Юу! Левитинд бууж өгч байгаа юм уу? Чи яаж ингэж зүрхэлнэ вэ? Чиний дагалдуулагч юу гэж хэлэх нь вэ?

	Ванда орон дээр сууж, нулимсаа арчаад, хөмсгөө зангидан:

	— Оксана, би яах вэ? Явах уу? Чи хэлээч.

	Бүсгүйчүүдийн сэтгэл тэнэгэр байхад яаж инээдэг билээ түүн шиг Оксана гэнэт наргиант агаад уужим инээн:

	— Явъя! Явалгүй яах вэ? Ямар хогийн амьтан байна харья. Явна аа.

	Вандагийн баруун хөмсөг гайхсан маягаар татганана. Охидын нэг нь:

	— Нүүрээ угаачих. Чамайг уйлж гэж бодно.

	Өнөөдөр бригадын дарга нарын зөвлөгөөн ерийн биш байлаа. Нэгдүгээрт: Торский жаалуудыг салам хөөж гаргахад, тэд хонгилд бөөгнөрөн орж гарч буй хүний царайгаар зөвлөлд юу болж байгааг тааж ойлгохыг хичээнэ. Володя Бегунок хаалганы дэргэд зогсож, бригадын дарга нараас өөр хэнийг ч оруулахгүй байв. Харин тэр Ванда, Оксана хоёрт зам тавьж өгөхөд, Бегунок ямар нэгэн зүйл мэдэж байна гэж жаалууд ойлгов. Хаалга сайн хаагдсаны дараа цаадуул нь Володягаас энэ түгшүүрийн шалтгааныг асуухад:

	— Хэлж болохгүй.

	Хэдэн минутын дараа Виктор шагайж:

	— Бегунок, Рыжиковыг дуудаад ир! гэж тушаав.

	Володя хаалганы дэргэд Ваня Гальченког зогсоогоод өөрөө Рыжиковыг дуудахаар гүйв. Рыжиков, жаалуудыг хараагүй юм шиг хаалганы хажуугаар түргэн өнгөрөв.

	Энэ үед зөвлөлийнхөн бүгд уурлаж эгдүүцсэн байв. Олон нөхөд буйдан дээр сууж чадахгүй, даргын ширээний дэргэд бөөгнөрөн зогсоно. Үг хэлэх зөвшөөрөл хэн ч авсангүй, Виктор ч шаардсангүй. 

	Зырянский хоолойгоо базлан, бараг амьсгаа нь давхцан:

	— Харахаас дургүй хүрэх юм! Чи бас мэлзэнэ ээ! Энэ чинь ямар ч хамаагүй гэнэ шүү! Заавал хөөнө. Хэргээ хүлээсэн ч хөөнө. Хүлээгээгүй ч хөөнө!

	Левитин гол дунд биш, буланд гөлөлзөнө. Түүнийг «номхон» зогс гэж хэн ч шаардсангүй. Хөл нь чилээд, нэг гараараа буйдангийн түшлэгээс барьж хажуу тийшээ хана ширтэнэ. 

	Зырянскийн нүдэнд үзэн ядах сэтгэл илэрч, тэр хэлэх үгээ ч олохгүй байв. 

	Воленко Левитинээс:

	— Чи яаж мэдсэн юм бэ? Хэн чамд хэлсэн юм бэ?

	Левитин зузаан уруулаа хөдөлгөсөн боловч, хэлэх үг олдсонгүй. Уснаас эрэгт хаягдсан загас шиг ам нь хий ангалзаж, арай ядан дуулдахгүй шахам шивнэн:

	— Би юу ч мэдээгүй. Юу ч бичээгүй.

	Ванда эсрэг талын буланд, охидын дунд сууна. Тэр бээр царай нь улайж сөөнгө хоолойгоор:

	— Витя, би үг хэлье!

	Бүгд түүн рүү эргэж, ойртов. Ванда урагш хэд алхаад, Левитинээс харцаа салгалгүй, яг өмнө нь тулж зогсоод, гараа нуруундаа авав. Левитинд тун эвгүй санагдсан тул буйдангаас тас зуурч, хана руу улам нүүрээ буруулав. Ванда үгээ олж ядан, уураа барьж чадахгүй аяархнаар:

	— Чи сонс! Миний амьдрал... яг чиний бичсэн! За, яах вэ! Мэдэцгээг! Эд бол миний нөхөд! Мэдэг! Ондоо газар бол өөр хэрэг. Хэн намайг тийм амьдралд хүргэсэн бэ?! Яг чам шиг амьтад! Сонсов уу? Яг чам шиг... Яг чам шиг!..

	Ванда сүүлчийн үгээ хэлэхэд нулимсаа барьж ядан, ийш тийш харж, дотор нь манарч байжээ. Дараа нь тэр хаалга руу ухасхийсэн боловч Нестеренко хүчтэй гараараа замд нь барьж авахад тэр эмэгтэй яах ч учраа ололгүй түүний мөрийг түшин уйлав. Түүний уйлах нь хэнийг ч айлгасангүй, хэнд ч гайхах сэтгэл төрүүлсэнгүй.

	Нестеренко Левитин тийш тайван харж:

	— Сонсов уу? Өөдгүй амьтан! Ванда гайхам сайхан хэллээ. Чи бичсэн, бид Вандаг улам илүү хүндэлнэ. Ванда бол бидний эгч, мэдэв үү, шаар минь. Чамайг бол бид хөөнө. Айлтгүй, харсан зүг рүү чинь тавиад өгнө, харин хагас цагийн дараа нэр усыг чинь ч мартана.

	Зырянский түүний үгийг тасалж:

	— Одоохон! Зөвлөлийн дарга аа! Би чамайг зам дээр аваачаад залчихна. Замдаа бас чи бид хоёрт ярих юм бий.

	Зырянский дэргэд зогсож байсан Лида Таликова, дотроо ярьж буй юм шиг бодлогошрон:

	— Хэзээ ч хүн хөөе гэж саналаа өгч байсангүй, одоо би хөөе гэж гараа өргөнө. Чи бидний амьдралыг... Багалзуурдмаар байна уу... муу хогийг...

	Зырянский одоо олон юм ярихыг тэсэж чадахгүй байлаа.

	Тэр бүр Левитин рүү тулж очоод:

	— Боллоо! Дур гутмаар юм! Чи бичээгүй юу? Дахиад хэлчих!

	Левитин дуугүй зогсоно. Бүх бригадын дарга нар дуугүй хүлээнэ. Сайхан сэтгэлт Илья Руднев арга ядан Захаров руу харж ямар нэгэн юм хиймээр байна гэсэн янзтай. 

	Гэнэт Рыжиковын дуу хадаж:

	— Би үг хэлье Торский...

	— За, тэг! Тэгүүлэх гэж чамайг дуудсан юм.

	— Левитинийг хөөх хэрэгтэй гэдгийг юуны түрүүнд хэлье. Ийм юм суугаад бичиж байдаг. Хүний амьдралд хошуу дүрэх дуртай гэдгийг нь!

	Буланд зогсож байсан Левитин огцом эргэж:

	— Чи өөрөө надад ярьсан шүү дээ!

	— Өө! гэж хэн нэгэн хүн хашхирахад, бүгд энэ дууг дэмжив. 

	Энэ дуу алдалт Рыжиковын сэтгэлийг зовоосонгүй. Рыжиков амьдрал үзсэн, хүмүүстэй ярилцаж чаддаг хүн билээ. Гагцхүү Игорь Чернявины нүүрний байдал нэлээд сэжигтэй харагдана. Игорь Чернявин ч яах вэ, дараа нь гэсэн байдалтай Рыжиков энэрэнгүй хүний дүрээр инээмсэглэв.

	— Би чамд зүгээр үерхдэгийн хувьд ярьсан. Бас энд муу юм юу ч алга гэсэн, тэгсэн үү?

	— Тийм, чи үүнийг ярьсан.

	— Би чамд итгээд... Чи бол олны шившиг болсон золиг! Үүнд муу юм юу байх вэ гэж би өөрөө чамд хоёр ч дахин хэл ээ биз дээ? 

	Рыжиковын дургүй хүрч, уг учрыг нь гаргаж хэлжээ. Гэвч хаанаас ч юм Игорийн шийдсэн царай харагдаж;

	— Боль чи! Би чамайг живүүлнэ шүү гэж хэлсэн. Мартсан уу?

	Айж тэвдсэн Рыжиков ухарна. 

	Чернявин түүн рүү ойртоно. 

	Нэг хүн Игорийн тохойноос барьж авсан боловч, өнөөх хүний гарыг угз татаж:

	— Энд зөвлөгөөн болж байна! Чамайг шүүгээгүй ч би чамайг зүгээр орхихгүй. Би чамайг заавал... Чи хувиа хүртэх болно! гээд Игорь үүнийхээ нотолгоо болгож толгойгоо дохиод өрөөнөөс гарав. 

	Рыжиков бүгдийг харахад, цаадуул нь түүнийг жигшсэн янзаар хариу харна. Тэр буйдан дээр суув. 

	Торский:

	— Чи энд суугаад байх зүйлгүй, тонил!

	Рыжиков яаран үүд рүү чиглэв. Ванда сэжиглэн хажуу тийш болов. 

	Хаалга хаагдсаны дараа Нестеренко өндөлзөж:

	— За, за, бүгд ойлгомжтой!

	— За, тэгээд энэ Левитинийг чинь яадаг юм бил ээ? гэж Торский асуудлыг сөхөж тавив.

	Зырянский тоомсоргүй, гараа савлан:

	— Чөтгөр авмар! Түүний талаар яриад байх юм алга! Маргааш хоолыг нь хасъя. Тэгэхээр тэр чинь уйлж үглээд хоол өгөөч гээд гуйгаад ирнэ. 

	Зөвлөлийн гишүүд инээлдэнэ. 

	Захаров буурь заан:

	— Хүнээр тэгж тохуу хийж болохгүй. Би эрс эсэргүүцэж байна. Хөөх бол өөр хэрэг! Хүнийг хоолгүй үлдээнэ гэсэн чинь юу гэсэн үг вэ? Левитинд ч бас өөрийн гэсэн сайн тал бий. Заримдаа хүнийг шийтгэхдээ түүнийг хүндэтгэдгээ илэрхийлэх явдал байдаг.

	Гуравдугаар бригадын дарга дүнсгэр Брацан Захаровын хэлснийг ойлголгүй:

	— Алексей Степанович, та битгий ай! Хэн ч түүнийг хоолгүй үлдээхгүй. Левитин ч сэтгэл зоволтгүй хооллох болно. Хөөж хэрэггүй. Хоол унд өгөлгүй яах вэ. Харин Левитин чи бидэнд нэг ийм ам үг: Арван нэгдүгээр сарын долоонд биднийг жагсаалд явахад чи явахгүй, байрандаа үлдэнэ. Чамд ч амар, бидэнд ч тааламжтай. Тэгээд ч бид тугаа барьж байна. Чам шиг хүн бидний тугийн доор явах эрхгүй биз.

	Поршнев ердийнхөө халуун дотно байдлаар:

	— Би долоонд жижүүртэй. Үүгээр юу хийлгэхээ мэднэ. Гал тогооны жижүүр хийх үү, Левитин?

	Энэхүү жигшилтийн сүүлчийн цохилт Левитинийг нам цохиж буйдан дээр унагав. Тэр бээр буйдангийн зөөлөн буланд нүүрээ шаан, зөвлөл дээр юу болж байгааг анхааралгүй өөртөө аяархан мэгшин уйлна. Виктор Торский түүний гулдайн хэвтэхийг нэг агшин хараад:

	— Гүйцээ! Тарж болно. Бригадын дарга нарын зөвлөгөөн хаасныг мэдэгдье гэж зарлав. 

	Бүгд хаалга чиглэхэд, Левитин үсрэн босож нулимсаа гоожуулан:

	— Нөхөд өө! Шийтгээд аль даа! Ингэж болохгүй, нөхөд өө! Алексей Степанович! Та шийтгэ л дээ.

	Хэн ч түүн рүү харсангүй. Зөвхөн коридорт зогсож байсан жаалууд тасалгаанд дайран орж, гайхаж мэлэрсэн нөхөд Левитинийг тойров. Цаадах нь дахин буйдан дээр унаж, амандаа нэг юм үглэн дуу тавин уйлна.

	Захаров тэр жаалууд руу хашхирч:

	— Эндээс холд! Яасан сониуч улс вэ?

	Тэд дорхноо арилав. Захаров гараа Левитиний мөрөн дээр тавиад:

	— Явъя! Ингэж их санаагаар унах хэрэггүй! Нааш ир, би чамд шийтгэл заагаад өгье. 

	Левитин уйлахаа болиод, мэгшин Захаровын араас кабинет руу нь гэлдрэв.

	
27. Хүн хүний сонирхол өөр

	Баярын хоёр дахь өдөр нам гүмд Захаров кабинетдаа ажиллаж байв. Түүний өрөөнд Володя Бегунок, Ваня Гальченко хоёр орж ирээд буйдан дээр чимээгүй суув.- Захаров тэдэн рүү харсан боловч юу ч хэлэлгүй, том цаасан дээр тооцоо хийнэ.

	Володя бөхийж найзынхаа чихэнд:

	— Чи хэлж чадахгүй л дээ... 

	— Үгүй, хэлнэ ээ.

	— Хулчгар, чи хэлж чадахгүй.

	— Үгүй, хулчгар биш. 

	— Тэгвэл чи яагаад дуугүй суугаад байгаа юм бэ?

	— Одоохон хэлнэ.

	— Чи сууж байгаад яваад өгнө.

	Ваня түргэхэн босож, Захаровын ширээ рүү очив. Захаров түүнийг анзаарсангүй. Ваня бүр ойртоод, гэдсээрээ ширээ шүргэж, гараа ирмэг дээр нь тавиад, Володя руу нэг хяламхийснээ царай нь улайв.

	Захаров ажлаа зогсоолгүй:

	— 3а, яав?

	— Алексей Степанович! Өнөөдөр арван нэгдүгээр сарын найман байх аа?

	— Найман.

	— Шинэ хэв хийгээгүй байна.

	Захаров инээмсэглэн, Ваня руу харж,

	— Хийгээгүй.

	— Тэгвэл Алёшагийн зөв байжээ.

	— Тийм л болж байна... 

	Ваня бас өөр юм хэлэх гэсэн боловч, тэсэж чадсангүй хаалга руу гүйв. Володя буйдангаас босож, Ваня хаалганы тэнд очоод:

	— Тэгвэл, Соломон Давидович үгэндээ хүрсэнгүй!

	Захаров толгой сэгсэрнэ. Хоёр жаал хаалгыг хаав. Ингэж Захароваар нотлуулж авах нь дөрөвдүгээр бригадад тархсан буруу зөрүү тайлбарыг засаж залахад хэрэгтэй байжээ. Кирюшка Новак мэтийн нөхөд Соломон Давидовичийн амлалтыг тэр дор нь хүчингүй болгосон гэж зүтгэнэ. Дөрөвдүгээр бригадынхны энэхүү сөрөг урсгалд бас үйлдвэрлэл дээр яагаад ч юм бэ маш намуун тайван болсон явдал нэрмээс болжээ. Суурь машинууд урьдын адил хяхтнан зогсож, гол хүрдүүд нь өдөрт хэд дахин жагсаалаас гарна. Гэвч хүмүүжигчид энэ тухай Соломон Давидовичид их л тэсвэртэй тайлбарлан, түүний тайлбар, амлалтыг сонсоно. Гэхдээ Соломон Давидович одоо нэг их амлахаа больж, гараа алдлан эелдгээр:

	— Нөхөд минь, та нар ойлгож байгаа шүү дээ гэдэг болжээ.

	Хүмүүжигчид Соломон Давидович нарын хооронд эвлэрэх үйл явц өөр шугамаар ч илэрч байлаа. Арван хоёрдугаар сарын сүүлчээр колонийн нээлтийн ойн өдөр болно. Октябрийн ойн дараа энэ баярт бэлтгэх ажил эрчимтэй өрнөлөө. Петр Васильевич Маленький нэг удаагийн нийтийн хурал дээр урьдын уламжлал ёсоор энэ баярт бүх зүйлийг хүмүүжигчид гараараа хийвэл зохино гэж сануулжээ. Тэгэхээр Соломон Давидович үгүйгээр үүнийг амжуулна гэдэг бэрх болж таарлаа. Бүх бригадаас төлөөлөгч оролцсон баярын комисс ажиллаж байлаа. Энэ комисст наймдугаар бригадаас Игорь Чернявин, дөрөвдүгээр бригадаас Ваня Гальченко, тавдугаар бригадаас Оксана оржээ. Ваня энэ үед гуулин хөгжимд, гэхдээ сургуулилтын хоёрдугаар хэсэгт тоглож байлаа. Тэр хоёр дахь бүлүүрт бүрээг барьдаг боловч баярын өмнө сураад тоглоно гэх ямар ч найдлагагүй байлаа. Иймээс баярын бэлтгэлд бие сэтгэлээ нэлээд зориулна.

	Комиссын анхны хуралдаан дээр Соломон Давидовичийн тусламжгүйгээр сайн дурын уран сайханчдын үдэшлэг явуулах боломжгүй болох нь мэдэгдэв. Тэгээд комисс хэлэлцээ хийлгэхээр нэлээд эв дүйтэй нөхдийг томилохоор шийдсэн юм санж. Бүгдийн хүлээн зөвшөөрснөөр тийм хүн нь: Игорь Чернявин, бас номын санд хүртэл хүн хүний дуртай номыг сонгоод өгчихдөг Шура Мятникова нар байжээ.

	Соломон Давидович дээр очоод Игорь ингэж хэлжээ.

	— Манайд сайн дурын уран сайханчдын үдэшлэг болно... 

	Соломон Давидович түүнийг үгийг тасалж:

	— Чимэглэл хийж өгөх хэрэг үү? Би зөвшөөрч байна. Харин банзыг маань битгий сүйдэлчхээрэй. Ингэхэд үдэшлэг хэзээ болох юм?

	— Бүтэн хагас сарын дараа.

	— Энэ маш сайн хэрэг. Сайхан эхлэл. Би өөрөө ч гэсэн дуртайяа оролцмоор байна.

	— Соломон Давидович! Тэгье, тэгье. Бүгдээрээ оролцъё!

	— Би бол уран уншиж чадна. Бас бүжиглэнэ. Би та нарт нэг дэвхрэг бүжиг бүжье, хэ! хэ! Би залуу байсан үеэ үзүүлье! Чөтгөр ав!

	— Оксанатай юу?

	— Та нар юу гэж бодоов? Хэрэв Оксана гэвэл би айх хэрэг үү?

	— Тохиролцов шүү дээ!

	— Тохиролцсон, тохиролцсон!

	Соломон Давидович хөгжилтэй инээж, Игорь комиссыг баярлуулахаар гүйв. Маленький зуучлалын үр дүнг ихэд сайшааж:

	— Нэгд, Соломон Давидович өөрөө оролцоно гэдэг бол маш сонин зүйл болно. Хоёрдугаарт, бид банз, фанер, даавуу, цаас, чийдэн гээд тайз чимэглэлийн төрөл бүрийн хэрэглэлтэй боллоо гэсэн үг.

	Дахиад нэг долоо хоногийн дараа Соломон Давидовичийн хэрхэн оролцох тодорхой төлөвлөгөөг Игорь комисст тавилцуулжээ. Түүний төслийг бүгд хөгжилтэйеэ, инээлдэн угтжээ. Маленький нүдээ гялалзуулан бүгдийг сонсоод:

	— Тааж болмооргүй сайхан болжээ!

	— Ёстой санаанд ормооргүй юм.

	Ваня:

	— Элэг хөшмөөр юм!

	Оксана энэ төслийн зоримогт зүрхшээж:

	— Игорь, тэгэх хэрэггүй.

	— Оксана! Энэ гайхалтай сайхан болно! Соломон Давидович ч өөрөө сэтгэл хангалуун байх болно! Санаанд нь их таарна.

	Маленький нотолж:

	— Зүгээр, сайхан болж сэтгэлд нь таарна!

	Игорийг Соломон Давидовичтой уулзахаар явахад, Ваня түүнийг дагаад салсангүйд Игорь түүнд:

	— Нүд ээ! Чиний нүд болдоггүй шүү. Харцаа буруул.

	Ваня аргаа ядахдаа Соломон Давидовичтой ярьж байхдаа гараараа нүдээ таглана. Өөрөөр нүдээ нуух аргыг тэр олсонгүй.

	Игорийн саналыг Соломон Давидович баярлан угтав:

	— Борис Годуновын ганцаарын яриа?

	— Пушкиний!

	— Ойлгомжтой ярь л даа: Борис Годуновынх юм уу Пушкинийх юм уу? Битгий хольж хутгаад бай!

	— Пушкиний зохиол «Борис Годунов».

	— Зөв ойлголцохын тулд тэгж ярих хэрэгтэй. Үүнийг чинь чи Пушкиний зохиол — «Борис Годунов» гэж зарлах хэрэг үү?

	— Үгүй, та санаа зоволтгүй. Үүнийг чинь хөтлөгч зарлана. Тэгэх тусмаа сайн. Борис Годунов гэдэг чинь ямар жанжин бил ээ?

	— Хаан.

	— Тийм болог, хаан биш, хаан байсан хүн. Би нэг тийм юм санаж байна. Түүнийг нэг нь алдаг бил үү?

	— Үгүй, харин тэр өөрөө хаан хүү Димитрийг алдаг.

	— Тийм, би мэдэж байна. Ямар нэгэн эвгүй юм болдог байх. За, уншина.

	— Тэгээд бас дэвхрэх бүжгээ.

	— Оксанатай юу?

	— Яг түүнтэй.

	— Тэгвэл сургуулилах хэрэгтэй. Надад тэгж явах цаг зав бий гэж үү?

	— Соломон Давидович та сургуулилтад очих хэрэггүй. Энэ нь бүгдэд гэнэтийн бэлэг болог гэж бид бодсон юм. Цөмөөрөө зүгээр... сэмээрхэн... сургуулилж орхино.

	— Тайван бай!

	— Тэгээд бид тэнд үүнийг авчирлаа.

	— Энэ юу юм бэ?

	— Энэ бол үг нь!

	— Өө, үг нь юм уу? Их цэвэрхэн бичиж. Хэн ингэж сайхан бичдэг байна вэ?

	— Энэ Ваня Гальченко бичсэн юм.

	— Чи сайхан бичжээ. Чи яагаад дандаа инээгээд байгаа юм бэ? Чи ер нь наргианч хүн үү дээ?

	— Соломон Давидович, наадах чинь дандаа тийм байдаг хүн гэж Игорь хэлээд Ванягийн хөлөөс чимхэв. 

	Ваня зангаа жаахан засав.

	— Надад найдаж болно, би та нарыг хөөдөхгүй гэж Соломон Давидович салахдаа хэлэв. Тэр цааш нь: — Та нар надаас Соломон Давидович түүхий эд, суурь машин, хэв өгөөд орхи, засвар хий, бүгдийг алив гээд байдаг! Та нар харж л байгаарай.

	Баярт бэлтгэх ажил ид явагдаж байлаа. Бусад ажил үйлс ч өрнөж байв. Амралтын нэг өдөр шинэ заводын суурь тавив. Цэцгийн мандлын эгц өөдөөс харсан талбайн захад хэдэн өдөр нүх малтжээ. Хамтралын унаа хөсгөөр тоосго зөөж, нямбайлан хураана. Суурь тавих ёслол дээр Крейцер олон хүнтэй, түүний дотор өнөөх бүдүүн инженер Воргунов ирэв. Крейцер бүгдэд колонийг үзүүлэхэд, Воргунов юм үзэхээс дургүйцэж, Захаровын өрөөнд суугаад:

	— Суурь тавьснаар бүх ажил дуусахгүй. Зөвхөн эхэлж байгаа Манайхан түүнгүйгээр чадахгүй.

	— Петр Петрович «манайхан» гэж хэнийг хэлж байна вэ? 

	— Манай — Оросууд!

	— Та оросуудад дургүй юм уу?

	— Би саримстай ногоотой шөлөнд дуртай, оросуудтай ажилласан шиг ажиллахыг илүү үзнэ.

	— Сайн байна. Тэгээд хамтран ажиллая.

	— Харж л байя, Ганцхан нөхөр Захаров та энэ жаалуудаа тийм заводыг ажиллуулж чадна гэж үнэхээр бодож байна гэж үү дээ?

	— Үнэхээр тэгж бодож байна.

	— За, тийм байж, одоохондоо баяр ёслолоо хийх нь зүйн хэрэг.

	Ёслолын хувцастай хүмүүжигчид талбайд жагсаад тугийг ердийн баяр ёслолын байдлаар залж ирэв. Воргунов хонхрын ойролцоо зогсоод жуумалзана.

	— Танд таалагдаж байгаа биз дээ? гэж Крейцер түүнээс асуув.

	— Аятайхан байна. Энэ ч аргагүй эдний ажил. Сайхан!! Хөгжим, жигд жагсаал цөм гоё. Харин энд цахилгаан багаж хэрэглэлийн завод ямар хэрэг байна? Энэ хоёрыг хольж болохгүй.

	— Хослуулна, Петр Петрович. Хөгжим завод хоёр хөг нийлнэ. Таныг дээр нь бүтнээр нь нэмчихнэ!

	Воргунов дахин уруулаа памбайлгаж:

	— Үгүй. Михайл Осипович, тийм зугаанд би хөгшин хүн, намайг халчих.

	Нүхний ёроолд тоосго дэвсэж, шинэ заводын суурийг хэн, хэзээ тавьсныг бичсэн том бичгийг дээр нь тавив. Тэгээд тоосгоор даруулж хамгийн настай гэж Крейцер, колонийн хамгийн багачуудыг төлөөлж Ваня Гальченко хоёр шохойдов.

	Энэ өдөр арван цагаас орой арван хоёр цаг хүртэл Ваня Гальченко жижүүр хийж байв. «Унтах» дохио өгөх үед тэр харуулдаа зогсож байв. Хагас цагийн дараа шатан дээр хөдөлгөөн зогсож нам гүм болов. Ваня хонгилын гэрлийг унтраагаад, бүсээ чангалснаа, винтов буугаа тулж, үүдний танхимаар том том алхална. Арван нэг хагасын үед Захаров ажлаа дуусгаад Ванягийн дэргэдүүр өнгөрөхдөө:

	— Унтмааргүй байна уу? гэж асуухад:

	— Өглөө болтол зогссон ч болно гэж Ваня хариулав.

	— Сайн байна! Тайван амраарай... Чи хэнд жижүүрээ өгөх бил ээ?

	— Володя Бегунокт

	— Маргааш дохио хэн өгөх вэ?

	— Петька өгнө.

	— Сайн байна... 

	Захаров яваад өгөв. Ээлж солилцоход арван минут үлдээд байхад, хаалга аяархан онгойж, шар толгой цухуйж, ногоон нүдээр Ваня өөд сэжигтэй харснаа;

	— Би жаахан гадуур яваад... хотоос...

	Рыжиков хаалганаас зууран, үүдний танхимд орж ирснээ Ванягийн өмнө гуйвж, арчаагүйгээр гараа савлан:

	— Рапортдоо тэмдэглэ! Яасан ч яадаг юм бэ? Рыжиков гурван цаг хоцорч ирсэн гэж бич! Тэгээд яагаа вэ?

	Тэр үе үе бүдэрч, шатны бариулаас зууран мөлхөх шахам шатаар гэлдэрнэ. Ваня араас нь айсан байдлаар харна.

	Дээрээс шинельтэй Володяг гүйж ирэхэд Ваня түүнд шивнэж:

	— Рыжиков согтуу ирээд байна!

	— Рыжиков! Үгүй байлгүй!

	— Шал согтуу, гуйвж, унаад байсан.

	— Дүүрчээ! Түүнийг хөөнө дөө.

	— Хэрэв тэр, хэн харсан юм бэ гэвэл яана вэ?

	— Чи маргааш рапортоо бригадын дарга жижүүрт өгөх ёстой.

	— Хэрэв тэр худал! гэвэл яана.

	— Рапортын эсрэг маргадаггүй!

	
28. Цаасан дээрх төлөвлөгөө

	Арван нэгдүгээр сарын сүүлчээр цас оров. Багачууд энэ үйл явдлыг баярлан хашхирч, гараа дэрвэн удаан тэмдэглэнэ. Цэцэрлэгт хүрээлэнд цасаар шидэлцэж, цайз барьсан боловч, анхны цас бага орсон болохоор цайз барихад багадаж, бас тохиромж муутай байв. Тиймээс багачууд анхаарлаа цөөрөм рүү шилжүүлэв. Юу гэвэл, цөөрөм хөлдөхөөр колони гулгуурын талбайтай болно. Миша Гонтарь тэшүүр сайн ирлэдэг болохоор тэдэнд үнэд оров. Бусад слесариуд ирлэх боловч тэд бас захиалгад дараастай. Миша Гонтарь тавдугаар ангийн ахлагчийн хувьд дөрөвдүгээр бригадын жаалуудад үйлчилнэ.

	Бригад бүрд гурав гурван хос тэшүүр тавьж өгсөн боловч дөрөвдүгээр бригадынхны азаар, бусад бригадын том хөлтнүүдэд таарахгүй жижиг тэшүүрүүд бүгд тэдэнд ногдов. Сангийн тэшүүрээс гадна, удсан нөхөд хувьдаа тэшүүртэй, тэр ч байтугай Филька хоёр хос тэшүүртэй ажээ. Ирэх жил гэхэд та нарын хөл томорч, энэ жилийн тэшүүр таарахаа болино гэсэн нэрийдлээр Алёша Зырянский бүх тэшүүрийг бригадын болгох санал гаргав. Тэгээд дөрөвдүгээр бригадад арваад тос тэшүүртэй болсон нь хэрэгцээг бүрэн хангах аж. Харамсалтай нь цөөрөм хөлдөж өгдөггүй. Цөөрмийн эрэг нь цасаар хучигдаж, голдоо цэлэлзэж, зуных шиг үүл тольдоно. Зарим нь мөстөхөөс өмнө «тос» хөвнө гэж мэдэмхийрнэ. Гэвч жаалууд хэчнээн эргэлдлээ ч гэсэн тэр «тос» нь гарч ирэхгүй байв.

	Колонийн өдрүүд «орой» шиг болж: босож өглөөний цайгаа уугаад, гэрэл асаалттай үед ажлаа эхэлж, үдийн хоолоо нартайд идээд, дахиад дэнлүү, гэрлүүд асна. Өглөөд сэрэхэд хэцүү болж «үзлэгээс таван минутын өмнө» хүртэл унтах хүсэлтэн олширчээ. Өглөөний цайнаас өмнө сахлаа хусдаг ахмадуудад улам хүндрэлтэй байв. Сахлаа сайхан хуссан, үнэртэй ус ханхлуулсан амьтад, гэмтний дүр үзүүлж, бригадын дарга жижүүрийн нүд рүү харж чадахгүй хулчганана. Тэд бол колонийн ахмадууд учраас, бригадын дарга жижүүрүүд хөмсөг зангидахаас хэтрэхгүй. Алёша Зырянскийн жижүүр хийх өдөр бол бүр үзлэгийн өмнө сахлаа хусна. Гэвч Алёша сард хоёр удаа жижүүр хийдэг болохоор бусад үед арай уужуу амьдарч болно. Илюша Рудневийн жижүүрлэсэн нэг өдөр энэ амгалан байдал эцэс болов. Тэр бээр байнгын энхрий анхааралтай байдлаа орхилгүй, өглөөний үзлэгээр гэнэт илэрхий дайралт хийж, ариун цэврийн жижүүрийг сахлаа хусаагүй хүмүүсийн нэрсийг рапортод бич гэж тушаажээ. Шинэ соргог энэ арга хэмжээ маш хүчтэй сэтгэгдэл төрүүлж, үзлэг дуусмагц олон хүн савангийн хайрцгаа барьж хонгилоор гүйлдэв. Игорь Чернявин хүмүүжигч цолоо авсан өдрөөс эхлээд сахлаа арилгаж байх ёстой гэж өөрийгөө тооцно. Үүнийг азнаж болох боловч: нэгдүгээрт, сахлын хутга гэдэг догь эд; хоёрдугаарт, хүүхдийн колонид сахлаа сэрвийлгээд явах эвгүй; гуравдугаарт, Игорийн сахал нь шаравтар учраас нэг хуссаны дараа тун хачин эвгүй байдалтай болжээ. Рудневийн загнаснаас айсан Игорь бас сахлын хутга, алчуур, савангийн хайрцгаа шүүрэн авч угаалгын өрөө рүү хурдлав. Доор өглөөний цайны дохио өгч байв. Б хэсгийн угаалгын газар, унтлагын өрөөнд сахлын хутга шир ширхийж, яарсан, туршлага дутсан хоёроос болоод дусал цус бөнжгөнөн гарна. Руднев бригадын дарга нарын дотроос хамгийн залуу нь учраас түүний жижүүрийн үед хоол цайнд арван таван минут ч хоцроход онц юм хэлдэггүй аж. Гэвч өнөөдөр тэр ширүүлсэн болохоор, өглөөний цайн дээр ямар авир гаргахыг хэн мэдэх вэ. Энэ жаал, гуч шахам хашруудыг хоолгүй үлдээж чадахгүй байх гэсэн нэгэн зүйл тэднийг тайтгаруулна. Үнэндээ тун гунигтай, овжин явдал болов. Руднев шууд довтлоогүй боловч, Захаровын өрөөнд ямар нэг юм шулганалдаад байв. Ямар ч гэсэн Захаров гуанзны хаалганы бүр дэргэд үүдний танхимд өлгөсөн зурагт хуудсан төлөвлөгөөг үзье гэж боджээ. Энэ хуудсыг хоолны дохио өгснөөс таван минутын дараа Захаров судалж эхлэв. Тэр хуудасны өмнө ууцаа үүрэн зогсоод, дөрөвдүгээр бригадын жаалуудын цээжээр мэддэг тоо баримтыг анхааралтай уншиж байна. Арваад минутын дараа сахлаа хусаж, шархыг нь арилгаж чадсан ахмад хүмүүжигчдийн хөлийн чимээ шатаар пижигнэв. Тэд ганц ч минут саатаж, сандарсангүй. Тэдний шалмаг хөл нь хоолны өрөө рүү биш, гарах хаалга уруу залж, гар нь годосхийн ёсолж:

	— Сайн байна уу? Алексей Степанович!

	— Сайхан амрав уу? Алексей Степанович!

	— Алексей Степанович, сайн уу? гэнэ.

	Захаров хариу мэндлэх гэж өөрийн эрхгүй зурагт хуудаснаас эргэн харна. Игорь Чернявин хэсэг хүмүүжигч хаалгаар гарахыг дээд тавцангаас хараад, Захаровын дэргэд ирэнгүүт мэндлээд, хаалгаар гарч, цех рүүгээ явахаас өөр арга үгүй гэдгээ мэдэв. Хашаанд зогсон хоцорсон нөхдийнхөө сүүлчийг яаж хөглөхийг харж инээлдэхээр бөөгнөрөн буй нөхөд дээрээ Игорь давхиж очив. Дараа нь Захаров довжоон дээр гарч ирээд:

	— Дулаахан, сайхан өдөр байна. Михайл, чи хацраа яагаад эсгэчхэв ээ?

	Миша Гонтарь бөөгнөрсөн олон руу нүдээр ширвэн харснаа их данагар царай гаргаж:

	— Сахлаа хусах хэрэг гарах юм аа, Алексей Степанович,

	— Тэгвэл эсгэхгүй хусдаг хутга олж аваач. Тэр чинь түргэн, эвтэйхэн байдаг юм. 

	Өглөөний цайгаа уусан хүүхдүүд довжоон дээр гарч ирэв. 

	Нестеренко Захаровыг ажсангүй:

	— Миша, чи яагаад... Алексей Степанович, сайн байна уу? ... намайг хүлээсэнгүй вэ?

	Миша Гонтарь зарим асуултад тийм түргэн хариулж чаддаггүй аж. Захаров хавчуур шилээ засаад байшин руу оров.

	Игорь Чернявин хүмүүжигчдийн дунд зогсоод асуултаасаа болоод эвгүй юманд орох шахсан Нестеренкогийн өмнөөс зовно. 

	Гэвч Нестеренко дорхноо сандрахаа больж:

	— За, ийм хэрэг болдог байж! Гайгүй би жижүүр хийнэ. Тэгэхээрээ би эрхтэн, дархтанд та нарт нэг үзүүлээд өгье.

	Бригадын дарга жижүүр Илья Руднев довжоон дээр гарч ирээд, энэ хэрэгт өөрөө ямар ч хамаагүй юм шиг царай гаргана. Гайхан дуу алдаж:

	— Өглөөний цайгаа уугаагүй юу? Яагаад?

	Маргаашаас эхлээд хамгийн хүндтэй «ахмадууд» хүртэл багачуудын хамт өглөөний цайнд яаран явахдаа өөрийн ч эрхгүй өнөө тоонууд руу харна. Тэдгээр тоо нь:

	 

	Дөрөвдүгээр улирлын төлөвлөгөө - Төмрийн цех

	
		
				Тослуур

				 235 000 ширхэг

		

		
				235, 000 рубль

		

		
				Мод 

				боловсруулагчид

		

		
				Тасалгааны ширээ

				1400 ширхэг

		

		
				Зургийн ширээ
Түшлэгтэй сандал
Зураглалын мухар сандал

				1250 ширхэг
1450 ширхэг
1450 ширхэг

		

		
				180, 000 рубль

		

		
				 

				Оёдлын цех

		

		
				Дотуур богино өмд

				25 500 ширхэг

		

		
				Шалбуур өмд 

				8870 ширхэг

		

		
				Эрэгтэй хүний цамц

				3350 ширхэг

		

		
				Юүдэнтэй гадуур цамц

				4700 ширхэг

		

	

	 

	 

	70, 000 рубль

	Бүгд 485, 000 рубль

	 

	Энэ төлөвлөгөө бол маш шахуу, хүнд зүйл байлаа. Хүмүүжигчид гайхан шагширч:

	— Энэ төлөвлөгөө юу! Ёстой хэцүү төлөвлөгөө гэлцэнэ.

	Нэгдүгээр сарын нэгэн хүртэл сайхан, дараа нь хэцүү болно гэдгийг хуучин хашрууд мэдэж байлаа. Нэгдүгээр сарын нэгнээс эхлээд сонин хэрэг болно гэдэгт дөрөвдүгээр бригадынхан итгэл төгс байв. Комсомолын үүрийн хурал оройд хуралдаж Соломон Давидовичийг элдэв асуултаар шалгаана. Гэвч одоо Соломон Давидович «хөлөрч» тэвдэхгүй, төлөвлөгөөг яаж биелүүлэх талаар тодруулан ярихыг хичээнэ. Энэ үед бол тайван харилцааны үе билээ. Саяхан нийтийн хурал дээр Соломон Давидович:

	— Нөхөд хүмүүжигчид, та нарын хүсэл биелж, та бүхэн хэвтэй боллоо гэж мэдэгдсэн аж.

	Тэгэхэд нэг нөхөр:

	— Өнөөдөр хэдэн бил ээ? гэж лавлахад:

	Бусад хүүхдүүд:

	— Арван хоёрдугаар сарын гурван гэж хөндлөнгөөс хариулжээ. 

	Тэгэхэд нь Соломон Давидович:

	— Энэ чинь ямар хамаатай юм бэ? гэж сөргөжээ.

	— Бид одоо хэвтэй болсон нь чухал хэрэг. Бусад аар саар зүйл бол бага хэрэг. 

	Хүмүүжигчид инээлдэж, Соломон Давидовичид баяр хүргэж, алга нижигнүүлэн ташжээ. Олон хүүхэд инээдээ барьж чадахгүй, нөхдийн араар нуугдан хөхрөлдөнө. Дөрөвдүгээр бригадынхан: энэ үгийн шударга, ариуны талаар нэг юм хэлж магадгүй гэсэн шиг Алёша Зырянский өөд харна. Гэвч цаадах нь мөн л алга ташин, инээж байв. Соломон Давидович алга ташилтад сэтгэл нь хөдөлж гараа өндөр өргөж, цовоо сэргэлэн дуугаар:

	— За, хар даа: Үйлдвэрлэлд юм хийж өгөх хэрэгтэй бол би хэзээ ч хийгээд өгдөг шүү дээ.

	Энэ үг дахиад шуугиан дэгдээж, бүгдээрээ илт хөөрөлдөнө. Захаров, мөн Соломон Давидович өөрөө хөхөрнө. Рыжиков хүртэл инээж алга ташна. Бүх юм ингэж эв зүйгээр төгссөн явдалд Рыжиков хэвчин хүний хувьд сэтгэл хангалуун байв. Хэв бол түүнд их ач холбогдолтой ажээ. 

	Үнэнийг хэлэхэд өнгөрсөн сард Рыжиковт эвгүй явдал олон тохиолджээ. Левитиний хэрэг явдлын дараа Руслан Горохов хүртэл улаан нүүрэн дээр нь:

	— Чи намайг зүгээр байлгаж үзээрэй! Дэмий шүү! Би чамгүйгээр амьдарч чадна гэж агсарсан гэдэг. Дараа нь Ваня Гальченкогийн рапортын мөрөөр бригадын дарга нарын зөвлөл дээр бас чичлүүлжээ. Гэхдээ энэ бүхэн цөм өнгөрч. Бригадын дарга нар Рыжиковын талаар яагаад ч юм бэ хайхрамжгүй ганц нэг юм ярьсан нь эвгүй санагджээ. Тэгээд Зырянский нийтлэг санааг илэрхийлж:

	— Рыжиков ер нь тааруухан, мунхаг хүн. Гэхдээ хүлээе. Үүнээс тааруухан нь хүртэл хүн болсон юм. Биднийг завод, гурван зуун мянган рубль, өрнүүн амьдрал хүлээж байна. Тэгэхэд энэ хот орж, архи уугаад колонид согтуу ирж байдаг. Үүнийг ямар хүн гэх вэ? Ярьж л чадна! Тотийг ч сургаж болно. Харин тоть бол архи уудаггүй. Харж л байя. Салам тавиулах цаг ирнэ гэдгийг Рыжиков чи мэдэж байгаарай.

	Рыжиков тэдний дунд гараа цээжин дээрээ тавиад эргэн хавчиж, ам тангараг өгч, буурьтай итгүүлэх царай гаргахыг чармайна. Воленко дахин түүнийг өмгөөлөн:

	— Рыжиков салан амьдралд дассан хүн, түүнээс бүрэн салж чадахгүй байна гэдгийг ойлгох хэрэгтэй. Үүнийг жаахан хүлээмээр юм. Шийтгэлийн үнэ цэнийг мэддэггүй хүнийг шийтгээд ч утга алга. Тэгээд та нар харж байгаарай.

	Тэдгээр бригадын дарга нарын зөвлөл тогтсон зүйлгүй, «харъя» гэсэн үгээр халхавч хийгээд Рыжиковыг зүгээр тавьж орхижээ.

	Үүнээс хойш Рыжиков уруулган явах болж, хэнтэй ч үл ярилцана. Харин цутгах цехдээ бол «мал шиг» зүтгэнэ. 

	Соломон Давидович түүнийг маш их магтаж:

	— Хэрэв бүгдээрээ Рыжиков шиг ажилладаг бол манайх гурван зуун мянга байтугай, хагас саяын хуримтлалтай болно. Ёстой алтан гар гэнэ.

	
29. Борис Годунов

	Баяр маш сайхан болж өнгөрөв. Олон зочид ирж оройн зоог барьж, колонид халуун дотно, баяр жавхаатай, аз жаргалтай байв. Трамвайны буудал хүртэл замын дагуу Данил Горовойн хариуцаж асаасан түүдэг галууд дүрэлзэнэ. Эдгээр галуудын дундуур зочид зарим нь унаа хөсгөөрөө, зарим нь явган явж өнгөрнө. Хаалганы дэргэд тэднийг жижүүрүүд угтаж аль нэг бригадын нэрийн өмнөөс үзвэрийн билет, зоогийн урилга зэргийг гардуулна.

	Хүмүүжигчид зочдод унтлагын өрөө, клуб, ангиудаа үзүүлж, өмнөх нэг улирлын зурагт хуудсан төлөвлөгөө үзүүлж тайлбарлав. Гэвч цехүүдээ үзүүлсэнгүй. Үдэшлэгийн оргил нь нарийн эгзэгтэй хөгжөөнтэй тоглолт байлаа. Дуу дуулж, уран уншигчид шүлэг уншиж, акробат тоглов. Багачууд «Майн нэгэнчүүд Европоор аялсан нь» нэртэй тоглолтоо үзүүлэв. Энэ тоглолтод Ваня Гальченко оролцсон боловч гол дүрийг Филька Шарий үүрчээ. Филька Макдональдын4 дүрд тоглосон аж. Энэ бол онцгой сонин тоглолт байлаа. Багачууд шил шилээ харж зогсоод, тайзны гэрэл унтрахад, тэд гар дэнлүү асаахад зочид, хүмүүжигчид бүгд алга ташив. Үлээвэр хөгжимд «галт тэрэгний» хөдлөх дохио тоглоно. Энэ хөгжмийн аян доор багачууд аялалдаа явцгаав. Тэд замдаа Пилсудский5, Муссолони18, Макдональд нар болон бусад «зүтгэлтнүүдтэй» уулзаж ярилцана. Тэд бүгд өөрийн ажил үйлээр гайхуулан сайрхах боловч баруун Европт юу болж байгааг сайн мэдэх майн нэгэнчүүдийг маллан хуурна гэдэг тийм ч амаргүй ажээ.

	Соломон Давидовичийн тоглолт их сэтгэгдэл төрүүлэв. Түүнийг шинэ хүрэн костюм өмсөөд тайзан дээр гарч ирэхэд, хөтлөгч Санчо Зорин:

	— Пушкиний «Борис Годунов» найраглалын хэсгээс Соломон Давидович уншина. Нягтлан найруулсан Игорь Чернявин гэж зарлав.

	Нэгдүгээр эгнээнд сууж байсан Крейцер Захаров тийш бөхийж чихэнд нь:

	— Пушкиний зохиолыг Чернявин редакторласан гэж юу гэсэн үг вэ?

	— Санаатай тэгсэн байх.

	Соломон Давидович хөмсөг атируулан уран тодоор:

	 

	Өндөр дээд тушаалд хүрээд, би 

	Өнөө зургаа дахь сардаа тайван суунам... 

	 

	Крейцер шүднийхээ завсраар сийгүүлж:

	— Сайхан золигууд!

	Соломон Давидович цааш нь үргэлжлүүлэн:

	 

	Аз жаргалаа умартан байж

	Ард түмэндээ зүтгэнэм, би 

	Ажил бүтээл маань цех бүрд. 

	Амжиж байвал тайвшрах сан

	 

	Олон хүмүүжигч суудлаасаа босжээ. Дуугүй дүнсийх тэдний нүүрэнд, гайхан биширсэн байдал илт. Захаровын дэргэд сууж байсан багш эмэгтэй Недажда Васильевна бодлогошрон инээмсэглэнэ. Захаров нүдээ хагас анин анхааралтай сонсоно. Крейцерийн нүд гялалзаж, тайзан дээр болж буй зүйлийг ажиглан, хүзүүгээ гүрдийлгэжээ. 

	Соломон Давидович их чармайн чанга дуугаар:

	 

	Суурь машиныг тэдэнд авчирч,

	Суудал ажлыг олгож өгөв 

	Адтай золигууд намайг шоглож 

	Адгийн залхуу гэж хараан зүхнэ!

	 

	Хүмүүжигчид тэсэж ядан, суудлаасаа босож уншигчийг алга ташилтаар шагнана. Тэдний нүүрэнд жинхэнэ гоозүйн таашаал бахдал илэрнэ.

	Соломон Давидович тэсэж ядан инээмсэглэхэд, сонсогчдын бишрэлийг улам хүчтэй болгов. Тэр сэтгэл догдлон үргэлжлүүлэхэд, үзвэрийн танхимд, шинэ сонин юу гарахыг хүлээн нам гүм болно.

	 

	Дуулгавартай цутгагчдаа хордуулж

	Дугтуйтай булаа нугасалж 

	Амьтай амьгүй бүхнийг, нууцаар 

	Адалж байлаа, би чинь.

	 

	Хүмүүжигчид ямар нэг зүйл хашхиралдаж, чанга инээлдэн алга таших нь улам нэмэгдэх дуу шуугианд юу болж байгааг ойлгоход бэрх байлаа. 

	Крейцер бусдаас илүү хөхөрч, Захаровт хандан:

	— Тэр редакторыг гэсгээх хэрэгтэй. Ингэж болох уу?

	Соломон Давидовичийн царай улайж, халзан толгой нь гялалзан, шинэ, костюм нь гялтганан, гараа үзэгчид тийш сунгаж:

	— Дуусгах бололцоо олгоно уу?

	Хүмүүжигчид чимээгүй болов. Соломон Давидович урагш нэг алхаад гараа зүрхэн дээрээ тавьж нүдээ бүлтийлгэн:

	 

	Зүггүй жаалуудыг харахад 

	Зүрх түгшиж, толгой эргэнэ. 

	Харсан зүг рүүгээ зугтах юм сан! 

	Хайрлах юм, мөнгөгүй амьтдыг!

	 

	Тэр ингэж толгой гулдайн тун даруу дуусгав. Жүжигчнийх шиг мөртөө тийм даруу байдлыг үзэгчид удаан тэсвэрлэж чадахгүй байлаа.

	Үзэгчдийн гайхан биширсэн баяр хүргэлтэд Соломон Давидович хариу инээмсэглэж, дараа нь бардам байдлаар цэх зогсоод үзэгчид алга ташин хашхиралдаж байсан болохоор ганц хуруугаа дээш өргөж, дахин мэхэсхийв. Хөшиг хаагдав.

	Завсарлагаар Соломон Давидович нэгдүгээр эгнээ рүү дөхөж ирээд, хүмүүжигчдийн баяр хүргэлтэд ихэмсэг хариулж, тоомсоргүй инээмсэглэж, Крейцертэй гар барив.

	— За, ямар болов? Энэ алга ташилтыг!

	— Соломон Давидович, та сонс! Цаад золигууд чинь танаар тоглоом тохуу хийсэн байна!

	— Хуурсан гэж үү!

	— Танд шал өөр үг бичээд атгуулж орхиж.

	— Өөр үг ээ! Үгүй байлгүй. Надад үг нь энэ байна.

	— Ай, яа, яа! Муу золигууд! Хар даа, өнөө Борис Годунов чинь Майн нэгний нэрэмжит колонийн үйлдвэрийн тухай ярьж байдаг. Сонин юм даа!

	— Нээрэн үү?

	— Хар даа: «Суурь машиныг авчирч, цутгагчдыг хордуулав». Энэ бол Борис Годунов биш, Соломон Давидович та өөрөө байна. Золигийн жаалууд... 

	— Тэгээд Пушкин, ингэж бичээгүй хэрэг үү?

	— Миний бодоход: Пушкин цуст жаалууд гэж бичсэн байдаг. Энд зүггүй жаалууд гэжээ.

	— Нээрэн цаадуул чинь ичдэггүй золигууд!

	— Пушкин цутгагчдын тухай юу гэж бич ээ вэ?

	— Цутгагчдын тухай? Тэд түүнд ямар ч хамаагүй. Тэр чинь зуун жилийн өмнө нас барсан.

	Соломон Давидович үнэхээр эгдүүцэн:

	— Өө, муусайн ичгүүргүй золигууд! Би одоохон яваад! Та нарыг уу! гэж занаад Соломон Давидович хөшигний араар гүйн оров. Зарим нь түүнээс зугтах гэж оролдсон боловч, тэр ерөнхий редактор Игорь Чернявиныг барьж авав.

	— Нөхөр Чернявин, чи яасан ичдэггүй хүн бэ?

	— Яагаа вэ?

	— Пушкин огт өөрөөр бичсэн байна.

	— Энэ бага хэрэг. Мейерхольдын яаж найруулдгийг та мэдэх үү?

	— Ямар Мейерхольд?

	— Москвагийн

	— Тэр чинь бас үйлдвэртэй юү?

	— Ямар гээч! Биднийх бол бас ч гэж Пушкинийхтэй төстэй байна. Түүнийх бол шал өөр. Тийм маяг нэвтэрч байна!

	— Маяг загвар гэдэг яах вэ байж болох зүйл. Харин энд цутгагчид ямар хэрэг байна вэ?

	— Яагаад хэрэггүй гэж! Борис Годуновын үед цутгагчид байгаагүй гэж та бодож байна уу? Тэгвэл зэвсэг хэн хийдэг байсан гэж та санана вэ?

	— Тэд буу зэвсэг хийдэг байсан байж болно оо. Гэхдээ тийм утаа байсан юм уу?

	— Юу байгаагүй гэж! Тэр үед агаар сэлгэгч гэдгийг мэддэг байсан биш!

	— Тэд мэддэггүй байсан байж болно.

	— Аятайхан болсон шүү дээ, Соломон Давидович! Бүгд

	их таалсныг та хар аа биз дээ. Одоо удахгүй бүжиглэнэ.

	— Одоо би бүжиглэхээс айж байна. Дэвхрэг бүжиг гэж бичсэн байдаг. Гэтэл энэ чинь Мейерхольдийнх байвал яана.

	— Нээрэн, дэвхрэг бүжиг шүү!

	Соломон Давидович инээж, зангидсан гараа сэгсэрч:

	— За, золиг, яадаг юм бэ! Тэр бүжгийг чинь хийнэ. 

	Соломон Давидович Крейцер дээр эргэж ирээд, түүнийг тайвшруулан:

	— Би тэднийг баахан зэмлэв. Тэгсэн чинь одоо цөм ингэж найруулдаг болсон гэж байх юм, Москвагийн хэн ч гэнэ ээ, Мейерхольд гэнэ үү, тэр бас тэгж найруулдаг гэнэ ээ. Тийм маяг гарсан юм шиг байна.

	Крейцер, Соломон Давидовичийг тэвэрч, дэргэдээ суулгаад:

	— Үнэн! Ер нь аятайхан болсон шүү!

	Арван таван минутын дараа Соломон Давидович украинд нутагшсан казак үндэсний хувцастай, өргөн халхгар өмдтэй, зэгэл саарал малгай өмсчихсөн тайзан дээр дэвхрэг бүжгийг жинхэнэ ёсоор «буулгаж» байв. Хөнгөн нарийхан Оксана түүний тахтай гутлын товшилтыг гүйцэхгүй шахам байна, Соломон Давидович яггүй бүжигчин болоход эргэлзэх зүйлгүй болсон учир одоо хүмүүжигчид ямар ч тохуурхах юмгүй, үнэхээр алга ташна. Өвгөн хүний зоримог бөгөөд бас ч чадалтай суултад хэтрүүлэггүй хошигнол, амьдралыг хайрлах хайр байлаа. Доктор Колька бүжгийн дараа тайзан дээр харайж гарч ирээд чангаар:

	— Харав уу? Одоо над руу битгий зүрх гээд гүйгээд байгаарай!

	Соломон Давидович уйтгартайяа инээмсэглэн:

	— Запорожчууд үхэн үхтлээ энэ бүжгийг бүждэг, зүрх нь зүгээр л байдаг. Харин та тэдэнд үйлдвэр даалгаад тавивал таны өвчтөн олноор нэмэгдэнэ. Энэ хоёрын заагийг та ойлгохгүй байна гэв.

	
30. Хулгай

	Баярын нөгөөдөр Игорь Чернявин пальтогоо авах гэж өглөө өлгүүрт гүйж ирэв. 205 дугаартай дэгээ хоосон, пальто нь байхгүй байв. Хажууд нь Миша Гонтарь пальтогоо авч байжээ.

	— Миша миний пальто байдаггүй шүү.

	— «Байхгүй» гэж юу гэсэн үг вэ?

	— Миний өлгөдөг номер хоосон байна.

	— Нэг нь андуураа биз. Сайн хайгаач.

	Игорь үдийн завсарлагаагаар бүх пальтог шүүж үзэв. Пальто болгоны захны дотор талд дугаар оёсон боловч, хоёр зуун тав нь байсангүй. Тэр энэ тухай бригадын дарга жижүүр Брацанд хэлжээ. Жижүүр түүн рүү эгдүүцэнгүй хараад:

	— Тэгээд, чинийхээр бол, хулгай ав аа юу?

	— Би бүх дугаарыг шүүж үзлээ. 

	— Дахиад үзэх хэрэгтэй. Тэр хаачив гэж дээ?

	Брацан ингэж хэлээд сэтгэл гонсгор эргэв.

	Ажлын дараа тэр өөрөө Игорийг эрж олоод:

	— Пальто чинь байдаггүй юу?

	— Байдаггүй.

	— Дөрөвдүгээр бригадын Новакийн пальто бас алга болж.

	— Хулгайлж орхи оо юу?

	Брацан юу ч дуугарсангүй. Энэ үг түүнд таалагдаагүй нь илэрхий байв.

	Орой Игорь бригадын дарга нарын рапортод очив.

	Брацан мэдээлэхдээ:

	— Нөхөр эрхлэгч! Урьд шөнө өлгүүрээс Чернявин, Новак хоёрын пальтог хулгайлсан байна. Захаров жирийн зангаар гараа тайван өргөн ёсолж «Болно» гэж хариулав. Тэнд байсан бүх хүн «ерийн журмаар» бригадын дарга жижүүрийн рапортод ёслов. Гэвч өнөөдөр энэ рапортын байдалд ямар нэгэн онцгой зүйл байх шиг: хүмүүсийн царай баргар, хэн ч инээмсэглэж, хурц цэцэн үг хэлэхгүй, сүүлчийн хүний рапортын дараа колонид ердийн үдшийн байдал бий болдог нь ч алга юм шиг. Үнэхээр Захаров, сүүлчийн рапортыг хүлээн аваад сандал дээрээ түргэн суугаад хавтаснаас ямар нэгэн бичиг гаргаж, кабинетдаа ганцаараа байгаа юм шиг, шанаа тулан суугаад өнөөх бичгээ уншиж гарлаа. Кабинетад нь гуч шахам хүмүүжигч таг дуугүй, хөдлөлгүй зогсоод, түүн рүү харна. 

	Нестеренко Брацанд шивнэж:

	— Чи хэнийг сэрдэж байна вэ?

	Нестеренкогийн асуултыг бүгд чих тавин сонссон боловч, пальто алга болж, авсан хүн нь мөр огт үлдээсэнгүйг бүгд мэдэж байв. Гэхдээ Брацан жижүүр болохоор өдрөө хариуцах учиртай, тэгэхээр Нестеренкогийн асуултад хариулах ёстой. 

	Брацан үүнийг ойлгож байсан учир чангаар:

	— Арван хоёроос найм хүртэл дөрвөн хүн жижүүр хийсэн. Тэднийг сэрдэж болохгүй. Лобойко, Грачев, Соловьев, Толенко цөм манай бригадынхан. Тэдний хэн нь ч аваад явахгүй гэдгийг би баталж чадна. Өөр нэг зүйл гэвэл: Өлгүүрээс өдрийн жижүүрийн хажуугаар гарахаас ондоо зам байхгүй. Тэгэхээр цонхоор, салхивчаар байж таарна. Харин яаж? Тэндхийн салхивч маш жижиг болохоор пальто түүгээр багтана гэдэг тун хэцүү. Би өнөөдөр туршиж үзсэн. Мэргэжлийн хүн л хийж. 

	Захаров цааснаас нүдээ салгалгүй:

	— Өнөөдөр тайван нойрссон уу?

	— Шалгаж үзсэн. Зохих ёсоор тайван байсан. Өдрийн жижүүрүүд хүртэл ярихдаа шөнө байшингаас хэн ч гараагүй, хотоос хамгийн сүүлд Зырянский, арван нэгэн цагт, таны тушаал ёсоор ажил хөөцөлдөж яваад ирсэн. Ийм хэрэг болж... Хэрэв ганц пальто алга болсон бол... нэг газар мартчихаа биз гэх сэн. Өөр өөр бригадаас хоёрын хоёр пальто, бас Чернявин, Новакийг бараг мэдэхгүй.

	— Торский, одоохон миний өрөөнд, нууц зөвлөгөөн зарла.

	— Гүйцэтгэе.

	Кабинетад зөвхөн бригадын дарга нар үлдэв. Хүмүүжигчид яваад дууссаны дараа, зөөлөн сандлынхаа түшлэгийг налж:

	— Юу бодож байна, ярь даа.

	Торский нөхдийнхөө дунд буйдан дээр суугаад, эхлэн гараа дэлгэн:

	— Ярихад бэрх. Ямар ч үндэслэлгүй болохоор сэрдэнэ гэдэг аюултай. Одоохондоо итгэж болмооргүй нөхдийн жагсаалтыг би гаргалаа. Яах вэ, арван есөн хүн гарч байна. Нийтэд мэдэгдэх хэрэггүй: Хоёр пальто бага хэрэн. Нэг нь хулгайч гэхэд, арван найм нь насан туршаа гомдох болно. Энэ бол их гай. Шөнө чи ийш тийшээ гарсан уу?.. гэх мэтээр хэнээс ч ганц ч юм асууж болохгүй нь... 

	— Хэнээс ч асууж болохгүй гэж Захаров эгдүүцэв.

	— Болохгүй л гэж бодож байна.

	Зырянский буйдангийн ирмэг рүү дөхөн:

	— Би бол ингэж хэлмээр байна. Нэгд, пальто шөнө алга болоогүй, өглөөгүүр бүгдээрээ хувцсаа өмсөж байхад алга болж. Тэр нөхөр ичгүүр сонжуургүй загнаж. Бүхний нүдэн дээр хүний пальто аваад өмссөн хэрэг. Чернявин өлгүүр лүү орж явахдаа түүнтэй тааралдсан байж болно. Хэрэв баригдвал хэлэх үг амархан: андуураад өмсөж орхиж, энд чинь нэг их ноцтой юм юу байна.

	— Тэгвэл ганц биш, хоёр пальто шүү дээ.

	— Хоёр, манай Новакийн пальто бол тэнд гурван хоног өлгөөтэй байсан. Тэр пальтогоо өмсдөггүй, цех рүү гүйгээд орчихдог. Ер нь энэ багачууд тэгдэг улс. Тэгэхээр Новакийн пальтог өмнө нь, магадгүй уржигдар ч дэлссэн байж болно. Тэгээд хэн ч мэдээгүй.

	— Чиний зөв ч байж болох юм гэж Нестеренког эхлэхэд, Зырянский түүн рүү ширүүн харж:

	— Хүлээж бай, би үгээ дуусаагүй байна. Тэр пальтонууд чинь өдийд колонид юм уу, тосгоны нэг айлд бий. Гэхдээ би бол тосгонд биш, эндхийн албан хаагчдын юм уу, магадгүй барилга дээр ажиллаж буй ялтангуудын хэн нэгэнд бий гэж бодож байна. Өөрөөр байж таарахгүй, хот руу пальто чирээд явахгүй: баригдана, бас цаг хугацаа шаардагдана; ажлын өдөр болохгүй. амралтын өдөр хот орох замд манайхан олон байдаг. Тэгэхээр хоёр пальто одоо энд, манай дэвсгэрт байгаа.

	Бүгд дуугүй байна. Зырянскийн зөв юм шиг. Гагцхүү Нестеренко яльгүй эргэлзээ гаргаж,

	— Алексей бараг чиний зөв. Гэхдээ Чернявины пальто баруун жигүүрт, Новакийнх зүүн захад өлгөөтэй байж. Чи өмсөөд гараад явчхаж гэж байна. Тэгсэн ч байж магадгүй, тэгээд эргээд пальтогүй орж ирсэн, манайхны олон хүн тэгж гүйж явдаг, ялгахын аргагүй. Харин хэмжээг нь яах вэ? Чернявины пальто таарлаа гэхэд Новакийнх хавьтахгүй. Тиймээс хоёулаа байсан гэмээр. Гэхдээ хоёулаа байж таарахгүй гэж Воленко намуун хэлэв.

	— Яагаад болохгүй гэж?

	— Учир нь манайд тийм гар нийлсэн хулгайч байхгүй. Ганц хүнийг бол сэрдэж болно. Хоёулаа нийлж хулгайлах хүмүүс манайд байхгүй.

	— Воленко зөв хэллээ. Ганц хүн гэж Торский зөвшөөрөв. Тэгээд тэр яаж авч гарсан юм бэ, Зырянский ярьсан шиг юм уу, бүү мэд. Воленко, танай Рыжиковын талаар чи юу гэж бодож байна вэ?

	Ингэж анхны хүний нэр гарав. Бригадын дарга нарын царай анхааралтай төв болов. Воленко нэг агшин бодолхийлснээ:

	— Манай бригадаас жишээлэхэд Горохов юм уу, Левитин гээд өөр хэн нэгийг сэрдэж болно. Харин Левитин сүүлийн үед өөр ажилтай байгаа: яагаа вэ, өнөө зурвасаас болоод, Алексей Степанович түүнийг нэг сар цэцэрлэгийн замыг цэвэрлэх шийтгэл ногдуулсан. Тэр нүглээ наманчлах гэж чармайж, ажлаа их махруун хийж байгаа, тэгэхээр хулгай хийх гэж явахгүй. Горохов углуурга гаргагчийнхаа тухай их бодож байх шиг, углуурга гээд шинэ төлөвлөгөө түүний толгойд эргэлдэж байдаг. Машинд олон үзүүр оруулах бас нэг төхөөрөмж хийж буй. Ийм их ажилтай хүнд хулгай хийх зав байх уу? Үгүй ээ.

	— Горохов хулгай хийхгүй гэж Торский энгийнээр хэлэв.

	— Рыжиков яах вэ? Рыжиков магадгүй, тэр чинь хүний мөсгүй амьтан. Гэхдээ түүнд мөнгө хэрэггүй. Тэр одоо колонид хамгийн их цалин авч байгаа. Сүүлийн цалингаас түүнд далан рубль цэвэр үлдсэн, тавийг нь хадгаламжийн кассад хийгээд, үрчихнэ гээд дэвтрээ өгсөн. Тэр ахиухан мөнгөтэй ажил хийх тухай л боддог. Түүнд хулгай хийх хэрэг юу байна вэ? Тэгээд Рыжиков шинэ хүн, таних хүн ховор, туслагчгүй яаж ч чадахгүй.

	— Тайвшир, Рыжиков өөртөө юу хэрэгтэйг мэднэ ээ. Харин чи өөрөө мэдэхгүй.

	— Мэдэх нь арай эрт байна гэж Нестеренко сунжруулав.

	— За, нэгдүгээр бригад тийм байдаг байж. Левка танайд юу байна вэ?

	Хоёрдугаар бригадын дарга Поршнев аз жаргалтай, магадгүй, колонийн хамгийн аз жаргалтай хүн. Тэр байнга сайхан сэтгэл, сайхан зантай, амьдралд сэтгэл нь тэнүүн, хэзээ ч «бухимддаггүй», ямар ч ажил бариад авлаа гэсэн гартаа оруулж чадна. Одоо тэр зөвхөн мөрөө хөдөлгөн:

	— Надад тийм хүн хаанаас байх вэ? Тэд найдвартай, үнэнч... 

	— Бүгдээрээ юу?

	— Надад нотлох юм алга. Тэр өөрсдөө нэг нэгийгээ яаж чулуу хөөлгөдгийг та нар мэдэх байх.

	Поршневыг колонид бүгд онцгой, дотно хайраар хайрлана. Түүний дөлгөөн харцанд нь байнга илрэх баясгалан, хар хөмсөгний нь хөдөлгөөн, зузаан уруулынх нь инээмсэглэлийг харахад тааламжтай байдаг ажээ. Поршнев уруу харахад албаар нэг бригадад цуглуулж орхисон юм шиг хоёрдугаар бригадын арван долоон хөвгүүд аргагүй санаанд бууна. Тэд бүгд арван зургаатай, ёстой тоолбол, нас чацуу, төөлбөл нуруу чацуу улс. Бас царайлаг, гол нь ажилдаа их махруу, түүндээ баяр баясгалантай явдаг хүүхдүүд. Хоёрдугаар бригадын бараг бүх хүүхэд машин цехэд харуулдах, хэмжих болон бусад суурь машин дээр ажилладаг. Үйлдвэрлэл нь наргиан шуугиан дунд, маш ажил хэрэгчээр явагдана.

	— Тийм ээ, хоёрдугаар бригадад сэрдмээр хүн алга гэж Нестеренко хэлэв.

	Бусад бригадад сэжиглэмээр нэр гарсан боловч нэг нь номын шуналтай, нөгөө нь хөгжимд хамаг цагаа зардаг, гурав дахь нь загварын дугуйланд явдаг, дөрөв дэх нь Маленькийн найз, тав дахь Колька — докторын дагуул, зургаа дахь нь газарзүйн хичээлд гаргуун цөм сайн хүүхдүүд шиг.

	Тав, арван нэгдүгээр бригадынхан ийм нэрд муухай зүйлийг дурсах ч хүсэлгүй байв. Тэгээд аравдугаар бригадыг шүүрдээд Рудневийг өөрийг нь л дардахгүй бол тэднийд өөр хүн байхгүй гэдгийг сонсоод зөвлөгөөнийхөн дуу шуу орж, Захаров:

	— Чөтгөр ав! Манайхан чинь тун сайн хүмүүс юм аа! гэв. Бригадын дарга нар буйдан дээрээ бүгд шахалдан суугаад баярлалдан инээлдэж, өглөө болтол хуралдсан ч бэлхэн байгаа юм шиг байв.

	Нестеренко сэтгэл хангалуун байдлаар алгаа үрж:

	— Алексей Степанович, манайхан чинь гаргууд сайн улс.

	Захаров ширээнийхээ араас босож, ямар нэгэн бичгийг цонхны тавцан руу чулуудаад гараараа дарж бодлогоширсноо:

	— Тэгвэл нэг болохгүй хүн гарч байгаа байж. Түүнийг эрэх хэрэггүй. Хоёр шинель гэдэг бага хэрэг. Цаашид юу болохыг нь харья. Магадгүй, энэ нь тэр хүний сүүлчийн хулгай байж болох юм. Бригаддаа энэ хулгайн тухай юу ч битгий дурсаарай. Ямар ч хулгай гараагүй юм шиг байгаарай. За юу? 

	— Тэгье, Алексей Степанович.

	— Тэгээд дадсан хүн байж болно шүү дээ! гээд Захаров ивээнгүй байдалтай инээмсэглэв.

	— Витька, маргаашийн дотор Чернявин, Новак хоёрт шинель тавьж өг гэж хэлээрэй.

	Бригадуудад ганц ч хүн унталгүй, дарга нараа эргэж ирэхийг хүлээж байв. Воленко унтлагын өрөөнд сүрхий дүнсгэр орж ирэв.

	— За, яав, олов уу? гэж Садовничийг асуув.

	— Бид шал өөр юмны тухай...

	— Олоогүй юу?

	— Яаж ч олох юм билээ. Нэг л хүн байна... 

	— Чөтгөр авмар. Барих юм сан!

	Рыжиков халаасандаа гараа хийгээд, унтлагын өрөөний гол дунд зогсож, хөгжилтэй инээмсэглэн:

	— Цалин мөнгөнөөс болж буй хэрэг.

	— Яагаад? гэж Садовничийг сонирхоход: 

	— Би бол их авдаг. Бусад нөхөд атаархдаг. 

	Руслан Горохов Рыжиков уруу анхааралтай хараад:

	— Хэн чамд атаархаж байна?

	— Горленко, Толенко, Васильев, бас энэ Гальченко, Бегунок гээд хоолныхоо мөнгийг ч дарж чаддаггүй хүмүүс бий шүү дээ.

	Горохов нүдээ анивчин:

	— Чи Бегунокийг хардаж байна уу?

	Рыжиков тийнхүү хурц харцнаас далдирч:

	— Би тэгж бодоогүй.

	Тэр яарамгүй ор луугаа очив. Руслан түүнийг дагуулан харж байснаа, хажуугаараа хөрвөөнө.

	— Юу гэж хараад байгаа юм бэ? гэж Рыжиков гэнэт эргэж хараад эгдүүцэв.

	— Чи ч сайн хүн дээ! Надад их таалагдаж байна! гэж Руслан бувтнав.

	Воленко нэг доош харснаа, дахин Рыжиков Руслан хоёр луу анхааралтай хараад, уруул нь татваганав.

	
31. «Дюбек» тамхи

	Дөрөвдүгээр бригадынхан бол хоёр пальтоны учрыг олохгүйгээр санаа нь амрахгүй хүмүүс. Энэ бригадын гунд ямар зөвлөгөөн болж, ямар ажиллагаа явагдаад байгааг Захароваас өөр нэг ч хүн колонид үл мэднэ. Бригадын дарга жижүүрүүд ажигласан байж болох боловч, энэ нь зөвхөн жижүүр хүний амин сонирхлоор ажээ. Энэхүү алдарт «ялагдашгүй» бригадын гишүүд хоёр онцлогийг шохоорхдог байв. Нэг талаас тэд «vorte» (чанга)-гээр ярих тун дуртай улс. Хамгийн нууц яриаг хүртэл, хэн нь юу ярьж байгааг ойлгоход бэрх чанга ярилцана. Заримдаа тэд нүдээрээ маш нууц ирмэлцэх боловч, голдуу тэдний хашхирах дууг барьж тогтоох арга үгүй. Арай ахмад хүмүүс хэн нэгнийгээ дуудах шаардлага гарвал өнөө хүн маань ойр хавь байна уу? гэж ийш тийш харна. Жаалууд бол харааны эрч хүчийг ийм зүйлд зарах дургүй, бас цагтаа харам, тэгэх тусмаа өөрийн мэдэлд өнөө нийтлэг дуу хоолой гэдэг цангинуулах багаж, хэрэглэл байна, Иймээс хэрэгтэй хүнээ урихад тун амар: шатны тавцан дээр юм уу, цэцэрлэгт хүрээлэнгийн төв зам дээр гараад нүдээ анивчин, хүчиндээ бараг суун алдаж байдаг чадлаараа:

	— Володька - а - а!!! гэж хашхирна.

	Дараа нь хэсэг чагнаснаа, хэрэв хариу чимээ өгөхгүй бол дахиад улам эгдүү хүрмээр чангаар:

	— Воло - о - одька!

	Ойр байгаа хүнд энэ дуудлага нь ойлгомжтой: Ямар нэгэн Володька гэгчийг дуудаж байна гэж мэдэгдэнэ. Гэхдээ энэ нь ойрын хүнд бол практик зорилго нь ойлгомжгүй, зөвхөн өнөөх Володька нь дуудсан дууны

	— О - о - а - а нь чих цохихоор тийм хол хаана нэгэн газар байгаа хэрэг.

	Энэхүү бараг томьёо төдий авиа нь ашиг тусаа ийнхүү өгнө. Колонид арав юм уу, арван таван Володька байдаг боловч, тухайн үед дуудуулж байгаа тэр Володька л өөрийгөө гэж ойлгоно. Колонийн дэвсгэрт тэр үед байгаа бусад нь хөмсгөө атируулна. Бригадын дарга жижүүрүүд иймэрхүү хэлбэрийн холбоог, ялангуяа энэ нь хонгилд юм уу шатны талбайд болбол бүр ч дургүйцэж, учрыг нь олохыг бодно. Энэ бол нэг талын хэрэг. Нөгөө гэвэл энэ жаалууд зарим талаар салан тусгаарлах байдалд дуртай улс мэт. Бригадын дарга жижүүрүүд энэ бүхнийг сэжиглэх үндэслэлтэй юм. Ингэж булагнах явдал нэг бол хүлэмжийн шил хагалах, эсвэл хувцсаа урах, өөр ямар нэг тааламжгүй байдлаар төгсөнө. Энэхүү саланги цугларалтын үндэс нь шал дэмий шахам зүйл: шоргоолжны үүр, гургалдайн үүр, хашааны хаана нэгт хаясан морин тэрэгний хуучин дугуй, эсвэл консервын лааз бөөгнүүлээд хаясныг олсон зэрэг аар саар зүйл байдгийг бригадын дарга жижүүрүүд тодорхой мэдэх билээ.

	Иймэрхүү шалтгаан нь хашааны булан буланд хашхирах, хэдэн арван хөлийн хурд шалгах зэрэг оргилсон үйл ажиллагааг өрнүүлнэ. Нүдээ бүлтийлгэн, чихээ сортойлгон, амаа ангайлган, дээд зэргээр хурдлах, өнцөг булангийн аль нэг газарт удаанаар баясан хашхиралдах зэрэг нь бригадын дарга жижүүрүүдийн сэтгэлийг зовоохгүй байж чадахгүй юм. Өнгөрсөн хавар долоодугаар бригадын дарга Вася Клюшнев анхааралгүй жижүүр хийсэн гэж таван цаг баривчилгаанд суусныг колони даяараа мэддэг билээ.

	Жаалуудын дунд өглөөнөөс хойш ямар нэгэн сэтгэл догдолсон байдал ажиглагдаад байсан, хоолны дараа тэд хашхиралдаад, байшингуудын хооронд, тэднийг тойрч гүйлдээд, чухам хэн нь энэ түгшүүрт оролцож, юу болоод байгааг ойлгоход бэрх байсан гэдгийг Вася, Захаровын өрөөнд байхдаа хүлээн зөвшөөрчээ. Гэвч үүнийг Вася ямар нэг шоргоолжны үүр олох шиг ялихгүй юм бодсон чинь дараа нь энэ хэрэг нэлээд ноцтой болох нь мэдэгджээ. Газар дээр үймэлдэж байхдаа тэд их шуугиантай байжээ. Бүгдээрээ дээвэрт авирч гарсны дараа, тэдний дарагдашгүй чанга дуу нь намдаж, гайхам чимээгүй байдалтай болов. Нам гүмийн дунд, хоорондоо юу ч ярилгүй, албан хаагчдын суудаг гурван давхар байшингийн дээвэр дээрээс конторын ажилтан Семёновын Сибирь үүлдрийн үнэтэй муурыг өнөөх жаалууд шидсэн байна. Энэ үйлдлээ харгис хатуу сэтгэл, өшөө санах ямар ч зүйлгүй гэхдээ сониуч зангаар биш, түүний уг чанар нь шинжлэх ухааны туршилтад оршино. Ширээний бүтээлгээр нэлээд чанартай, бөх шүхэр хийж муурыг хоёр гогцоогоор даруулж унахааргүй болгожээ. Орой нь энэ туршилтад оролцогсод бүгд уруу царайлан Захаровын өмнө зогсоод, сэтгэлийнхээ угт түүний эгдүүцлийг зөвтгөхгүй байв. Захаров тэдэн рүү уурлан харна. Тэр бээр:

	— Ингэж жижүүр хийхийг би хэрхэвч тэвчихгүй. Энэ нь нэг өдрийг дааж чадахгүй алмай, өөдгүй явдал мөн! Нөхөр Клюшнев би чамайг ийм арчаагүй амьтан гэж бодоогүй. Таван цаг баривчилгаанд суу! «Шүхэрчдийн» нүдэн дээр гонсойсон Вася Клюшнев таван цагийн баривчлалтыг хүлээн авч гар өргөн ёсолж «гүйцэтгэе» гэв. Тэгэхэд нь Семён Гайдовский энэ явдлыг зөөлрүүлэхийг оролдон, арга ядсан шингэн дуугаар:

	— Алексей Степанович! Бүтээлэг олдсон! Бид угаагаад авна! 

	Гэвч Захаров бүтээлэг олдсонд өчүүхэн ч баярласангүй. Энэ төслийн хамгийн эгзэгтэй үе болох — бүтээлгийг гал тогооноос нууцаар авсан гэдгийг мартчихсан юм шиг байлаа. Захаров түүнийг анхаарсан шинжгүй:

	— Юу болж байх нь энэ вэ? Арваад хүмүүжигч гурван давхар байшингийн дээвэрт авирч гарсан! Яах гэж? Тэндээс хөөрхий муурыг шидэх гэж үү! 

	Алексей Степанович болсон азгүй явдлыг дөвийлгөн байсан учир жаалуудын нүд нь гялалзана. Семён Гайдовский кабинетаар дуу хадуулан:

	— Алексей Степанович! Та мэдээгүй гэж үү? Тэр зүгээр! Зүв зүгээр газарт буусан! Бүгд хашхиралдан:

	— Буусан!!! Унаагүй, дуугарсан ч үгүй. Шүхэртэй байсан юм чинь! Яг дөрвөн хөлөөрөө буугаад... Тэгээд гүйгээд явчихсан!

	Энэ баярт мэдээг сонсоод Захаровын царай засарна гэж бодоод, бүгд хүлээж байсан боловч, тэгж царай нь гийсэнгүй. Захаров бол шүхрийн амжилтад сэтгэл ханадаг хүн биш байжээ. Тэр хавчуур шилээ засаад тулгаж асуусан нь:

	— Муурт шүхэр байж. Та нарт байсан уу? Хэн нь шүхэртэй байсан бэ? Хэлээд аль, хэн бэ?

	Зөвхөн энэ агшинд тэд байшингийн дээвэрт шүхэргүй авирч ямар хэрэг хийснээ ойлгов. Захаров чинь бас шүхрийн спортын талаар жаал зугаа юм мэддэг хүн байжээ. Гэхдээ харамсалтай нь хүнд том шүхэр хэрэгтэй, ширээний бүтээлэг таарахгүй гэдгийг анхааралдаа авсангүй. Энэ явдлаас хойш, хэн ч дээвэр өөд авираагүй боловч бусад тохиолдол тасраагүй. Бригадын дарга жижүүрүүд чухам энэ байдалд тун сэжигтэй хандах болж, дөрөвдүгээр бригадын саланги эхлэлийг тэвчиж чадахгүй болжээ.

	Сүүлчийн өдрүүд колонид гэнэт нам гүм болж, хэн ч жингэнэсэн хоолойгоор Володькаг дуудахаа больж, жаалууд хаана ч бөөгнөрөхгүй, сандран гүйлдэхгүй болов. Гулгуур хөлдөж, цахилгаан дэнлүү гялайж байна. Тэшүүрчид шууд гулгах юм уу, гар гараасаа барилцаад, эсвэл ганц ганцаараа эргэлдэн гулсана. Бригадын дарга жижүүрүүд хүртэл заримдаа тэшүүрээр гулгах боловч, тэдний улаан зүүлт, алсаас ч гэсэн мөн хүндэтгэл төрүүлнэ.

	Харин дөрөвдүгээр бригадынхан тун завгүй байв. Володя Бегунок аятай тохиолдол бүрд Захаровын кабинетаас год үсрэн гарч ирээд бригадынхныхаа хэн нэгэнтэй заавал уулзана. Тэд юм ярьдаг юм уу, үгүй юу, эсвэл шоргоолж шиг үл үзэгдэх тэмтрүүл сахлаараа ойлголцдог юм уу гэлтэй хэнд ч үл мэдэгдэнэ. Уулзаад салахдаа бодлогоширсон царай гарган, хөмсгөө дөнгөж хөдөлгөн, яаралгүй тарж явцгаана. Хөндлөнгөөс ажвал, тэд амьдралын юуг ч сонирхдоггүй, өөрсдийн тогтуун амьдралаар замаа харж яваа юм шиг. Гэхдээ колонийн бүх замд тэд хоёр гурваар хөшилдөж, аяархан ярилцаж, сэмхэн ямар нэгэн зүйлийг ажиглана. Ялангуяа, өглөөд өлгүүрийн тэнд хувцаслаж байгаа хүмүүсийг хэн нэгний нь гярхай нүд хэрэн ажна. Цех рүү пальтогүй гүйдэг заншил аль эрт мартагдсан байна. Дөрөвдүгээр бригад дандаа хувцсаа өмсөж, тайлж байдаг зуршилтай болжээ. Тэгээд өдрийн зарим хашир жижүүрүүд эгдүүцэн:

	— Та нар юунд нааш цааш өлбөлзөөд байгаа юм бэ? Хувцсаа өмссөн бол явах хэрэгтэй.

	Захаров дөрөвдүгээр бригадад болж буй энэ нууцгай зүйлийг ажигласан байж магадгүй. Ажаагүй ч гэсэн, өөр замаар мэдсэн байж болно. Тэр хонгил, хашаагаар зугаацан алхах, хувцас тайлах газар луу орж гарах болж, тэр бүрдээ дөрөвдүгээр бригадынхны хэн нэгтэй нь тааралдана. Тэр ёслоход нь гарын огцом хөдөлгөөнөөр хариулаад цааш өнгөрнө. Түүнийг ноцтой, анхааралтай харцаар үднэ.

	Ваня Гальченко Филька хоёр нэг орой гулгуур луу явахдаа, цэцэрлэгт хүрээлэнгийн гол замаар сүлжилдэн, колонийн зүг эргэн харж, хэн нэгийг хүлээсэн дүртэй. Тэдний дэргэдүүр тэшүүртэй эрэгтэй эмэгтэй хөнгөн цайлган сэтгэлтэн хүмүүжигчид зугаа цэнгэлд яаран гүйж өнгөрнө.

	Ахмадууд нь яаралгүй явна. Лида Таликова танил найзын ёсоор Ванягийн мөрөн дээр гараа тавиад:

	— Ваня, чи яасан уйтгартай байна вэ? гэв.

	Лидаг хараад инээхгүй байх хэцүү, гэвч Ванягийн инээмсэглэл албархуу:

	— Үгүй, уйтгартай биш. Бид зугаалж явна.

	Б хэсгийн тэндээс Рыжиковыг гарч ирэхэд, Ваня Филька хоёрын нүд сэргэв. Тэр малгайгүй, битүү захтай цагаан ноосон цамцтай гял цал харагдах нь догь байв. Хөлөө өргөн тавин, биеэ зайлан явах нь амьдралдаа хангалуун хүний алхаа, гишгээ билээ. Шар үсээ богино засуулснаас Рыжиковын толгой нь ганган, нүүр нь цэвэр цэмцгэр харагдана. Тэр тамхи зуун, яарамгүй явна. Филька, Ванька хоёр яаралгүй хажуугийн зам руу чиглэв. Рыжиков тэднийг ажсангүй. Тэр бээр доошилж явахдаа тамхины хайрцгаа хунгарласан цас руу хайхрамжгүй шидэв.

	Түүнийг моддын цаагуур далд ороход, Филька хайрцгийг газраас авч, Ванягийн харц шунан:

	— Энэ бол иштэй тамхи. Юу гэж бичиж вэ?

	— «Дюбек».

	— Догь хайрцаг байна.

	Хагас цагийн дараа тэд клубт Маленькийтэй уулзаж, Филька өнөөх хайрцгаар гартаа тоглон санамсаргүй байдлаар:

	— Ийм тамхи хэд байдаг юм бэ?

	— Энэ бол их үнэтэй тамхи! Хайрцаг нь таван рубль байдаг юм!

	Ваня тэсэж чадалгүй, клубт цуурайтуулан:

	— Ганц хайрцаг нь, таван рубль гэж үү!

	Филька юм үзсэн хүн болохоороо хашхирсангүй.

	— Чи юу гэж бодоов? «Дюбек» гэдэг тийм захын тамхи юм уу?

	— Яа, яа... яа!

	Маленький номын сан руу яваад өгөв. Ваня:

	— Тэр яг мөн! Гүйцээ.

	— Хулгайлж авсан уу?

	— Хулгайлаад зарчхаж.

	— Хэрэв тэр бусдаас илүү мөнгө авдаг байвал яах вэ?

	— Бүгдээс илүү? Хэдийг авдаг юм бэ? Гучин рубль үү? Тийм үү?

	— Гуч, дөч ч байж магадгүй.

	— Тэглээ ч гэсэн нэг хайрцаг нь таван рубль.

	— Тэгээд мэдье л дээ. Тэр чинь нэгдүгээр бригадынх уу?

	— Би бүгдийг таньдаг. Тэгэхээр Рыжиков ямар тамхи татдагийг асуу.

	— Яах юм бэ?

	— Хэрэв хэн ч мэдэхгүй байвал, Рыжиков хэнд ч ярьдаггүй нуудаг гэсэн үг. Тэгээд... сэмхэн татаад... онгирдоггүй байх. Чи асуу.

	Нэгдүгээр бригадын хэн ч Рыжиков ямар тамхи татдагийг мэддэггүй гэдгийг Филька тэр орой тодруулсан байна. Филька сайн жүжигчин хүний хувьд эвтэйхэн асуужээ. Зүгээр л нэгдүгээр бригадад ямар тамхинд илүү дуртайг мэдэх сонирхолтой байлаа.

	Оройн хоолны дараа Ваня, Филькагийн яриаг сонсоод чангаар шивнэнэ.

	— За харав уу? Хэн ч мэдэхгүй байна. Би чамд нэг тоглолт үзүүлье.

	— Тоглолт? Хаана?

	— Хаа нэгэн газар.

	Тэд колониор удаан явсан боловч, Ваня тоглолтоо үзүүлж чадсангүй. Филька тоглолтыг тэсвэртэй хүлээж, хайрцаг ч Ванягийн халаасанд мөн л тэсвэртэй цагаа хүлээж байв.

	Нийтийн хурлын өмнө клубт хүмүүс цугларч эхлэв. Рыжиков ганцаар ирээд хөлөө жийн буйдан дээр суув. Ваня тохойгоороо Филькаг нударна. Найзууд Рыжиковын дэргэдүүр хоёр удаа эргэлдсэн боловч, цаадах нь тоосон шинжгүй, гутлаа харан намуухан исгэрнэ. Рыжиков тэдэн рүү хялайн харснаа, хөлөө татан буйдан доогуур матийлгав. Ванягийн гарт «Дюбек» гэсэн бичигтэй хайрцаг байна. Ваня түүнийг гартаа эргэлдүүлж нүдээ анивчина. Дараа нь хайрцгаа нээгээд, яах нь вэ гэсэн янзтай дуугүй болов. Учир нь тэр хайрцгийн дотор хөх харандаагаар том гэгчээр «Бид мэдэж байна» гэж бичсэн байжээ.

	Рыжиков ногоон нүдээ гялалзуулан босоод, Ванягийн мөрөн дээр чийрэг гараараа чанга дарж, буйдангийн түшлэг рүү түлхээд, гараа халаасандаа хийж үүд рүү явав. 

	Ваня мөрөө барьж:

	— Өвдөж байна... чөтгөр.

	Филькагийн нүүрэнд цогтой байдал илэрч:

	— Ваня, тэр гарцаагүй мөн. Явъя, Алексей дээр очъё...

	Тэд кабинет руу гүйж очив. Гэвч кабинетад олон хүнтэй, бригадын дарга нар оройн мэдээлэлдээ цугларчээ. Захаров сайхан зантай, тоглоом хийн Торскийд:

	— Өнөөдөр сайхан орой байна. Нийтийн хурлыг битгий унжруулаад байгаарай гэв.

	Нийтийн хурал дээр Торский:

	«Хүмүүжигч Рыжиков цутгах цехэд үлгэр жишээ гавшгайчаар ажилласан тул баяр хүргэсүгэй» гэсэн тушаал уншив.

	Ваня Филька хоёр гонсойж, царай нь улайв. Тэд Рыжиков өөд хараад түүнийг таньсангүй: тэр бардамхан гялалзаж, ихэмсэг инээмсэглэж байх нь түүнд ичгүүртэй юм юу ч байхгүй, ердөө л тушаалаар сайшаагдсан нөхөр яг дүрээрээ байх ажээ.

	 

	ЦАМХАГ ДЭЭРХ ДАЛБААНУУД - 3

	 

	 

	⁂

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	 

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
 

	Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	 

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	[←4]

